
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЁСТОЙ, ХҮҮХДЭД ХАЙРТАЙ ХҮН

	Польш нутагт Януш Корчакийг мэдэхгүй хүүхэд нэг ч байхгүй. Януш Корчак гэдэг нь энэ хүний зохиолын нууц нэр юм. Жинхэнэ нэр нь Генрик Гольдшмит ажээ. Эцэг нь хэвлүүлсэн ном судартай өмгөөлөгч хүн байжээ. Арваад нас хүртэл эцэг эхийн гар дээр эрх танхи бойжиж, чинээлэг амьдралд өсжээ. Энэ үед зохиолчийн эцэг гэнэтийн өвчнөөр нас барж, гэр орон нь хоосрон Генрик өөрөө ажил хийхээс өөр замгүй болжээ. Ажил хийхийн зэрэгцээгээр дунд сургуулиа төгсөж дараа хүн эмнэлгийн дээд сургуульд оржээ. Энэ үеэс уран зохиолын ажил сонирхож 1898 онд дөрвөн үзэгдэл бүхий драмын жүжиг бичиж «Курьер Варшавский» сониноос зарласан уралдаанд оролцож сайшаагдан улмаар уран зохиол бичих дур хүсэл нь өрнөжээ. Ийнхүү уран зохиол бичих, сургууль соёлдоо суралцах ажлыг зэрэгцүүлэх болсон байна.

	Бага наснаасаа ядуу зүдүү айлын хүүхэдтэй үерхэн нөхөрлөж, тэдний зовлон зүдүүрийг хуваалцаж байсны улмаас доорд буурай хүмүүсийн гаслант амьдралын утга учрыг сайтар ойлгох болжээ.

	Иймэрхүү амьдралын мөн чанарыг нарийн ажиглаж гүнзгий судалгаа хийсний үндсэн дээр анхныхаа номыг «Гудамжны жаалууд» нэртэйгээр хэвлүүлсэн нь залуу Генрикийн уран бүтээлийн цаашдын зам чигийг заасан зүйл болжээ. 1903 онд дээд сургуулиа төгсөж хүүхдийн эмчийн мэргэжил олж авсан байна.

	1905 оны оросын анхдугаар хувьсгалын үед манай энүүхэн баруун хойно Зөвлөлтийн Алс Дорнодод цэргийн албан хааж байсан байна шүү.

	1906 онд «Ордны хүүхдүүд» гэдэг номоо хэвлүүлж ихэс дээдэс, баяд ноёдын үр хүүхэд, гэр бүлийг зад шүүмжлэн доромжилжээ.

	Ийнхүү залуу Генрик ирээдүйн өсөх үеийг оюун санааны нь хувьд уран бүтээлээр тэтгэн тэжээдэг зохиолч, бие бялдрын нь хувьд туссан өвчнөөс нь авардаг энэрэлт эмч болжээ.

	Эмчийн мэргэжлээ дээшлүүлэхийн тул Берлин, Парис, Лондон зэрэг бас бус газраар явжээ. Гэвч Януш Корчак удалгүй эмчийн мэргэжлээ бүрмөсөн орхиж, залуу үеийг хүмүүжүүлэх асуудалд амьдралаа зориулжээ.

	Олон талаар хөөцөлдөж, хүч чармайн зүтгэсний үр дүнд 1911 онд Варшав хотноо «Өнчин хүүхдийн асрамжийн газрыг нээн, гучаад жил ажиллуулсан байна. Энэ газрын захирлаар нь «Эмч ах» Корчак ажиллаж байжээ.

	Асрамжийн хүүхдүүдтэй баян чинээлэг хүмүүс уулзахаар ирвэл машин тэргийг нь байшингийн нөгөө талд хүүхдүүдэд харагдуулахгүйгээр тавиулдаг байжээ.

	Энэ асрамжийн газар 100 гаруй хүүхэдтэй, орон тооны 7 ажилтантай байжээ.

	«Хүн өөрийгөө хүмүүжүүлж чадахгүй бол хүнийг хүмүүжүүлж үл чадна» гэж Корчак сургадаг байлаа. Корчакийн үзэл санаа, сурган хүмүүжүүлэх арга нь орос-зөвлөлтийн суут сурган хүмүүжүүлэгч А. Макаренкийн үзэл бодолтой нэлээд төстэй байсан байна. Дэлхийн анхдугаар дайны үед Корчак «Хүүхдэд яавал хайртай болох вэ?» гэсэн сэдвээр судалгаагаа явуулжээ.

	Я. Корчакийн бүтээлийн оргил нь «Матиуш хаан» юм. Үлгэрийн хэлбэрээр бичигдсэн энэ гайхамшигт зохиолд бяцхан Матиуш хаан ертөнцийн эрээн мяраан бүхнийг өөрийн гэсэн нэгэн үзлээр ойлгож, ойлгохгүй нэгийг нь орхиж, ямар ч хар бор санаагүй, цэвэр нандин байгаагаар дүрслэгджээ.

	Хүүхдүүд та бүхэнд толилуулж буй энэ зохиол бол онц сонирхолтой бүтээлийн нь нэг юм. Энэ бүхнийг та нар уншихаараа л мэднэ.

	Энэ их хүн хүүхдийн дунд өтлөөд, хүүхдэд оюун ухаанаа зориулаад, хүүхэдтэй хамт ертөнцийн мөнх бусыг үзэх тавилантай байжээ.

	1942 оны намар цаг. Гитлерийн зандалчид ид галзуурч байсан үе. Нэг өдөр асрамжийн газрын бүх хүүхдийг Треблинк рүү ачих болжээ. Януш Корчакийг албан хаагч хүн учраас эндээ үлдэж болно гэжээ. Гэвч Корчак хүүхдийн хамт галт тэрэгний буудал очиход Треблинк рүү явах галт тэрэг хэдийнээ бэлэн зогсож байлаа. Тийш нь хороох хүмүүсийг үй олноор нь ачдаг юм санж.

	Януш Корчак хүүхдийн дунд орж галт тэргэнд суухад галт тэрэгний комендант их зохиолчийг таньж «Та явалгүй үлдэж болно шүү» гэхэд нь «Би тэгдэг чөтгөр нь даанч биш» гэж хэлээд эрлэгийн өөдөөс нүд цавчилгүй эгц харахаар нэгэнт шийдсэн гэдэг. Я. Корчакийн домогт үйлс монгол ах дүүсийн нь зүрхнээ мөнхөд орших болно.

Автоматаар үүсгэсэн тайлбар]

	 

	Том болсон хойноо би ийм ийм юм хийе дээ гэж боддог байсан багын явдлаа нэг удаа би орон дотроо ороод нэхэн санаж хэвтвэл ер нь янз бүрийн зүйл санаанд ордог байжээ.

	...Том болсон хойноо би гэр байшин барина. Цэцэрлэг хийгээд түүн дотроо алим, жүрж, лийрийн мод тариад цэцэг ургуулна. Зарим нь ургана, зарим нь ургахгүй ч байж болно.

	... Зурагтай зураггүй ном олныг худалдаж авна. Гол нь ном зурагтай зураггүйдээ биш, сонирхолтой л байх ёстой.

	...Өнгө өнгийн будгийн харандаа аваад үзсэн харсан болгоноо өнгө ялган зурдаг болно.

	...Өөрийнхөө хийсэн цэцэрлэгээ өнгөлж тордоод, дотор нь сууж амрах сэхээвч барьж сандал ширээ тавина. Сэхээвчиндээ зэрлэг усан үзмийн модоор ороож ургуулаад сайхан болгоно. Эцэг минь ажлаасаа ирээд түүн дотор сууж, нүдэндээ саравчаа хийгээд ном сонин уншиж байг.

	...Ээж минь тахиа тэжээнэ. Шон босгож, тагтаанд үүр барьж өгнө. Тэгвэл ямар ч муухай амьтан хөөрхөн тагтааг хөндөж оролдохгүй.

	...Бас тэгээд туулай тэжээнэ.

	...Шаазгай тэжээж есөн хэл сургана.

	...Хармаг адуу нэгтэй, бас гурван нохойтой болно. Заримдаа дөрвөн ч нохойтой болмоор санагдана. Түүгээр ч тогтохгүй нохой бүрд тийм тийм нэр өгнө гэдгийг ч мэддэг байлаа. Тэгснээ ер нь гурвуулаа нэг нэг л нохойтой байх нь зөв. Би нохойгоо Бекас гэж дуудна. Аав ээж хоёр өөрснөө л дураараа болно биз. Ээжид бол уул нь жаахан хав л таарах юм даа. Үгүй би мууртай болно гэвэл ээжид муур ч болох л юм. Нохой, муур хав хоорондоо дасаад нэг идүүрээс хоолоо иддэг болно. Би нохойдоо улаан хүзүүвч хийж өгнө. Муурт цэнхэр нь л таарах болов уу гэж бодоод нэг удаа

	— Ээж ээ, улаан хүзүүвчийг нохойд зүүвэл зүгээр үү, муурт зүгээр үү? гэж асуувал ээж:

	— Өмдөө бас л урчих аа юу, чи! гэж шал өөр юм хариулж бил ээ.

	— Аав аа, настай хүн заавал юм сандайлж суудаг байх ёстой юм уу? гэсэн чинь аав минь:

	— За тэр ч яах вэ, харин сурагч хүн заавал сайн дүн авах ёстой юм. Шийтгүүлэх буланд зогсож байх ёсгүй гэж бил ээ. Үүнээс хойш би юм лавлаж асуухаа больж бүх юмыг санаанаасаа бодож гаргадаг боллоо.

	...Уг нь анч нохой байвал зүгээр ч юм шиг. Тэгвэл ан хийгээд ээждээ авчирч өгнө. Тэр ч байтугай нөхөдтэйгөө хамт томоо гахай ч буудна. Нөхөд минь тэгэхэд булиа том болчихсон байна.

	Тэгээд тэдэнтэйгээ хамт усанд орно. Завь хийгээд аав ээжийгээ сууя гэвэл суулгаж аваад л явна.

	...Олон олон тагтаа тэжээж захиа шуудан зөөлгөнө.

	...Заримдаа нэг үнээ байхад болмоор, заримдаа хоёр ч үнээ хэрэгтэй юм шиг бодогдоно. Үнээ байвал ч сүү тос, өрөм бяслаг бэлэн гэсэн үг. Тахиа өндөг гаргаж өгнө. Бас зөгий тэжээж бал бурмыг нь авна. Ингэвэл ээж минь өвөлдөө зочинд таваг тавих юмтай болно.

	...Ой мод гэрт ойрхон байх болно. Өдөржингөө идэх уух юмтай ойд яваад л гүзээлзгэнэ, аньс, нэрс түүгээд л намар болохоор мөөг түүж хатаагаад өвөлжингөө мөөгтэй байна.

	...Бас өвөлжингөө хүрэх түлш түлээгээ зэхэж авна. Тэгвэл даарахгүй дулаан байна шүү дээ.

	Худаг гаргахдаа бүр газрын доорх усанд тултал гүнзгий малтаж гаргана.

	... За тэгээд л гутал хувцаснаас өгсүүлээд юм хум худалдаж авах болно. Аав минь ч өвгөн хүн болж, бүх юм миний толгой дээр ирнэ.

	...Идэш ногоо, жимс мэт зарим илүүдэл зүйлээ зах зээл дээр морин тэргээр явж худалдана. Оронд нь хэрэгтэй зүйлээ авчирна. Ер нь наймаалах журмаар хямдавтар авахыг бодно.

	...Үгүй бол дүүрэн алимтай сагс ачаад алс оронд гарч өгнө. Жишээ нь халуун оронд бол инжир, нанжин чавга, жүрж зэрэг жимс тоох хүнгүй биз, тэгэхээр миний алимыг тэд авах нь дамжиггүй. Би тэндээс өөр төрлийн жимс, тоть шувуу, сармагчин, шулгануур бялзуухай олж ирнэ.

	Одоо бодоход би тэр бүгддээ үнэхээр итгэдэг байсан эсэхийг хэлэхэд хэцүү боловч тэгээд янз бүрийн юм санаанаасаа зохиож суух нь сайхан юм шиг байдаг байлаа.

	...Заримдаа хар, хээр хоёр зүсний морь байхад за би ч түүнийг нь л сонгож авна даа гэж хүртэл боддог байлаа. Гэвч нэг сайхан зүстэй морь харчхаад за ийм л морьтой болъё гэж байснаа өөр нэгийг үзвэл энэ нь дээр юм байна гэж шийдээд эцсийн дүнд ийм хоёр морьтой болно доо ч гэж санадаг үе байжээ.

	Заримдаа ч бүр янз янзаар бодож үзнэ.

	...Хүүхдүүд бие биетэйгээ шахалдахгүй, хөл гар дээрээ гишгэчихгүй саруул сайхан сургууль барья гэж би багш болчхоод хүмүүс цуглуулаад л ярина даа. Тэгээд хүүхдүүд сургуульдаа ирэхээр нь:

	— За та нар, сургуульд бид өнөөдөр юу хийнэ гэж бодож байна гэж намайг асуухад хүүхдийн аль нэг нь,

	— Экскурсэд явна, нөгөө нэг нь

	— Үгүй бид кино үзнэ, гэх зэрэг янз янзаар л ярих болно. Тэгэхээр нь би:

	— Тэгэхгүй ээ. Энэ бүхний зэрэгцээ багагүй чухал ажил бидэнд байна, гээд хүүхдүүдийг нам гүм болсны хойно

	— Та нарт би шинэ сайхан сургууль барьж өгнө гэнэ.

	Сургууль барих гэхээр янз бүрийн саад бэрхшээл тулгараад л, хана цонх нь хагарч бутарч ойчоод л, гал усны аюул гараад л ... гэвч бид заавал дахин босгохыг шамдана гэх мэтээр бодогдоно.

	Ер нь юм бодох болгонд л саад бэрхшээл мунддаггүй сэн. Жишээ нь усан онгоцоор явж байя гэхэд л салхитай таарна. Жанжин боллоо гэхэд л эхний тулаан болгонд ялагдаад эцэст нь ялж байх жишээтэй. Ер нь тэгээд юм болгон санасанчлан бүтдэг байвал бас л уйтгартай шүү дээ.

	...Тэгээд л цааш нь бодохоор сургуулийн дэргэд мөсөн гулгуурын талбайтай, ангид янз бүрийн зураг, үзүүлэн, багаж хэрэгсэл, гимнастикийн хэрэгсэл, янз бүрийн амьтны чихмэл зэрэг байх болно.

	Тэгээд баяр болоод л охид хөвгүүд сургуулийнхаа хаалган дээр эртлэн ирчихсэн.

	— Биднийг оруулаач, бид хичээлээ хиймээр байна, баяр ч яах вэ гэж хашхираад, — Би тэгээд өрөөндөө суучихсан янз бүрийн юм бичиж сууна.

	Гэтэл энэ үед манаач хаалга цохин орж ирээд:

	— Хүндэт багш аа, хүүхдүүд ирчхээд бид хичээлээ хийе, баяр ч яах вэ гэцгээгээд бараг бослого гаргах шахаад байна. Яах вэ? гэхэд нь:

	— За гайгүй, гайгүй, би учрыг нь олоод тайвшруулчихъя гэмэгц гарч хүүхдүүдийн зүг уур уцааргүй, инээмсэглэн хараад:

	— Баяр бол баяр л байх ёстой. Багш нар ядарч зүдрэхээрээ хүүхдүүдийг загнаж зандарч уурлаж уцаарладаг юм. Тиймээс багш нар амрах ёстой гэж ярьж тохиролцоод хүүхдүүд хашаан дотор өөрсдөө өөртөө эзэн болж тоглоцгоох болж тарна.

	...Эцэг эхээсээ салж хөндийрнө гэхэд бас л хэцүү бодогдоно. Тиймээс эцэг эхтэйгээ бараг хамт шахам байвал дээр юм гэж бодно. Тэгснээ нэг доор ч атугай хоёр өөр өрөө байвал зүгээр; учир нь хүн өвөгжирч хөгшрөхөөрөө чимээ аниргүй байх дуртай байдаг, тэгэхэд хүүхдүүд энд тэндгүй явж үймж шуугьж байдаг шүү дээ.

	...За тэгээд охин хүү төрүүлнэ. Дандаа эрэгтэй хүүхэдтэй байвал дээр үү, эсвэл ганц нэг охин байвал зүгээр үү. Эдний ууган нь эрэгтэй хүүхэд байвал дээр үү, эмэгтэй хүүхэд ч зүгээр юм уу, эхнэр минь гэвэл ч яах вэ л дээ. Яг л ээж шиг минь хүн байвал боллоо. Харин хүүхдүүд минь хэнэрхүү байвал таарах юм бэ дээ. Нэг бодоход хүүхдүүдээ эрхлүүлж ч баймаар, нөгөө бодоход хүүхдүүдээ номхон хүлцэнгүй ч байлгадаг баймаар. Ямар зүйлийг хүүхдүүдэд зөвшөөрч байх вэ, юуг зөвшөөрч болохгүй вэ, юу ч гэсэн хүний хүүхдэд гар хүрч тамхи татаж болохгүй, болох болохгүй үг ярьдаггүй, зодоон цохион хийдэггүй, хэт их хэрэлддэггүй байх зэргийг хэлж өгнө.

	Хэрвээ зодоон цохион гаргаад, үл бүтэх явдал гаргавал би яавал зохих вэ. Хүүхдүүд ер нь ямар байвал таарах вэ.

	Том хүн шиг байх учиртай юу, хүүхдэрхүү л байвал дээр үү, нэг бодоход том болоод Михаил шиг, нэг бодоход Костек ах шиг, нэг бодоход яг аав шигээ хүн болмоор санагдана.

	Заримдаа санахад нэгмөсөн том хүн болчмоор, эргээд бодоход том хүн ямар байдгийг нэг удаа л үзээд авмаар. Яагаад гэвэл нэгэнт том хүн болчихсон хойно эргээд хүүхэд болмоор ч санагддаг байж болох юм шүү гэж би том хүн болон болтлоо боддог байжээ...

	За одоо ингээд хэвтэж байхдаа би чинь хэзээний том хүн болчихсон сахал самбай тавьчихсан, цаг зүүчихсэн, шургуулгатай ширээнд номоо хийчихсэн багш хүн байгаа юм шүү дээ. Аав ээж минь ч хэдийнээ насан өөд болж сургуулийн хүүхэд багш нарынхаа үгийг дуулдаггүй, ямагт уур уцаар хөдөлгөөд хэцүүг нь ер нь яана даа.

	Одоо яах вэ дээ!

	Тэгэхлээр нь би эргүүлэн бодоод л эргээд гэв гэнэт бага болчихвол, бага ч гэж дээ сургуулийн хүүхэд шиг л болчихвол яах бол? Нэг өглөө болсон чинь л бүр хүүхэд болчихсон «Үгүй энэ чинь зүүд биш байгаа даа» гээд гар хөлөө тэмтэрч үзээд толиныхоо өмнө очоод л энэ чинь ер нь юу болж байна гээд бодтол гэнэт ээжийн дуу сонстож:

	— Босож байна уу? Түргэхэн хувцаслахгүй бол сургуульдаа хожимдоно шүү» гэх сонстоно. За тэгээд үнэхээр хүүхэд болчихдог юм гэхэд би яах вэ гэвэл юуны өмнө одоогийнхоо чаддаг мэддэгийг яг л хадгалж үлдээд л харин ямар ч хүнд энэ нөхөр том хүн байсан юм гэнэ лээ гэдгээ мэдэгдүүлэлгүй, болж байгаа юм болгоныг, том хүний байдлыг ажиглах мөртөө яг л хүүхэд шиг, аавтай, ээжтэй сургууль соёлд явдаг - үгүй, тэгвэл мөн ч сонин юм болно оо доо. «Ер нь мэдсэн бол том хүн болоод хэрэггүй байж. Хүүхэд байх чинь зуу дахин дээр, гоё байж. Том болохоор чинь янз бүрийн үүрэг хариуцлага тулна. Сэтгэл дандаа дундуур явна. Баяр хөөр болох юм төдий л ховор. Том болчхоод хүүхэд шуухад шиг нэг амархан уйлдаггүй атугай ч уйлах юмгүйдээ биш, уйлаад хэрэггүй байдаг. Тиймээс томоор санаа алддаг» гэж бодоод ер нь тэгээд хожим хойно хэзээ ч эргээд хүүхэд болохгүй шүү, үүнийг юу ч өөрчилж чадахгүй гэж санамагц өөрийн эрхгүй енгэнэтэл санаа алдлаа.

	Бараг санаа алдаж дуусаагүй байтал гэв гэнэт хав харанхуй болж, юу ч харагдахаа болиод гэр дүүрэн бөөн утаа татаж, нүдний нулимс асгаад, хаалга чахран онгойж очны төдий гэрэл гарахад нь би эрхгүй цочлоо.

	— Чи хэн бэ? гэтэл тэрхүү гэрэл харанхуйд ойртон ойртсоор орны дэргэд ирээд дэр өөд авирахыг нь харвал жижигхэн улаан малгайтай, буурал сахал нь унжсан хумсын чинээ хүн байлаа. Энэ үлгэрт гардаг анахай байна гэж би мэдлээ.

	— Би яваад ирлээ гэж тэрхүү анахай хэлээд инээмсэглэх аж. Би ч бас энэ лав зүүд байх гэж бодоод инээмсэглэв. Хаанаасаа ч тараад ирдэг юм бэ? гэж бодмоор бүр том болсон хойно хүүхдийн зүүд зүүдлэхийг алиныг тэр гэх вэ дээ.

	— Чи намайг дуудсан болохоор би яваад ирлээ. Чи яах гээ вэ? гэж өөдөөс жийгнэхийг нь би яагаад ч юм сайн сонсож ойлгож байна.

	— Чи намайг дуудчихаад бас дуудсандаа итгэхгүй байна уу?

	Дээр үед ид шид, чөтгөр шулам гэхэд хүн бүхэн итгэдэг байсан юм. Одоо болоход хүүхдүүд л итгэвэл итгэх болж гээд тэр анахай дөрвөн зүг найман зовхис руу гартаа барьсан дэнлүүгээрээ дохиход нь би айгаад хөдөлж ч чадахгүй хэвтэж байлаа.

	— За юу хүссэнээ хэл, хэл, юухан байх вэ дээ хэл чих хө гэж дахин дуугарахад нь та яаж мэдчих ээ вэ? гэж хариу өчих гэсэн боловч ам эвлэж өгөхгүй байтал өөдөс урьтаж, — Чи санаа алдаж байж л намайг дуудчихлаа. Тарин шившлэг гэдэг чинь заавал хэлж дуугарч баймааж болдог хэрэг биш гээд хэлснээ батлах адил толгой нь донжгонон утсан хөлөө зөөж тавьж байх нь инээдэмтэй аж. Гартаа барьсан дэнлүүгээрээ мөн л дөрвөн зүг дохисоор. Би ч унтчихгүйг хичээж, нүдээ том гэгчийн нээнэ. Унтчихвал тоогүй юм болно шүү дээ.

	Би хүслээ хэлэх гэтэл ер болдоггүй. Тэгээд ер нь нэг их хүсээгүй юмаа бол хэлэхэд амархан, нэг их хүссэн юмаа бол хэлэхэд хэцүү байдаг хорвоогийн ёс юм байхдаа гэж дэмий л бодно. Ингэсээр байтал өөдсөн хүн хариугүй явах нь ээ. «Баяртай даа» гэх дуулдана.

	— Би дахин хүүхэд болмоор байна гэж яаран сандран шивнэтэл өөдсөн хүн тугдганан эргэж ирээд дэнлүүгээ нүдэнд минь тулгаж байгаад нэг юм шивнэв. Үүнийг нь би сонссонгүй. Тэгээд яагаад ч яваад өгснийг нь мэдсэнгүй. Өглөө сэрэхэд болсон бүх зүйлийг би сайтар санаж байлаа. Суудаг өрөө бүх зүйлээ эргүүлж тойруулж харвал энэ зүүд биш бүгд л үнэн зүйл байлаа. Ингээд би эртээд жаахан жаал болчихсон ажээ.

	АНХНЫ ӨДӨР

	Би том болсон байснаа хэнд ч хэлэлгүй ямагт л энэ хүүхэд хэвээрээ байсан юм шиг дүр үзүүлэн ер явж явж энэ юу болдог бол гэж бодоход инээдтэй ч юм шиг хачин ч юм шиг ээж минь би өөрөө чадахгүй юм шиг талх зүсэж өгөөд л, чи хичээл номоо давтсан уу гэхэд нь давтсан үгүй хоёроо мэдэхгүй ч гэсэн давтсаан, давтсан гэж хариулаад л, нэг үгээр хэлэхэд «Нойрсогч гүнж» үлгэрийн үйл явдал шиг, бараг түүнээс ч нэт юм шиг санагдана. Тэр үлгэрт гүнж авхайг нойрсчиход нь гал тогооны улс, зарц нар, ялаа батгана, зуухан дахь гал нь хүртэл хамт унтчихаад сэрэхэд нь хамт сэрдэг. Тэд унтсан унтсан янзаараа сэрдэг. Тэгэхэд би огт ондоо болоод сэрдэг байж.

	Би цаг харснаа гэнэт нөгөө хүүхэд маань цаг мэддэггүй байсан бол гэнэдэж нууцаа нээчихнэ гэж бодоод нүүрээ буруулав.

	Сургууль дээрээ очихоор ямар ямар хуучин нөхөдтэйгөө таардаг бол? Тэд намайг сургуульд хэзээний явдаг хүүхэд гэж бодох болов уу, эсвэл ямар нэг зүйлийг минь ажиглах болов уу? Би аль гудамжны ямар сургуульд очих, тэр ч атугай 2-р давхарт байдаг анги танхимаа хүртэл мэдэх нь над их сонин бодогдоно. Би цонхны ойролцоох 4-р ширээнд суудгаа хүртэл мэдэж байна. Надтай хамт Гаевский суудаг.

	Ингэж байснаа гүйн гарч гараа савлан, нойр ханасан тул их л сэргэлэн, том болж багш байснаа таг мартаад ийш тийшээ сортолзон, энэ тэрийг дэлслэн яг л хүүхэд шиг шудран алхалж уур манан татуулан гарлаа. Би бас галт тэрэг шиг чанга исгэрч, шомболзон гүйж чадах байсан боловч том хүн байснаа бодохоор бас ч ичмээр боловч ер нь ичээд байх юу байх вэ. Би баяр хөөртэй байх гэж эргээд хүүхэд болсон шүү дээ гэж бодовч эхлээд юм болгон тийм ч санаснаар болж өгөхгүй, энэ байдлыг нь ажигламаар санагдана.

	Охид хөвүүд сургуульдаа явж байгаа харагдана. Тэд их л томоотой сайхан явж байх аж. Энэ ч аргагүй шүү дээ. Гудамжнаа зүггүйтэж болохгүй. Тэгээд ч цовхорч дэвхрэх юм болоогүй байна. Миний хувьд бол өөр хэрэг шүү дээ. Би дахин хүүхэд болоод бараг бүтэн өдөр ч өнгөрөөгүй байгаа юм чинь хөгжилтэй байлгүй яах вэ.

	Тэгээд нэг л хачин, нэг юмнаас ичээд ч байх шиг. Эхний өдөр яах вэ тэгж л байя. Дараа эрхбиш дасна биз гэж бодогдоно.

	Ингээд явж байтал данхайсан ачаатай морин тэрэг морь нь ачаагаа даахгүй хөл нь халтиран зогсох харагдана. Морио муухан шиг тахалсан бололтой. Хүүхдүүд тойрон зогсож харна. Би ч харж зогслоо.

	«За ер нь хөдөлгөдөг болов уу?» эсвэл энэ морь ойчоод өгдөг болов уу гэдгийг бодохоос юу болохыг нь үзэлгүй орхичхоод явахад хайран тул чихээ барин хөлөө дэвхцэн даарч зогсоно. Хэрвээ том хүн байсан бол ер юу ч болоогүй юм шиг хажуугаар нь өнгөрөөд явах байсан биз. Би хүүхэд болохоор над юм бүгд соньхон.

	Бид зам дээр нь саад тотгор болох тул бүдүүн улс бидний хажуугаар гарахдаа биднийг түлхэж зайлуулна. Хаашаагаа ингэж яарч сандарч явдаг юм бол?

	Ингэж байтал ашгүй морин тэрэг ч цаашаа хөдөлж, би сургуульдаа ирж, дээлээ өлгөн ангидаа орвол бөөн шуугиан сонстох аж. Гэтэл хэн нэг нь өнөө шөнө Висла мөрөн хөлдчихжээ гэнэ гэх сонстоно. Хариуд нь: Энэ худлаа гэх дуулдана. Ийнхүү хэрүүл ч биш маргаан ч биш юм болно.

	— Анхны хүйт эхлэн үү үгүй юу, Висла хөлдчихөж гэнэ шүү мөн ярив аа! Усан дээр зайрмагтсан мөс урсгалын аясаар хөвж байгаа биз дээ гэж нэг нь хэлэхэд:

	— Харин хөвөөгүй байгаа учраас л тэгж ярьж байна шүү дээ гэж нөгөө нь хариулна.

	— За за дэмий юм донгосох ч яах вэ гэж тэндээс аль нэг нь хэлнэ.

	— «За чи ямар тэнэг эр вэ?» гэхэд «Чиний ухаантай чинь алив», энэ тэр гэж байхыг том хүмүүс харвал ёстой л хэрэлдэж байна гэх байх даа.

	Ярианы сэдэв Висла голоос цас руу шилжиж, өнөөдөр цас орох болов уу гэхэд «Яндангийн утаа эгц өөдөө гарч байна, цас орохгүй, цас орох эсэхийг бор шувууны байдлаар мэдэж болно шүү дээ» «үгүй, би агаарын даралт хэмжигч» харсан гэх зэрэг үг сонстоод мөн л «чи яасан тэнэг эд вэ?», «Чиний ухаантай чинь аль вэ?», «худлаа хэл чи», «Чи өөрөө худлаа хэл» гэх дуулдана.

	Зарим нь маргаанд оролцохгүй зүгээр зогсож, зөвхөн сонсох төдий аж.

	Би бас л сонсож, томчуул ч гэсэн цас мөс гэж маргахгүй мөртөө оочир дугаарын газар улс төрийн асуудлаар яг л ийнхүү булаацалдаж,

	— Ерөнхийлөгч огцрох хүсэлгүй гэдгийн талаар мөрий ч тавьсан болно гэдэг бол «цас орохгүй гэж дэнчин ч тавьж чадна» гэж арцалдаж байгаа юм биз дээ гэж дотроо бодлоо. Томчуул маргахдаа бие биеийгээ «тэнэг», «худалч» гэдэггүй мөртөө шуугилдах явдал бас л байдаг.

	Ийнхүү зогсож байтал гаднаас надтай нэг ширээнд суудаг Ковальский нисэн орж, ирээд

	— Чи бодлогоо бодсон уу, би хуулж авахгүй бол шалгаж магад гэхэд нь би гэмгүй дүр үзүүлэн дэвтрээ нээж харвал, өнөө дэвтэр дэх бодлого хэдийнээ бодоостой байх нь миний дэвтэр биш шиг санагдана.

	Яг энэ үед хонх дуугарахад Ковальский юу юуны тухандгүй дэвтрийг минь угз татан аваад алга болоход нь хэрвээ Ковальский миний бодсоныг яг хуулчихвал багш намайг түүнээс хуулсан гэж бодоод буланд зогсооно гэж бодохоос инээд ч хүрэх шиг.

	Энэ үед Висьневский жуумалзан инээхийг минь хараад,

	— Чи юу гэж инээгээ вэ? гэхэд нь

	— Зүгээр нэг юм бодогдоод гэчхээд чанга чанга инээхэд

	— Юунаас болж инээж байгаагаа мэдэхгүй, чи чинь солиотой юм уу гэж тэр дахин хэлэв.

	Солиотой хүн ч алга аа. Юунаас болж инээд хүрснээ ч мэдэж байна. Гагцхүү ярих хүсэл алга гэж би хэлэв.

	— Яасан их нууцтай амьтан бэ? гэж тэр хэлээд гомдсон байдалтай холдов.

	Эднийг би, намайг эд анх үзэж байгаа мөртөө, би эдний цөмийг нь нэр усыг мэддэг гээд л бодохоор зүүд мэт хачин санагдана.

	Энэ үед багш орж ирлээ. Ковальский дэвтрийг минь өгөөгүй байсан тул би «Ковальский, Ковальский» гэж аяархан дуудахад тэр дуулаагүй ч юм уу, дуулсан мөртөө дуулаагүй дүр үзүүлж байгаа юм уу хөдөлдөггүй.

	— Чи яагаад годгоноод байгаа юм. Томоотой суу! гэж багш зандрахад би сургуульд оров уу, үгүй юу анхныхаа сануулга авч байгаа нь энэ дээ гэж бодлоо.

	Би дэвтэр байхгүй болохоор тайван сууж чадахгүй дэмий л урдаа сууж буй хүүхдийн араар нуугдана.

	Бас айдас хүрнэ. Айх гэдэг хэчнээн тусгүй хэрэг вэ? Хэрвээ би том хүн байсан бол миний дэвтрээс хэн ч хуулахгүй байсан. Тиймээс би ч айх учиргүй. Нэгэнт сурагч болохоор яая гэхэв. Хэрвээ дэвтрээ гуйхад өгөөгүй бол намайг хувиа хичээсэн амьтан, багшийн өмнө ганцаараа сайн харагдах гэж хар амиа бодсон этгээд л гэнэ шүү дээ.

	Би уул нь сургуульд сурч төгсөж байсан болохоор эрх биш бусдаасаа сайн сурмаар бодогдоно. Бага сага мартсан зүйл байвч хуучнаа сэргээх, шинээр сурах хоёр, өөр шүү дээ.

	Багш хэл бичгийн дүрэм тайлбарлаж л байна. Би хэдийнээ мэдэх тул зүгээр л сууна. Бичих зүйл өгөхөд нь дорхноо биччихээд сууж байсан чинь багш ажиглав бололтой.

	— Чи яагаад бичихгүй байна? гэхэд нь би биччихсээн гэлээ. Тийм түргэн биччихсэнийг сонсоод багш дургүй нь хүрсэн байдалтай

	— Алив, яаж бичсэнээ үзүүл, аваад ир! гэлээ. Үзчихээд "үнэхээр сайн бичсэн байна. Нэг л алдаа гаргаж дээ хө" гэж байна. Намайг сургууль төгсөж байсан юм байна гэж бодуулахгүйн тул би нэг үгийг зориут алдаатай бичсэнийг багш минь ажиглажээ.

	— За хө, нэг алдаагаа өөрөө ол! Хэрвээ ингэж яараагүй сэн бол алдаагүй бичиж ч чадах байж шүү дээ гэж багш минь хэллээ. Би суудалдаа эргэж суугаад алдаагаа олох гэж их л хичээнгүйлэн хайж буй дүр үзүүлэн, дотроо ер нь өгсөн дасгал даалгаврыг ялангуяа эхний үед жаахан удаавтар биелүүлж байхгүй юм бол болохгүй нь байна. Цаашдаа ч яах вэ хэн хэн нь дасаад намайг энэ ангийн ганц өөдтэй нь гэж бодох болно гэж саналаа. Ийнхүү уйдсан янзтай сууж байтал багш дахиад:

	— За чи алдаагаа олов уу гэлээ.

	— Би алдаагаа оллоо гэхэд багш үзээд

	—Зөв олсон байна гэж хэлтэл хонх дуугарлаа. Жижүүр хүүхэд биднийг хөөж гаргаад ангидаа цэвэр агаар оруулна.

	Над бас л хачин санагдана. Би том байсан хүн. Одоо тэгээд хүүхдүүдтэй завсарлагаагаар хашаан дотуур хөөцөлдөн гүйлдэх үү. За яах вэ үзээд л алдъя гэж бодтол үнэхээр хөгжүүн сайхан, хэчнээн гоё вэ? Би ер ингэж гүйж хөөцөлдөөгүйгээс хойш удаан хугацаа өнгөрчээ.

	Залуу байхад ч галт тэрэг, машин гүйцэж ч зүүгдэж дүүжилж явдаг сан. Хүүхдүүдийн хойноос хөөгөөд гүйцэхгүй байгаа дүр үзүүлэн айлгадаг сан. Жаахан нас яваад ирэхээр шугамын автобус зогсож байхад нэг харайгаад орчих газраас хөдөлсөн ч ухас гэхээ больчихдог шүү дээ. Хүүхдийн хойноос хөөж барих гэж байгаа болж хөлөөрөө хэд хэд дэвхцэхэд цаад хүүхэд үнэхээр араас минь хөөж байна гэж бодоод хоёр тавхай нь гялалзаж нэлээд холдсоны эцэст эргэж харахдаа хууртсанаа мэднэ. Эсвэл хүүхдүүд чамайг даажигнан нэлээд зайдуу цойлон гүйхэд чи ганц үсрээд бариад авах дүр үзүүлэхэд том хүн болохоор нээрээ л чадна даа гэж хүүхдүүд бодно. Гэвч чи чадал байлаа ч ухасхийгээд жаахан гүйвэл амьсгаа бөглөчих гээд чадахгүй, өндөрхөн шатаар гарахдаа хүртэл зогсож амрахын зовлон ирдэг байсан байхад одоо би хүүхдүүдтэй ана мана ач тач уралдаж, салхи чихнээ исгэрэн хөөрөх нь хэчнээн сайхан бэ гэж бодохоос баярласандаа болж-хүүхэд байх ямар гоё вэ! гэж өөрийн эрхгүй дэвхцэн хашхирснаа гэнэт цочиж хүн амьтан дуулчхаагүй байгаа даа. Дуулчихвал намайг өөрөөр ойлгоно шүү гэж бодоод эргэн тойрныг ажигласнаа цаашаа ёстой л сум шиг нислээ.

	Нэг жаахан амьсгаагаа дараад бас жаахан гялалзлаа.

	Түргэхэн шиг ч алхаж чаддаггүй байсан намайг хүүхэд болгосон эрхэм «анахай» чи хэчнээн ачтай вэ! Чи намайг ёстой гялайлгалаа.

	Гүйж харайж, цовхчиж дэвхцэж явна гэдэг чинь ёстой л хүүхдийн дээд зэргийн жаргал шүү дээ. Юу ч бодох юмгүй чихнээ шүнгэнэх агаар, салхины үнэр амт авч, дур мэдэн дүүлж салхитай уралдаж явахаас өөр сайхан юм хүүхдэд хаа байх вэ.

	Ийнхүү онгирон гүйж яваад ойчтол өвдгөө шалба татлаа. Хонх ч жингэнэлээ. Гүйж хөөцөлдөх хугацаа минь арай ч бага юм шиг санагдаад хажууд зогсож байсан нэг хүүхдэдээ

	— За хоёулаа хурдаа үзчих үү? гэхэд ухасхийсэн чинь хөл өвдөхөө ч хэзээний мартчихаж, чихэнд бас салхи исгэрэхээс өөр юм үл дуулдана. Замд тохиолдох хүүхдийн хоорондуур сүлжин гүйсээр сургуулийн хаалганаа хүрч, шатны бариулаас барин шат өөд гялалзахдаа эргэж ч харсангүй нөгөө жаал хэдийнээ хоцорчээ гэдгийг мэдэж байлаа. Чамайг ч хурдаараа дийллээ дээ гэж бодоод гараа савлан хичээлийн байрны явцуу хонгилоор жирийж явтал яг захирлыг очоод мөргөчихдөг байна. Захирал бараг ойчих шахлаа.

	Би захирлыг харсан мөртөө л машин, галт тэрэгний жолооч шиг л юу юуны тухандгүй мөргөчихлөө!

	Энэ үед л би хүүхдүүдийг иймэрхүү зүйлд янз янзаар зэмлээд хэрэггүй юм. Учир нь энэ бол санамсаргүй тохиолддог нэг ёсны их гай юм. Эсвэл би хүүхэд байхаа болиод өчнөөн жил болсон болохоор ийм дүй найгүй болчихсон юм болов уу ч гэж бодно.

	Би анхны өдөр сурагч болж байгааг хэлэх үү. Олон хүүхэд үймэлдэн гүйлдэж байсныг хэлэх үү. Би уг нь тэр олон хүүхдийн дотор үймээд алга болчхож болох байсан боловч «Та уучлаарай ч» гэж чадалгүй солиотой юм шиг яг дороо зогсоход захирал намайг зах дээрээс минь барин сэгсчээд, над руу ширүүн гэгч хараад:

	— Нэр чинь хэн бэ, золиг минь? гэлээ.

	Зүрх минь цохилж би үг дуугарч чаддаггүй захирал намайг зориуд ингээгүй гэдгийг мэдэж байсан гэлээ ч ер нь хүнийг ингэж галзуу солиотой юм шиг мөргөж яаж болох вэ, гэмтэж ч болно шүү дээ.

	Би юм хариулах гэж бодсон ч гэсэн ам эвлэж өгөхгүй зогсож байхад захирал намайг дахин сэгсчээд:

	— Би нэрийг чинь асууж байна! Чи юм хэлэх үү, үгүй юу? гэлээ.

	Энэ үед биднийг тойрон өчнөөн хүүхэд цуглажээ. Тэгсэн ашгүй багш ирж тэднийг ангид нь хөөн орууллаа. Би ганцаараа толгойгоо унжуулан зогсоход захирал:

	— Яв, багш нарын өрөөнд ор! гэлээ.

	— Захирал багш аа, би учрыг нь хэлье! гэж намайг арай ядан дуугарахад:

	— Учир гачир ярих ч яамай, хүн асуугаад байхад яагаад нэрээ шууд хэлээгүй вэ, чи?

	— Олуулаа хараад байхаар нь зовоод байсан.

	— Галзуу юм шиг хүн дайрчих гэж явахдаа ичихгүй байсан уу чи? Маргааш ээжийгээ дагуулж ирээрэй!

	Би мэлмэртэл уйлж эхэллээ. Нулимс хамар дамжин бөмбөрнө. Захирал үүнийг хараад намайг өрөвдсөн бололтой

	— Харахгүй юу чи, сахилгагүйтэх ийм л гайтай шүү дээ. Сүүлд нь уйлаан майлаан болно гэлээ.

	Би энэ үед уучлалт гуйсан бол захирал намайг тавьчих байсан. Гэвч би «захирал аа, намайг л шийтгэ. Ээжийг минь зовоогоод яах вэ» гэж хэлэх гэсэн нус нулимс саад болоод болж өгдөггүй. Ингэж зогстол, «за, за ангидаа ор хичээл чинь эхэлчхэж» гэхэд нь би явж ангидаа орвол хүн бүр над руу хараад, багш бас над руу харна. Миний араас Марильский намайг ёвчин

	— Яав юу болов? гэж асууна. Би юу ч хэлсэнгүй. Нөгөө нөхөр маань дахин «чамайг юу гэв?» гэж шалахад нь миний дургүй хүрч «Чамд ямар хамаатай юм бэ» гэж чанга хэлэхэд, багш ч учрыг нь мэдсэн бололтой «Марильский чи битгий яриад байгаарай» гэж зэмлэлээ.

	— Тэгээд тэр хичээл дуусан дуустал надаас юм ч асуусангүй. Би дуугүй суун бодол болно. Нэлээд зүйлийг бодож тунгаах хэрэгтэй байсан тул анги дотор юу ярьж байгааг үл ойлгон гиюүрч сууна. Тооны хичээл хийж хүүхдүүд самбарт гарч тоо бодож самбараа арчиж, багш цэрд авч ямар нэг зүйл тайлбарлаж ярьж байх шиг байна. Би юу ч сонсохгүй харахгүй дүлий хүний дүрээр мэлэрнэ. Юм ойлгож байгаа хиймэл дүр ч үзүүлсэнгүй.

	Багш миний байдлыг ойлгож, надаас юм асуухгүй байгааг нь бодож лав л сайн санаатай хүн байх гэж бодогдоно. Хүүхэд байхад нэг бүдрэхэд долоо бүдэрдгийн учрыг би сая л ойлгож үүний учрыг нь хүүхэд өөртөө итгэх итгэлээ алддагт байна гэж бодлоо. Уг нь хүүхдийг нэг нь загнаж зандарлаа гэхэд нөгөө нь урмыг нь сэргээж, тайвшруулдаг байваас зохистой.

	Ер нь тэгээд дуугаа өндөр болгон загнах хэрэг байна уу гээд бодоход баймаар ч юм шиг, үгүй ч юм шиг санагдана.

	Би багш байхдаа яадаг байлаа даа гээд бодтол янз бүр л байсан шиг байх юм.

	Жишээ нь би захирлыг дайрчихлаа. Захирал намайг шилэн хүзүүнээс заамдаж аваад, уур нь оволзсоноо тайвширчээ. Өөр яаж болох байв? Намайг уучлаа болов уу, үгүй юү? «Ангидаа ор!» л гэсэн. Ингээд маргааш ээжээ дагуулж ирдэг хэрэг үү?

	Хүүхэд болоод хэдхэн цаг болох хооронд би мөн их юм үзэв ээ. Хоёр удаа их айлаа. Нэг дэх нь Ковальский дэвтрийг минь авчхаж айлгаад, дараа нь захиралтайгаа мөргөлдөж заамдуулж айгаад, тэгээд бас захирал одоо намайг яахыг мэдэхгүй сууна.

	Захирал намайг яг л хулгайч хүнийг барьж авч байгаа юм шиг загнасныг яана. Миний ичсэнийг яана. Том хүн аль нэгнийгээ мөргөчхөж гэхэд заамдалцахгүй. Том улс болгоомжтой явдаг ч гэсэн хааяа бие биетэйгээ хүчтэй тулчих явдал байдгаа даа.

	Хүүхдүүдийг гүйхийг хориглосон зүйл үгүй биз дээ?

	Би хүүхэд болчхоод хэдхэн цаг болох хооронд уйлж гомдож, одоо нулимс гарахгүй байтлаа сэтгэл гонсойсон хэвээр.

	Бас тэгээд хүчтэй гэгч ойчсоныг минь яана. Оймсоо доошлуулан үзвэл өвдгөө шулга татжээ. Эхлээд ч өвдөхийг мэдэхгүй байсан боловч одоо хорсож байгаа нь мэдэгдэнэ.

	Сурагч болоод хоёрхон цаг өнгөрч байхад би багшаасаа «томоотой суу гэж» зэмлэл хүлээж амжжээ.

	Намайг дэвтрээ өгч хуулуулсныг минь багш мэдсэн бол яах байсан бол? «За чи нэг давтаад хэлээд орхи доо» гэж багш надаас асуусан бол би яах байсан бол? Ингээд бодохоор би хуурамч, анхаарал муутай, салхин дэвүүр шиг хөнгөн эд байх нь ээ. Энэ бүхэн бол би дахин хүүхэд болсных шүү дээ. Тэгэхээр том хүн байснаараа байсан бол ч дээр байж уу.

	Тах нь элэгдэж мөлгөр болсноос мөс рүү шигдэж орж чадахгүй, тэгэхээр хүнд ачаа ачсан морь хүчлэн гишгэх аргагүй байсныг бодоод хөөрхий морийг их өрөвдөж байснаа эргээд л хуучин бодол руугаа орлоо.

	Том байхад ч үнэхээр зөв байсан юм уу?

	Би одоо хичээлийн байр, хонгилоор болгоомжтой аятайхан явж байх болохоор захирал намайг уучлах болов уу? Үнэхээр шөнө цас орох болов уу? Түрүүн цас мөн ч сайхан шүү. Ингээд цонхоор хартал цасан шуурга харанхуйлж байхад нь нөгөө хүүхдүүд цас орох эсэх талаар мөрий тавьсан болов уу. Америкт томчуул ч гэсэн шальтай шальгүй юмаар мөрий тавьж байдаг юм гэнэ лээ.

	Тэгээд бодохоор хүүхдүүд ер нь томчуулаас ялгарах онцгой юм байдаг байна уу, үгүй юу.

	Цонхоор харахад үүл манан болж хав харанхуйлна. Хүүхэд бол хаврын тэнгэр л гэсэн үг. Наран мандаж, хөгжүүн сайхан байснаа, манан будан таран юу ч үзэгдэхээ болино. Томчуул бол манантай тэнгэр шиг дандаа дүнсийж, нэг их баярлаад байх юмгүй, нэг их гонсойгоод байх юмгүй, сүрхий дүр гаргаж явдаг улс. Би том байсан болохоор үүнийг мэднэ шүү дээ. Хүүхдүүдийн баярлах гомдох нь яг л хаврын тэнгэр шиг өөрчлөгддөг байхад томчуудынх бол хашин морь шиг удаан байна» гэсэн нэг адилтгал бодогдож, над их таашаагдлаа. Ингээд бодохоор том болчих бололцоо байлаа ч гэсэн жижиг, хүүхэд байх нь дээр юм даа гээд бодсон чинь сэрүүн сайхан орой таанын үнэр ханхалсан тал газар гэрээс сэнгэнэсэн салхийг цээж дүүрэн амьсгалах шиг сэтгэл тэнүүн болоод ийм үед ойр тойронд нам гүм, од мичид хэдийнээ түгсэн байдаг шүү дээ.

	...Гэв гэнэт хонх дуугартал би давхийн цочлоо. Завсарлагаа болсон чинь хүүхдүүд янз янзаар оролдож, яасан ийснийг минь асууж гарлаа. Томчуул бодохдоо хүүхдүүд зодоон цохион хийх дуртайдаа тэгж байдаг гэж санана. Чанартаа тийм биш юм. Хүүхдүүдийн дотор бусдаасаа хүч чадал илүү нь чадал муутай хэсгээ дээрэлхэн зодож, нүдэж явдаг нөхөд байдаг. Тийм нөхдөөс дөлж, далдирч явахаар тэд улам гаарч, даврахад нь хариу барих хэрэгтэй болдог. Бид тийм хэсгийг үзэн яддаг. Тийм хүүхэд ашгүй цөөвтөр байдаг. Тэгэхэд томчуул үзэхдээ хүүхэд бүхнийг зодоонч, цохиоч юм шиг үздэг. Тэд ёстой зодоонч цохион хүүхэд гэдэг хэн болохыг ойлгодоггүй. Тийм хүүхэд бол ямар ч номхон дөлгөөн хүүхдийг уурлуулж дөнгөнө.

	Над зовлон болсныг хүүхэд бүхэн мэдэж байна. Би захирлыг бараг дайраад унагачих шахсан болохоор «чи яав? Захирал юу гэв» гэж намайг шалахын хэрэггүй, өөрснөө чигийг нь мэдэж байх ёстой шүү дээ. Үгүй тэгээд ганц нэг нь асуугаад өнгөрдөг бол ч яах вэ. Нэгийг нь арай гэж явуулахад нөгөөдөх нь хүрч ирээд л шална. Тэгэх байтугай намайг ярих дургүйг мэдээд байгаа мөртөө урьд хожид надтай онц юм ярьдаггүй хүүхэд хүртэл илүү хошуу таргаж хүрч ирээд л: «Чи захирлыг дайрчхаа юу? Захирал чамайг ээжээ дагуулж ир гээ юу» гэж ирээд л сүрхий юм мэдчихсэн юм шиг шалахад нь заримд нь учирлаж хэлээд, заримд нь уурлаж үзээд аргаа барж байтал, өглөө намайг галзуу амьтан гэж доромжилсон Висьневский хүрч ирээд:

	— «Чи юу гэж уйлж унжаав! Захирал чамайг ёстой зад загнажээ дээ! Чи, хүүхдүүд намайг түлхээд гээд л хэлчихгүй дээ» гэхэд нь:

	— «Худал хэлэх дуртай юм бол чи өөрөө л тэгж бай» гэж хэлчхээд дэмий ч юм болов уу даа гэж тэр дороо бодлоо.

	— Үгүй ер өө, их шударга эд гарах нь! Хүүхдүүдээ энэ ариун этгээдийг хараач, гэхэд нь би холдохоор шийдтэл: «Чи жаахан хүлээ л дээ. Яараад яах вэ» гэж хажуугаар зэрэгцэн яваад үе үе бөөр лүү минь ёворно. Бүр болохгүй болохоор нь нэг түлхчихсэн чинь: — Чи битгий хүнийг түлхээд бай. Энэ ямар чиний хувийн сургууль биш. Багшийг ганцхан алдаа гаргажээ гээд магтчихаар ч нэг их онгирохдоо яадаг юм бэ» гэхэд нь би юу яриад байгааг нь ойлгохгүй байснаа сүүлд нь учрыг нь олоод ангиасаа гарах санаатай хаалга руу дөхтөл намайг улам шахаж, «Чи юу гэж зугтаад байгаа юм бэ? гээд «Үгүй мөн хөөрхөн амьтан юм аа чи, уйлдаг хөөрхөн охин минь, алив, нүүрээ нааш нь харуул» гээд балиар гараараа нүүрийг минь шудраад авахад нь би ч хариу далайлаа.

	...Висьневский надаас илүү хүчтэй ч гэсэн би тэсэхүйеэ бэрх уур хүрсэн болохоор яавал яахаар зориг орж, хэрвээ зодоон цохионд хүрсэн юм гэхэд би сайн наагаад өгөх байлаа.

	Хэрэв захирал энэ үед санаандгүй таарчээ гэж бодоход цөм л миний буруу болно шүү дээ. Яагаад гэхээр түрүүчийн хийсэн гэмийн сүүл нь ч далд ороогүй байхад дахиад л үл бүтэх зан гаргаж байдаг. Захирал намайг зүсэлчихсэн байгаа. Тэгэхээр би болдоггүй этгээдийн тоонд орж «энэ ер нь үл бүтэх нөхөр байгаа юм. Үүнийг нэг биш удаа ингэж байхыг нь мэднэ» энэ тэр гээд л ярих болно.

	Би багш байхдаа мөн л иймэрхүү ярьдаг байлаа... Яг тэгтэл хүүхдүүдийг ангиасаа гарч үү, үгүй юу гэдгийг шалгахаар багш ангид орж ирээд «За хүүхдүүдээ, завсарлацгаа, энд сууж байгаад яах вэ» гэлээ. Гэтэл нөгөө нөхөр маань «Багштаан энэ чинь намайг гаргахгүй хашаад байх юм» гэж багшид гомдол мэдүүлдэг байна. Миний зэвүү хүрснийг хэлээд яана аа. Ёстой нүүр лүү нь нулимаад авмаар байсан. Багш төдий л үгэнд авсангүй «За гарцгаа, гарцгаа» гэлээ.

	Нөгөө нөхөр маань өрөөсөн нүдээ долийлгон, амаа мурийлгаж над руу хараад том том алцганасаар гарахад би ч араас нь гарлаа.

	Би хашаа руу ч гарсангүй, завсарлагаа дуусахыг хүлээж ганцаараа зогсож байтал Манек гэдэг хүүхэд намайг харчхаад хүрч ирээд:

	— Хоёулаа явж тоглох уу? гэж зөөлнөөр хэллээ. Би «үгүй» гэлээ.

	Манек зогсоод л над руу хараад л яахаа олж ядаж байх шиг байна.

	Энэ бол өөр хэрэг шүү дээ. Тэгээд бүлтгэнээд байхаар нь би ингэлээ, тэглээ гээд бүгдийг нь ярилаа.

	— Харин захирал багш намайг уучилсан эсэхийг би мэдэхгүй байна гэлээ. Манек жаахан бодсоноо «Захирал багш ууртаа л тэгсэн байх. Тэгэхээр чи багш нарын өрөөнд ороод шууд асуугаад л мэдчих» гэж эрсхэн хэллээ.

	Ингээд зургийн хичээл орлоо.

	«Хүүхдүүд ээ, та нар ямар нэг навч цэцэг юм уу, өвлийн байдал эсвэл өөр нэг дуртай зүйлээ зурцгаа» гэж багш хэллээ.

	Би харандаагаа аваад «Сонин юм юу зурах бил ээ?» гэж дотроо бодлоо.

	Би зураг зурж байгаагүй. Том байхдаа ч зураг зурдаггүй байсан. Бидний үеийн сургууль хатуу ширүүн, сонирхол муутай, юм болгоныг хорьж цагдсан их айхавтар байсан. Тэгээд би сургууль гээд л зүүдлэхээр хүйтэн хөлс минь чийхралдчихсан сэрдэг сэн. Сэрчхээд «аа энэ чинь зүүд байж» гэж бодохоор арайхийж санаа амардаг сан.

	— Чи зурж эхлээгүй л байна уу? гэж багш асуулаа.

	— Юунаас эхлэхээ л бодож сууна гэж би хэлэв.

	Багш маань сайхан цагаавтар үстэй, цагаан сэтгэлтэй янзтай инээсэн даруу эмэгтэй байсан юм.

	— За бод, бод! Тэгвэл нэг сонин зүйл зурчхаж магад гэхэд нь:

	— Би хуучин сургууль ямар байсныг зуръя, гэж хэлчхээд яах гэж тэгж хэлснээ ойлгож ядаж байтал:

	— Чи хуучны сургууль ямар байсныг яаж мэддэг юм гэж бас лавлан асуулаа.

	— Аав над ярьж өгсөн юм гэж булзааруулахаас өөр замгүй боллоо.

	— Аа тэгвэл, их сайн байна. Энэ бол их сонин болох ёстой гэж багш таашаалаа.

	«За би ер зурж чаддаг болов уу, үгүй болов уу. Гэвч бусад хүүхдүүд ч гэсэн бас л миний ижил шүү дээ» гэж сэтгэлээ тайвшруулна.

	Би ч муухан зурдаг шүү, үнэндээ. За яах вэ, болохгүй юм боллоо гэхэд намайг шоолно л биз.

	Хоёр хажуугаар нь дагуулан голд нь нэг хэсгийг оруулж зурдаг зургийг гурамсан зураг гэдэг юм. Энэ гурамсан зургийн хэсгүүд нь өөр хооронд ижил биш байж болох боловч ерөнхийдөө нэг зүйлийг харуулдаг. Би тийм зураг зуръя гэж шийдээд дэвтрийнхээ хуудсыг гурав хувааж, дунд хэсэгт нь хичээлийн завсарлагаа болж, хүүхдүүд бие биетэйгээ хөөцөлдөн, нэг хүүхэд гэм гаргасан бололтой багш чихийг нь мушгичихсан, нөгөө хүүхэд нь уйлж, орилж байна. Багш хүүхдийн чихнээс нь зулгаан нуруу руу нь байдаг чадлаараа буулгахад нөгөө жаал өвдсөндөө болж өрөөсөн хөлөө дээр гэгчийн өргөөд газраас хөндийрчихсөн байхад бусад хүүхдүүд эргэн тойрон айсан янзтай зогсож бүлтийтэл харцгаана. Энэ хэсгийг би дунд нь зурна. Зургийн баруун гар талд хичээл хийж байгаа байдал. Багш нэг хүүхдийн гараас нь барьж алган дээр нь шугамдаж, бусад хүүхэд нөгөө жаалыг өрөвдсөн янзтай харж байхад нэг үл бүтэх жаал тавласан байдалтай харагдана. Зургийн зүүн гар талд сахилгагүйтсэн хүүхдийг цээрлүүлэн шийтгэж байгаа байдал. Цэвэр бичиг заадаг сахалтай багш нэг гартаа цавчраг далайгаад зүггүйтсэн жаалыг сандал дээр хэвтүүлэн хөлөөс нь манаач өвгөнөөр татуулчихсан зодож байна.

	Энэ бүхнийг харахад уй гашуу татаж ямар ч хөгжил байхгүй яг л шорон шиг байх юм.

	Би зориут хар дэвсгэр тавьж зураад «Хуучин үеийн сургууль. Гурамсан зураг» гэж гарчиглав.

	Би найман настай байхдаа энэ сургуульд сурдаг байлаа. Энэ бол миний анхны сургууль байсан бөгөөд «бэлтгэл» нэртэй байж бил ээ.

	Нэг хүүхдийг зодон цээрлүүлж байсныг санаж байна. Цэвэр бичгийн багш л зодсон юм даг. Харин багш нь Кох гэдэг бил үү, шавийг нь Кох гэдэг бил үү, санахгүй байна. Нэгийг нь Кох, нөгөөг нь Новицкий гэдэг юм сан.

	Би тэгэхэд их бага байж, тэр сургуульдаа удаагүй ч гэсэн багын явдал нүднээ илхэн учир би одоо уг зүйлийг зурж сууна. Харандаа минь бараг гарыг хөтлөх шахан жирэлзэхэд би гайхаж, нэг харсан чинь хүүхдүүдийн толгой нь бүгд жижигхэн болчихсон, би хүүхэд бүрийг өөр өөр царай зүстэй, зарим нь шанаагаа тулсхийсэн зарим нь өндийж харсан зэргээр зурахыг хичээнэ. Би өөрийгөө эхний ширээнээс зайдуухан зурлаа.

	Зураг зурж байхад хүүхэдтэй уралдчихсан юм шиг чих нүүр минь халуу оргиод ёстой л онгодтой гэгч зурж гарлаа.

	Би том хүн байсан болохоор онгод орох гэгч юу болохыг мэддэг байлаа. Жишээ нь алдарт шүлэгч Мицкевич «Цээжээр шүлэглэхүй» гэдгээ бичихдээ ёстой онгод нь орсон байх аа.

	Онгод орохоор хүнд ажил хөнгөн болж, зурах, бичих, сийлэх, юм урлах урам зориг орно. Тийм үед чи хүнд хүчир ажлын зовлонг үл ажирч чиний хийх юмыг ямар нэг хүн хийгээд өгчхөж байгаа юм шиг болно. Тэгээд хийж дууссаны эцэст эцэж цуцсанаа ч мэдэхгүй, бараг ийм зүйл хийчихсэнээ ч үнэмшихгүй мэт болно.

	Миний санахад хүүхдүүдэд саад болоод байхаас биш, хүүхдүүд онгодтой ажилладаг байх.

	Жишээ нь ямар нэг юм уншиж, бичиж байлаа гэе, эсвэл тоо бодохоо шууд ойлголоо гэе. Ийм үед яльгүй алдаа гарлаа гэхэд л зогсоогоод л дахин дахин хэлүүлэх гээд л эхлэхээр бүх юм болохоо больж, сандарч салгачихсанаас болж холион бантан хутгана.

	Онгодтой ажиллаж байх үед хэнд ч саад хийж болохгүй. Тэр хүн ганцаараа нүд харалган, чих дүлий юм шиг ажиллах ёстой.

	Би энэ зураг зурж байхад ёстой онгод нь орсон байсан байх. Багшийг хажуудаа дөхөөд ирснийг ч үл мэдрэн нэг зураас нэмж, нөгөө зураасыг арилган, хэд олон дахин баллаж сохлохгүйн тул их л хянуур нямбай ажиллаж, зурсан зүйлээ хараандаа нэг ойртуулж, хараанаасаа нэг холтгон байсаар эцэст нь багш намайг ажиглаж байгааг мэдлээ. Намайг дээшээ хартал багш минь инээмсэглээд хацрыг минь иллээ.

	Би ямар нэг хүн биед минь хүрэх буюу илж таалахад дургүй боловч багшийн минь гарын зөөлөн дулаан нь над аятайхан санагдсан тул би ч инээмсэглэв.

	— Чи гурамсан зураг гэж ийм байдгийг яаж мэдсэн юм бэ?

	— Би зураг, ил захиа, сүм зэрэгт харсан юм гэчхээд ичиж нүүр минь улайлаа. Багш: 

	— Зургийг чинь үзэж болох уу? гэлээ.

	— За, за гээд би дэвтрээ өглөө.

	Багш миний зурсан шинэ хуучин зургийг үзэж байтал Висьневский босож ирээд бас л илүү хошуу гаргаж гурамсан зураг байна гэхэд нь багш миний зургийг магтан бусдад харуулах вий дээ гэхээс бие минь зарсхийлээ. Энэ олон хүүхэд дотор атаархаж жөтөөрхсөндөө сүүлд нь тоглоом шоглоом болгох хүн байна гэдгийг багш эрхбиш мэдэх байгаа даа гэж бодож байтал багш ашгүй миний бодсоныг ойлгов бололтой. Висьневскийг чи суу, суу, гээд «За чи одоо завсарлаж болно» гэж над хэллээ. Ингээд миний дэвтрийг нямбайхан гэгч хамхиад ширээн дээр минь тавихад би том болоод багш болбол хүүхдийн дэвтрийг ширээн дээр шидэхгүй, алдаа мадаг гаргалаа гэж хар чернилээр палийлгатал бичихгүй, энэ багш шиг нямбайхан эргүүлж өгч байх юм байна даа гэж бодлоо.

	Хичээл тарж байсан болохоор би төдий удаан амарсангүй, багш нарын контор луу очиход хаалганы нь дэргэд захирал, манай багш хоёр зогсож байгаа харагдана. Мөн тэндээс манаач ирж яваа байна. «Захирал багш аа!» гэж би хоёр дахин хэлсэн боловч аяархан хэлсэн бололтой, захирал юу ч сонссонгүй. Ер нь хүнд юм хэлэх гэхээр ичих үндэстэй байвал мөн яггүй шүү дээ.

	Тэд нар ямар нэг чухал юмны тухай яриад байгаа бололтой, би ч түүнийг нь сонсох юм алга. Тэгтэл ашгүй захирал над руу хандан:

	— Чи яваад зургаадугаар ангид бөмбөрцгийн дүрс байна уу, үгүй, түргэн үзээд ир! гэлээ.

	Тэгээд захирал над руу харснаа танив бололтой.

	— Битгий замаараа хүн дайрчхаж үзээрэй гэж байна.

	Би 6-р ангийн үүдэн дээр гүйгээд ирсэн чинь дотроос ангийнхан нь

	— Чи яах гээд байгаа юм бэ? Яваач цаашаа гэж хашхирна.

	— Бөмбөрцгийн дүрс танайд байна уу? гэхэд

	— Бас их санаатай эд юм гээд намайг түлхээд оруулахгүй болохоор нь «захирал асуулгаж байгаа юм» гэтэл, нэг нөхөр миний үгийг дуулаагүй бололтой «Чи яагаад зайлахгүй байна аа, хамар бүтэн дээрээ холдвол таарна шүү» гэж хашхирна. Би «Захирал намайг...» гэтэл «Юун захирал...» гэж хашхирна. «Захирал бөмбөрцгийн дүрс байна уу?» гэж арай гэж учраа хэлтэл «Манайд юу ч байхгүй, маанаг минь» гээд толгой руу минь цохиж аваад хаалгаа тавхийтэл хаачихлаа.

	Би юу гэж хэлэхээ олж ядан багш нарын өрөө рүү очоод: 

	— Багш аа, тэд нар бөмбөрцөг байхгүй гэж байна, гэлээ.

	Ашгүй энэ үед нэг хүүхэд бөмбөрцгийн дүрс бариад ирж яваа харагдлаа. Захирал багштай ярих зав бололцоо даанч алга тул аргаа барахдаа багшийнхаа гараас чангаалаа. Чангаах ч гэж дээ ханцуйнаас нь аяархан дугтраад: — Багш аа, эрхэм багш аа! гэсэн чинь багш тэр дороо сонсоод надтай хамт жаахан зайдуухан болоод «Чи юу гээ вэ?» гэж над руу бөхийлөө. 

	— Ээжийг минь битгий дуудаж үзээч гэж та захирал багшид гуйж өгөхгүй юу гэж би багшийнхаа чихэнд шивнэх төдий хэллээ.

	Хүүхэд байх ч хэцүү юм аа даа. Том хүнтэй ярихад заавал толгойгоо сөлийлгөх хэрэгтэй. Томчуулын толгой түрүү гэдэг чинь бүр тэр дээр. Бүх юм тэр дээгүүр л болно. Чухам ийм учраас томчуулыг сууж байхад хүүхэд зэрэгцэн зогсох дуртай байдаг. Томчуудтай нуруу туруу зэрэгцсэн юм шиг болно шүү дээ.

	— Захирал яагаад ээжийг чинь дуудах болсон юм бэ? гэж багш асуулаа.

	Би юу ярихаа зовоод, эвгүй санагдсан тул толгойгоо унжуулан зогсоход багш минь бүр тонгойгоод:

	— Би чиний юу хийснийг мэдэхгүй бол захирлаас гуйх аргаа мэдэхгүй шүү дээ. Чи том хэрэг гаргачихсан юм уу? гэлээ.

	Том бага аль болохыг би өөрөө сайн тунгаан мэдэхгүй байгаа ч гэсэн «гайгүй хэрэг» гэж хэллээ.

	— Тэгвэл ярь, ярь гэж багш асуулаа.

	Том улс ямар нэг зүйлд ямагт яарч тэвдэж ажил төрлөө гүйцэж ядаж явдаг болохоор хүүхэд бид тэдэнд хийсэн болсон зүйлээ нэгд нэггүй ярьж өгч чаддаггүй байх. Тэдний ажил нэг өөр, хүүхэд бидний явдал бас нэг өөр болохоор аар саар зүйлээ томчуудад ярьж цагийг нь аваад яах вэ. Хүүхэд бидний явдал шальгүй тул «болно, болохгүй» хоёр үгийн нэгийг л дуулбал боллоо гэсэнрхүү юм бодогдоно.

	— Би коридороор гүйж яваад захирлыг дайрчихсан юм гэлээ.

	— Тэгээд гар хөлийг нь гэмтээчихсэн үү?

	— Үгүй, гүзээг нь мөргөчихсөн

	— Гүзээ гэхээр гэдсийг нь гээч гээд багш инээмсэглэв.

	Ингээд хэдхэн мөчийн дараа миний асуудал учир нь олдож, би дотроо «гялайлаа даа» гэж бодоод үүнийгээ ч илэрхийлж чадалгүй, гол нь энэ будилаан дуусаж хичээлдээ дахин суух болсондоо ихэд олзуурхав.

	Сүүлийн хичээл дээр багш эксимосын тухай уншиж өгөв. Тэдний өвлийн улирал нь хагас жил үргэлжилж, орон сууцаа цасаар барьж «иглоо» гэж нэрлэдэг гэнэ. Гэр дотроо гал түлж болох боловч нэгэнт цасан гэр тул хайлчхаж магадгүй тул хүйтэн л байдаг байх даа.

	Би хуучин том хүн байхдаа эксимосын тухай илүү тодорхой мэддэг, үнэндээ тийм хүмүүс байдаг эсэхийг ч төдий л анхаардаггүй байжээ. Одоо харин тэднийг өрөвдөх сэтгэл төрж байна.

	Нүдний хараа минь багш дээр байвч миний дотор торойх ч бут сондуулгүй хэмжээгүй цас, мөсөн тал үзэгдэж, шөнө болоход тас харанхуй болоод л зөвхөн умардын туяа сиймийх нь сэтгэлд хүйтэн санагдаад эксимосчууд мөн ч хөөрхийлөлтэй улс юм даа. Манай энд хамгийн ядуу хүн гэхэд л үгүйдээ наранд биеэ ээж сууна шүү дээ гэж бодно...

	Багшийг энэ тухай уншиж байхад ёстой чив чимээгүй байлаа. Энэ бүхнийг үл сонирхох мангуу амьтан байдаг юм аа гэхэд саад тотгор хийх сачий нь хүрэхгүй биз. Горьдсон ч гонж биз.

	Хүүхдүүдийн нүд нь бүлтрэх шахам багш руу ширтсэнийг үзэхэд тэдний өмнө мөн л зах хязгааргүй цас мөс харагдаж байх шиг байна.

	Зургийн хичээлийн өмнө дэлхийн байдал орсон сон бол би үүнийг илүү зурах байсан байх гэж харамсана. Нэг хүүхдийг нь зодож байхад тойрсон хүүхдийн харц айсан цочсон янзтай байсан бол одоогийн энэ харцыг бүр өөрөөр зурах ёстой. Хүүхдүүд их л юм бодсон янзтай харцгаажээ.

	Би дэвтрээ гаргаж гурамсан зургаа харж анхаарал сарнин юу ч сонсохоо болиод байтал хүүхдүүд гэв гэнэт шуугилдаад явчихлаа. Би тэрхэн хооронд юу уншаад өнгөрснийг ойлгосонгүй. Байдлыг ажиглавал багш хойд зүгийн хүмүүс далайн гахай, далайн хав агнадаг гэж уншсан бололтой.

	Бүгдээрээ асуулт тавьж, зарим нь суудлаасаа босчихсон хүн бүр л нэг юм мэдэхийг бодож байгаа бололтой. Та нарыг чимээгүй болохгүй бол би юу ч сонсохгүй байна. Нам гүм болсны чинь дараа л тайлбарлал гэж багш хэлнэ. Бүх зүйлийг нь бүр нарийн мэдэж авъя гэж бодсоноос хүүхдүүд нэг л нам гүм болж чадахгүй байлаа.

	— Эксимосчууд талх иддэг болов уу? Тэд дулаан бүлээн газар луу яагаад шилжин суудаггүй юм бол? Тэнд тоосгон байшин барьж болох болов уу? Арслан, далайн гахай хоёрын аль нь хүчтэй бол? Эксимос хүн төөрвөл осгож үхэх болов уу? Тэнд чоно байдаг болов уу? Эксимосчууд бичиг уншиж чаддаг болов уу? Тэдний дотор мангас бий болов уу? Цагаан арьстныг хэрхэн үздэг бол? Тэд хаантай болов уу? Чарга хийхдээ хадаас хаанаас олдог бол? зэрэг түмэн шидийн асуулт тавилаа.

	Аль нэг нь өвөг аавынхаа, талд төөрсөн тухай дурсан ярихад нөгөөдөх нь чонын тухай ч ярих шиг. Ер нь хүүхэд бүр өөр өөрийнхөө мэдэх сонин зүйлээ ярьж, илүү хачин зүйл асуух гэж бодохоор бусдыгаа чимээгүй байлгаж өөрөө ярихыг хичээнэ.

	Ер нь аливаа хүнд бусдын хэрэг хамаагүй л бол тоохгүй явж чадна. Гэтэл эдгээр хүүхдийн хувьд мах цусны нь тасархай эксимосын амьдрал их сонин санагдаж, хэдхэн мөчийн өмнө энэ хүүхдүүд хойд туйлд очоод ирсэн юм шиг, тэр ард түмэнд хэрхэн яаж туслах тухай бодол болно.

	Хуучин цагт улс төрийн хэрэгтнийг Сибирьд цөлдөг байхад эцэг эх төрөл төрөгсөд нь тэндээс нэг л хүн ирвэл Сибирь ямар газар болох, цөлөгдөгсөд юу хийдэг, эх нутагтаа эргэж ирдэг болов уу, үгүй юу гэж түмэн зүйл шалгаана. Захиа занаанд тэр болгоныг бичиж болох биш дээ.

	Ном уншлаа ч гэсэн тэр болгоныг мэдчих биш. Хүүхдүүдийн сонирхол их өндөр байсан тул зарим нэг нь хагас дутуу сонссон тул хойд зүгийн цас мөс, туйлын туяа, тэндхийн амьтадын талаар багш дахин ярих ёстой боллоо.

	Гэвч багш энэ хичээлийг дөрөв дэх удаагаа явуулж байгаа аж. Бидний хувьд бол тэрхүү алс холын ах дүү нарынхаа тухай анх сонсож буй тул багшийн ядарсныг мэдэхгүй дур дураараа аашлахад эрхбиш багшийн уур хүрч, ингээд байвал та нарт хэзээ ч ийм юм уншиж өгч байхгүй гэлээ.

	Багшийн «хэзээ ч» гэдэг үг арай хатуудсан бололтой. Энэ үгийг нэг сонжооч этгээд өлгөж аваад «манай багш сайн шүү дээ. Бид ч гэсэн орилоод байгаадаа л тэнэг болохоос биш уг нь ч зүгээр шүү» гэж хашхирах нь наанаа багшийг хамгаалж буй мэт боловч цаагуураа багшийг егж алиалсан тул багш ч дүрсхийв бололтой. Ер нь олны дотор нэг тийм этгээд байдаг шүү дээ. Хичээл сонирхолтой сайхан болж байвал чимээ аниргүй байна. Тэгвэл тийм этгээдэд үймүүлэх сиймхий гарахгүй. Ашгүй саяын багшийн энэ үг л загатнасан газар нь маажсан юм шиг болж, багш ангиас хэнийг нь хөөж гаргах вэ? гэсэн байдалтай байснаа завсарлах болоогүй юм болов уу гэсэн шиг цаг руугаа харлаа. Хичээл анхааралтай сайхан болж байснаа иймэрхүү төгсөх гэж байгаа нь багшид өөрт нь ч эвгүй болох шиг боллоо. Багш уураа дараад:

	— Алив, тэр нэг нөхөр юу уншсаны тухай яриад орхи гэж нөгөө хүүхэд рүү заалаа.

	Ингээд л багш нь асууж, ангиараа дув дуугүй суудаг ердийн хичээл эхэллээ.

	Том байхад ямарваа асуудал өөртэй чинь шууд холбоотой байх тусам тэр тухай ярихад амар байдаг. Гэтэл хүүхдийн хувьд бол тийм биш юм. Хүүхдүүд бол харин аль л сайн мэдэх тусмаа зөв буруу хэлчих болов уу гэж ичиж зовоод үг нь эвлэж өгдөггүй юм.

	Хичээл ийнхүү жаахан сонирхол муутай дууслаа. Завсарлагаагаар бөөн маргаан боллоо. Нэг нь нэг юм тогтоочихсон байхад нөгөөдөх нь өөр зүйл тогтоочихсон байх жишээтэй тул ёстой л хөгжүүн яриан үүслээ.

	— Багш тэгж л уншсан шүү дээ.

	— Битгий худлаа яриад бай

	— Чи багшийг уншиж байхад алмайрч суугаа биз.

	— За чи өөрөө алмайрагч, мэдэв үү.

	Үнэн мөнийгөө батлуулах гэж гэрч ч дуудаж л байна.

	— Багш, цонхыг мөсөөр хийдэг гэж уншсан байх аа?

	— Багш, далайн хав бол загас юм гэсэн байх аа?

	— За, за багшаас л лавлая гэх зэрэг ярьцгаана. 

	Ингээд бодоход хүн бүр л над шиг нэг сонин юмны тухай эргэцүүлж бодсоор зарим зүйлийг нь тогтоолгүй өнгөрчээ. Тэгэхээр ярьсан зүйлийг бүхэлд нь гаргая гэвэл анги нийтээрээ л оролдвол чадах байх аа. Хүүхдүүд одоо гадаа гэртгүй эксимос болж тоглоод сонсоогүй хүүхдэд үүнийгээ сонин болгож яриад, өөрсдөө нэмж чимэх болно доо.

	Манек бид хоёр гэр лүү харьж явлаа

	Гудамжаар яваа галт тэрэг, гүйж яваа нохой, хажуугаар өнгөрч байгаа цэрэг, дэлгүүр хоршоо, дэлгүүр хоршооны хаяг цөм л сонин, саяхан будаж шинэрүүлчихсэн юм шиг. Энэ бол гудамжаар явдаг галт тэрэг мөн гэж мэдэвч номер нь тэгш тоотой таарах болов уу, сондгой тоотой таарах болов уу гэж бодох шиг.

	Цэрэг хажуугаар өнгөрлөө гэхэд л их бууны анги уу, явган цэрэг үү гэж зүүсэн тэмдэг өөд нь өлийх жишээтэй.

	Утасны хүн ярьдаг утсаа засаж, ажилчин хүн суваг янзлаад юм бүхнийг ажиглан зогсож саатахгүй байх аргагүй.

	Тэр бүр шинэ шинэ санаа бодол ургана.

	Нохойд бол нусны алчуур хэрэг алга аа даа. Нохой хамраа хэлээрээ долоочихдог шүү дээ гэж бодож хэл минь хамартаа хүрэх нь үү, үгүй гэж үзвэл:

	— Чи хамраа хуруугаараа доош нь дараач гэж Манек зөвлөлөө.

	— Хуруугаараа дарвал ямар хэрэг байх вэ?

	— Үгүй чи юу ч гэсэн тэгээд үз л дээ гэж Манекийг нэмж хэлтэл хажуугаар гарсан нэгэн эмэгтэй биднийг хараад хэл амаа гаргасан ямар дэггүй хүүхэд вэ? гэхийг нь сонсоод бид хүмүүсийн дунд яваагаа түр мартсанаа санав.

	Уг нь энэ эмэгтэй бидний ярьж явсан зүйлийг сонссон бол төдий л их зэмлэхгүй байсан ч байж магад. Учир нь бид хэл хамартаа хүрдэг эсэхийг л шалгаж явсан хэрэг шүү дээ. Нохой шиг урт хэлтэй, түүгээрээ хамраа долоодоггүй л байвал нусны алчуур хэрэгтэй болно. Энэ бүгдийн учрыг сонсолгүй хажуугаар гарсан хүн биднийг тэнэг амьтад байна гэж бодоход хүрчээ.

	Би том байхдаа нэг удаа галт тэргэнд суухаар яарч явтал гэнэт хүчтэй салхи хөдөлж малгайгаа барих уу, чемоданаа барих уу, нүүрээ дарах уу юм боллоо.

	Билет ч олж авч чадаагүй, кассын дугаар их байвал бүр ч золиг боллоо гэж уур хүрч явтал гурван хүүхэд салхи өөд харан араараа гүйлдэж, инээд хөөр болцгоон, салхи тэднийг хэрхэн тууж байгааг ч юм уу, аль нэг юмны учрыг бас л шалгаж явсан болов уу. Гэтэл нэг нь яг миний хөл доор ороод ирэхээр нь би зайлах гэсэн чинь чемоданаас минь зуураад авдаг байна. Би ч уур хүрээд хүний зам таглаж, саад тотгор болж явдаг ямар золиг вэ гэх шиг юм бодож байж бил ээ. Гэтэл чанартаа би ч бас тэр хүүхдэд саад болсон л хэрэг шүү дээ.

	Тэр хүүхдүүд юу ч болж тоглож явсан юм бил ээ, яаж мэдэх вэ. Агаарын бөмбөлөг буюу усан онгоц болж тоглож явтал миний чемодан зам дээр нь бул хар чулуу болж тээглэсэн ч юм бил үү. Салхи шуурга миний хувьд аягүй зүйл байхад тэдний хувьд баяр баясгалан нь байсан байна.

	Би хуучин жаахан байхдаа гудамжаар нүдээ аньчхаад явах их дуртай байлаа. Ингээд яг арав алхана даа гэж дотроо саначхаад л нүдээ аниад алхана. Хэрвээ гудамжнаа юм үл харагдвал нүдээ аниад хорь ч алхана. Ер юу ч харалгүй эхлээд түргэн түргэн алхаж дараа нь алхахаа удаавтар болгоно. Нэгэн удаа би малтсан суваг руу ойчоод бүтэн долоо хоног өвдөж гэрийнхэндээ юу ч хэлээгүй бил ээ. Хэлээд ч яах вэ дээ. Гудамжаар болгоомжтой явах хэрэгтэй энэ гэр гээд л ер ойлгож өгөхгүй шүү дээ. Үүнийг ч хүн бүр мэдэж байгаа юм. Гэхдээ ямар байдгийг нэг удаа туршаад авч болно биз дээ.

	Бас нэг удаа тэгж яваад чийдэнгийн мод халти мөргөв. Ашгүй малгайтай явсан тул духан дээр минь бондойгоод өнгөрч бил ээ. Хэрвээ яг л эгц явсан сан бол шонг яг мөргөж улаан халзан болох юм уу эсвэл хажуугаар нь явсан хүнийг мөргөх байлаа. Хүнтэй мөргөлдчихөд янз бүр байдаг шүү дээ. Зарим нь чамайг замаасаа зайлуулж тавьчхаад тоглоом тохуу хийгээд явчхаж байхад зарим нь «Чи сохроо юу?» гээд л нүдээ том болгоод л зодчих шахна.

	Би арван таван нас хүрчихсэн байсан юм сан. Нэг удаа явж байтал хоёр эмэгтэй хүүхэд бие биеэ хөөцөлдөж яваад хоёулаа хөндөлдөж ирсэн чигээрээ байдаг хүчээрээ намайг мөргөчихөд нь би унагачихгүйн тул тэднийг түшиж автал тэд их л айсан янзтай нэг нь «ёо, ёо» гэхэд нөгөө нь «уучлаарай ах аа!» гэв. Би «зүгээр зүгээр» гэхэд хүүхдүүд пуртхийгээд инээлдэн эргэн эргэн харж гүйн холдож явснаа гай болж нэг нь бас нэг авгайг дайрчхав бололтой. Нөгөө авгай охиныг бараг ойчтол нь түлхлээ. Энэ бол муухай шүү дээ. Ер нь энэ ертөнцийн хүүхэд чинь байгаагаараа л байхаас биш яах вэ?

	— Манек аа, хоёулаа трамвайтай уралдаад үзэх үү? гэж би хэллээ.

	Бид трамвайны буудлын ойролцоо зогсож байлаа.

	— Хоёулаа тэр булан хүртэл л уралдъя, трамвай хурдан байна уу, чи бид хоёр хурдан юм уу, үзье!

	— Тэгье.

	Трамвай удаан хөдөлдөг учраас эхлээд ч гайгүй. Бид ана мана уралдаж явтал явган хүний замын ойролцоо морин тэрэгний зам таарч яг нэг сүйх тэрэг тулчхаад бид яах аргагүй хоцорлоо. Ингээд би хожигдтол Манек минь би лав чамаас түрүүлсэн гэж байна.

	«Чиний пальтоны товч задгай байсан шүү дээ. Тэгэхээр аргагүй» гэсэн чинь «Чамайг товчоо тайлахыг чинь хэн байг гэсэн юм бэ?» гэж байна.

	— Мартчихжээ. Трамвайтай уралдаагүйгээс хойш уджээ. Одоо товчоо тайлж байгаад нэг үзээд орхих уу» гэсэн чинь мань эр гутал ханзарчих байх больё гэлээ. Би ч гүйгээд л баймаар санагдана. Трамвайтай хөөцөлдөхөд уушги зүрх амаар гарчих гэснээ ганцхан мөч болчиход зүв зүгээр, нэг үгээр хүүхдийн ядаргаа ядаргаа биш юм. Тэгээд гай зовлонгийн тухай ярьж байснаа миний үед ч машин байгаагүй шахам юм даа гэж хэлчхээд үг алдсандаа болж өөрөө өөртөө уур хүрлээ.

	— Машин байхгүй гэсэн чинь юу гэсэн үг вэ? гэж Манек гайхан асуухад нь: 

	— Яагаа вэ дээ тэгээд л байхгүй л байгаа биз гэж уцаарлав.

	Киноны зарлалын самбар тушаа очиж «Дурлахын зовлон» гэсэн гарчигтай кино байхад нь 

	— Манек аа, хоёулаа энэ кино үзэх үү? гэхэд нөгөөдөх маань

	— Харин ээ, дурлалын тухай кино ч нэг л өөдгүй, үгүй бол үнсэлдээд л, үгүй бол тасалгаа дотуур хий дэмий холхиод л, хааяа нэг буун дуу сонстоно. Харин тандах мөрдөх юмтай кино л гоё.

	— Чи тэгвэл тагнуул болох дуртай юу?

	— Яриа юу байх вэ, хашаа байшин, дээвэр цаваггүй нэгжээд л...

	Дараа нь циркийн зарлалыг очиж үзлээ...

	— Би ч цирк л үзэх дуртай. 

	Зогсож дэмий юм ярилцаж байснаа цаашаа явна.

	— Маргааш чинь таван цагтай байх аа.

	— Бас байгалийн хичээл орно.

	— Багш цагаан баавгай, далайн хавын тухай юм бас ярьж өгөөсэй.

	— Чи цагаан баавгай бол гэвэл болох уу?

	— Бололгүй яах вэ, гэхдээ бүргэд болбол ч бүр дээр юм уу. Өндрөөс өндөрт нисээд бүр үүлний дээр гарчхаад л догь байхгүй юу.

	Уг нь онгоцоор нисэж байсанд орвол ч далавчтай байх нь хамаагүй дээр л дээ. Онгоц гэдэг чинь байр байшин, бензин тос гэхээс гадна тэр бүр газар ч буучхаж болохгүй, босох гэж амаргүй, цэвэрлэх янзлахаас эхлээд л түмэн ажил байна. Далавчтай бол юу байх вэ дээ, ухасхийгээд л боллоо.

	Хүн далавчтай байсан бол хувцас нь ч өөр байх байх. Хувцасны ар талд цоорхой гаргаад далавчаа цамцныхаа дээд юм уу, доод талд гаргадаг байсан байх болов уу...

	Хэдхэн минутын өмнө хэлээ хамартаа хүргэх гэж ядаж, трамвайтай хурдаа үзэж явсан хоёр жаал одоо хүн төрөлхтний далавчны тухай юм ярьж явна.

	Томчуул бодохдоо хүүхдүүд ямагт дэмий юм донгосож үймүүлж явдаг гэж үздэг. Гэтэл хүүхдүүд харь холын юмыг ургуулан бодох чадалтай юм. Том хүн хэн ч гэсэн хүнд далавч ургана гэж зүүдлэхийн аргагүй. Би ч том байсан. Тийм л байсан. Үнэндээ хүн далавчтай байж болох л юм.

	Тэгвэл мөн гоё оо! Сургууль руугаа нисэж очоод л ядарвал алхаад л хөл, далавч хоёроо ээлжилж амраагаад л; цонхноос нисэн гарч ч болно; Дээвэр дээр гарч ч болно. Хотын дээгүүр бол хоёр хоёроороо нисээд л, хот өнгөрөхөөрөө зүг зүг рүү нисэж ч болно. Төөрнө гэхийн зовлонгүй. Төөрөх л янз орвол өндөрт нисэж байгаад л хаана цуглаж байгаагаа харчихна.

	— Тэгвэл Манек минь мөн сүр ээ?

	— Ёстой гоё оо!

	Хүмүүс ч тэгээд л сурчихна шүү дээ. Жишээ нь шувуу ямар ч газрын зураг, зүг чиг заагч үгүй мөртөө хавар болоход байсан байсан газраа буцаад л ирж чаддаг шүү дээ.

	Тэгээд бодоход шувууд хүнээс илүү ухаантай байх нь ээ. Уг нь хүнээс бүх амьтад айдаг. Хүн юм бүхний толгой дээр сууж байдаг... мөн ч сонин оо... гээд бодлого болж явтал гартаа мод барьсан томоос том танхай байрын эр хажуугаар гарахдаа малгайг минь хуу татан аваад модондоо өлгөчихлөө.

	— Чи зүгээр яваач! гэсэн чинь

	— Би чамайг яачхаа вэ гэж хэнэг ч үгүй хариулж байна.

	— Малгай авчлаа шүү дээ.

	— Юун, яасан малгай? гээд харсаар байтал авчаад жишим ч үгүй ярзайтал инээнэ.

	— Чи миний малгайг аваагүй гэж үү гэхэд

	— Авсан бол тэр нөхөрт байж байдаг юм уу гээд малгайг минь Манек руу шидэж амжихад Манек миний малгайг газраас аваад цааш юу болох бол гэсэн шиг харна.

	— Малгай ч яах вэ одоо Манект байна. Анх толгой дээрээс чи хуу татсан шүү гэхэд

	— Нусгай жур минь наанаасаа бушуухан тонил! Чиний малгайг толгойноос хуулахаас өөр ажилгүй амьтан гэж чи намайг бод оо юу?

	— Хүн ч зүгээр явуулахгүй, харваас танхай эр байна л даа чи!

	— За танхай манхай гээд чалчаад байвал ах нь үзүүлээд өгнө шүү гээд барьж явсан модоороо багалзуур луу хатгах шахахад нь би модыг хуга татчихлаа.

	Нөгөө нөхөр над руу сүртэй дөхөж ирлээ. Би зогсож байснаа над руу бөхийгөөд дайрахад нь би цовх үсрээд духан дээр нь буулгаад тавьсан чинь малгай нь арай ч ойчсонгүй. Ингээд бид хоёр ум хумгүй зугтаж гарлаа.

	«Өөрөөсөө бага шиг л юмыг бол дарлаж байж болно гэж цаашдаа боддог хөг чинь өнгөрөө биз. Бага ч атугай танхай этгээдээс биеэ хамгаалж бас болно» гэж дотроо бодлоо.

	Нөгөө нөхөр эхлээд бидний хойноос элдэх гэснээ биднийг бас яггүй хүүхдүүд юм гэж бодсон юм уу, болиод хоцорлоо.

	Бид ч гүйлдэхээ болиод инээлдлээ. Мөчхөний өмнө уур хүрч явсан бол одоо инээлдэж, малгайны шороог тохойгоороо арчив.

	— Чи яах гэж тийм юмыг өдсөн юм бэ? гэж Манек хэлэхэд нь:

	— Харин тэр өдөв үү, би өдөв үү?

	— Тэр нь тэр л дээ. Тэгэхдээ цаадах чинь чамаас хавьгүй том юм байсан шүү дээ.

	— Том л байвал багыгаа дарлаж байж болдог хэрэг үү?

	— Цаадах чинь маргааш чамайг хэн гэдгийг мэдчихээд зодвол яана?

	— Гайгүй байх аа. Юу гэж намайг мэдэх юм бэ? гэснээ бас ч Манекийн зөв байна шүү. Би сэрэмжтэй байх хэрэгтэй юм байна. Гэгээн цагаан өдөр хүний өмсөж явсан малгайг булаана гэж байх уу? Томчуудын дунд ийм юм болсон гэхэд ч хүн цуглаад л цагдаа ирээд л сүйд болсон. Хүүхэд бид ч яах вэ. Хамгаалах юм муутай тул өөрөө өөртөө л эзэн болж явахаас өөр юм алга.

	Бид байшингийн буланд салж ядан зогсоно.

	Сонин сонин юмны тухай ярьж саяын этгээдээс болж яриа минь тасраад... Тэгээд ганц удаагийн зам гэхэд тоглоом тохуу, яриа хөөрөө, бас бус явдал болж өнгөрлөө.

	Би одоо ганцаараа явган хүний замын хээтэй дөрвөлжин чулууг дамжиж, дөрвөлжний нь яг голд гишгэж явна. Хааяа хүн таарахад зам тавьж өгнө. Тэгэхэд л хажуу зураасан дээр нь гишгэчхээд болохгүй. Ингэж явахад байшингийн ойролцоо олон шоо нүд зураад тоглохтой төстэй.

	Гэртээ хүртэл би тоолоод байсан чинь зураасан дээр найман удаа гишгэжээ. Энэ иртэл замдаа би дэлгүүрийн ойролцоо нэг муурыг үргээж, нөгөөдөх минь надаас зугтан үсрээд урд сарвуугаа баяртай гэсэн янзтай өргөн хоцорч бил ээ.

	Явсаар гэртээ орвол ээж минь гэртээ байна. Оронгуут ээжийнхээ гарыг хайрлан үнслээ. Ээж над руу эгцлэн хараад толгойг минь илснээ: «За асуугдав уу?» гэлээ. «Би үгүй ээ» гэж хариуллаа.

	Захирал, ээжийг минь дуудаагүйгээр үл барам би дахин хүүхэд болж, дахин ээжтэй болсондоо хязгааргүй их баяртай байлаа.

	Ер нь өнчин өрөөсөн байна гэдэг гагцхүү багачуул, хүүхдэд тохиолддог шиг бодох явдал бидэнд бий. Хүн том болох тутам хажуудаа эцэг эхээ амьд мэнд дагуулж явах нь ховордоно. Гэвч томчуулын дотор ч гэсэн аав ээжээ үгүйлж, эцэг минь амьд мэнд байсан бол тэгэх байх, эх минь эсэн мэнд агсан бол ингэх байх гэсэн цаг мөч олон тохиолддог юм байна. Тэгээд бодохоор том улс ч гэсэн өнчирснөө мэдэх учир бишгүйдээ таарна.

	Би хоолоо идчихлээ. Одоо хашаан дотор Фелек, Михал, Вацск нартайгаа анчид болж жаахан тоглодог юм бил үү гээд гарлаа.

	Михал нэг гар буу хийж, бэхээр будаад хадаас жирийтэл хадаж гоёулжээ. Хадаасны гоёыг яана. Хаанаас ч олсон юм гялалзаад л яг л алтан товруу шигтгэчихсэн юм шиг. Михал энэ буугаа «ялалт гар буу» гэж нэрлэжээ. Дайны талбарт гавьяа байгуулсны учир хөгжим бүрээ, туг яндар болсон цэргийн хорооны жагсаалын өмнө генерал өөрөө гардуулж өгсөн юм байжээ. Энд тэндгүй ура хашхирч:

	«Энэ гар бууг миний элэнц эцэг түрэгүүдээс олзлон авч үеийн үед дамжиж эдүгээ хоёр зуун жил болсон түүхтэй юм. Энэ удаа чи миний амийг аварсан тул энэ буу чиний үнэнч итгэлийн тэмдэг болж чамд байг» гэж генерал хэлсэн юм хэмээн Михал бууныхаа учрыг тайлбарлана.

	Венийн ойролцоо, Цецерийн хавьд, Грюнвальдийн дэргэд энэ бууг гардан авсан гэж янз янз ярих боловч чухал нь хүн юмыг мэдэхээс гадна бие сэтгэлээрээ ойлгох хэрэгтэй юм байна гэж би дахин хүүхэд болсон хойноо л мэдлээ.

	Би хуучин багш байхдаа өөрөөр ойлгодог байжээ.

	Ингээд Михал анчин, Фелек туулай, Вацик бид хоёр анч нохой болохоор шийдэв.

	Бид уг нь эхлээд дээрэмчид болж тоглоё гэлцлээ. Би эксимос болж тоглох санал гаргалаа. Гэвч шууд яриад тохирчихдог явдал ховор шүү дээ. Ямар нэг маань тоглох дургүй байвал жаахан буулт хийсэн шиг байхгүй бол бүр тоглохоо больчихно. Эксимос болж тоглоно гэхээр цас байдаггүй. Дээрэмчид болж тоглоё гэсэн чинь

	— Та нар эртүүд миний ханцуйг ураад хаячихсан, тэгвэл би тоглохгүй гэж Михал дургүйцэв.

	Үнэндээ ч Михалын ханцуйг урсан юм биш. Михал айхавтар дээрэмчин болж, бид түүнийг зоориноос чирэн гаргаж дүүжлэх ёстой ноцолдож байтал хуучирч муудсан ханцуй нь оёдлоороо явчихсан юм. Тэр үед ч ханцуйны тухай бодохтой манатай байлаа.

	Туулай болж тоглох ч амархан, тоглож чадвал аятайхан ч болдог.

	Түүнээс биш зарим хүүхэдтэй тоглоход маш болгоомжтой сэрэмжтэй байхгүй бол яагаад ч болов шүүгдэхгүй л юм шүү гэж бодоод яахаас ч буцдаггүй хүүхдүүд байдаг. Тийм үед тоглоом шоглоом болж дуусдаг. Тийм хүүхэдтэй тоглоход жаахан аяыг нь дагаж байхгүй бол тоглоом үймүүлж ч болно. За тэгээд яхир хүүхэдтэй тогловол бүр ч хэцүү, үгүй бол хэрүүл маргаан, үгүй бол уйлаан майлаан болж тарна. Жаалууд ч бас ч тамтагтай, охид бол бүр хэцүү. Тоглоомын хамгийн сайн үе болоод ирэхээр л "Тэгвэл би тоглохоо болилоо" гээд л гэдийчихнэ. Тэр үед нь юу ч хэлээд хэрэггүй байдаг.

	Энэ бүхнийг томчуул төдий л ойлгодоггүй. Юм л бол «Оруул, оруул, яагаад тоглоомдоо оруулдаггүй юм бэ?» гэх буюу «За одоо тоглож ханаа биз. Боль боль» гээд үгэнд нь эс орвол уурлана.

	Юу ч болоогүй байхад уурлаж, уцаарлаад, эсвэл гонгинож гомдол мэдүүлээд л, эсвэл тоглоомын яг эгзэгтэй үед юу ч ойлгодоггүй мангуу юмтай яаж тоглох вэ дээ.

	Тоглоом юу болж төгсөхийг мэдэлгүй болих хэцүү.

	Сайхан эхэлсэн тоглоомыг эвдэх хайран.

	Бид анчин болж тоглоно.

	Туулай хашаан дотуур харайж анч нохойд хоёр талаас нь амдтал туулай байшингийн үүд рүү үсрэв. Би хойноос нь очоод юу руу ор оо бол гэж тандан дээшээ яваа болов уу, доошоо буугаа болов уу гэж шиншиж зогстол хонгил доор нэг юм шажигнахад нь би тэр зүг мяраавал хав харанхуй ажээ.

	Туулай ер нь юм л бол байшингийн доод хонгил руу орох дуртай. Харанхуй дотор харагдахгүй байж байгаад мултрахад амар. Нөгөөтээгүүр шатаар гүйвэл санаандгүй нэгийг нь очоод мөргөчхөөд хэрэг бишиднэ. Өнгөрсөн жил Олек туулай болж тоглож яваад Юзековын ээжийг савтай нүүрс барьж явахад нь хүчтэй мөргөөд золтой л алчхаагүй. Хөл нь жаахан гэмтсэн байсан. Тэр үед би том хүн байсан болохоор энэ хүүхдүүд бүр цадигаа алдаж гүйцэж, байранд суугчдын амгалан тайван байдал ч алдагдаж гүйцэж гэж зэвүүцэж байснаа санаж байна.

	Хэрвээ хүүхэд өөрөө юм мөргөчихсөн байвал: «За болж болж! Толгойгоороо хөл хийж явбал ийм байдаг юм» гэж тавлана.

	Чамайг өвдөж айж ядаж явахад тавлаад өнгөрвөл бас ч яах вэ. Зарим нь санаандгүй тэгснийг минь мэдэх мөртөө зандарч загнана.

	Ингэж тоглож байтал харанхуйн дунд туулайн бараа сүүдгэнэвэл би ганц ганц гишгүүр дамжин хөөхгүй нь магад гэдгээ одоо би эргээд хүүхэд болсон болохоор мэдэж байна. Шатанд гартаа өргөс оруулах, халтирч ойчихоо юманд бодолгүй шатны хоёр гурван гишгүүр алгасан ёстой л толгойгоороо хөлөө хийсэн юм шиг ниснэ шүү дээ.

	Би заавал түүнийг барих ёстой гэсэндээ биш. Би анч нохой учраас л ухаан жолоогүй гүйж байгаа хэрэг. Анч нохой ч гэсэн заримдаа анд хуурагдаад биеэрээ мод мөргөчих явдал байдаг байна.

	Би нохой учраас нохой шиг улина, хуцна. Хөөж явсан мөрөө алдчихаараа гасална. Хуучин би том хүн байхад дуу хоолой ч бүдүүрчихсэн байсан тул ульж хуцах, тахиа нохой шиг дуугарах аргагүй байлаа. Одоо миний хоолой шингэрч ямар ч дуу гаргаж чадах болжээ.

	Ингээд би мярааж зогссоноо ганц үсрээд хонгил руу ортол туулай маань нэг жижигхэн овгор дээрээс хашаа руу гялалзаж явааг харж хойноос нь хуцан хөөтөл, туулай давчхан хашаан дотор хэд хэд эргэлдэж энэ үед анч нохой бид ч ойртон очиж, анчин ч хажуу талаас нь ортол туулай мулт үсрэн хашааны хаалгаар гялалзлаа.

	...Бид хашаан дотроо л тоглоё, хаалгаар гарч болохгүй шүү гэж тохиролцсон боловч амь наана там цаана яваа туулайд «хаалгаар гарч болохгүй» гэж хашхирсан боловч нэмэр болсонгүй. Тоглохын өмнө болох болохгүй зүйлээ ярьж тохирох авч аюултай мөч тулгараад ирэхээр яах ч аргагүй болно.

	Хэрвээ ядарч цуцах буюу, тоглоом наадам аятайхан болж өгөхгүй, эсвэл хэн нэг маань гөжөөд байвал бид тоглоомоо үргэлжлүүлэхээ больж, хэрүүл гэх нь ээ хэрүүл биш хэлцээ гэх нь ээ хэлцээ биш юм болж тэр хооронд түр амсхийж, нохойгоо туулай болгож, туулайгаа чоно болгож, хасахыг нь хасаж өөрчлөлт хийж, эсвэл бүр шинэ тоглоом бодож олно.

	Томчуудыг оруулалгүй тоглоход илүү аятайхан байдаг. Том хүүхэд тоглоомд орохоор бүх юмыг урьдчилан мэдээд хэн юу хийхийг хүртэл зааж зааварлана. Тэгээд ч тэд бидний байдлыг сайн ойлгодоггүй юм.

	Олуулаа суухад хааяа маргаж байх бас зүгээр байдаг. Заримдаа аятайхан ярилцана, заримдаа маргаан болно.

	Хэн нэг нь юм мөргөчих юм уу, хувцас хунараа урчихвал бүх бурууг дүрэм зөрчсөн этгээдэд хүлээлгэж,

	— Чамаас л хамаг учир ургалаа! гэж зэмлэнэ. Зэмлүүлэгч биеэ өмөөрөвч буруу гэдгээ мэднэ. Бас тэгээд тоглоё гэж бид албадаагүйг мэдэхээрээ бүр эвгүй болно. Хэтэрхий л юм болохгүй бол бид бас тийм их хатуу үг ч хэлэхгүй тоглоно.

	— За за , олъё.

	— За тэгээд тоглох уу, байх уу?

	— Тоглоё л доо.

	— Маргахаа боль л доо.

	— Тоглох дургүй нь болино л биз. 

	Туулай хаалгаар үсрэн гарахад бид хойноос нь хөөлөө. Туулай нөгөө талд гарахад бидний нэг нь амдан үргээж, бид чиг замаар хөөж байгаа бол туулай мурийлдаж явна. Туулай болж буй хүүхэд биднээс хоёр ах тул их аятайхан байлаа. Учир нь хэдий чинээ л удаан хөөцөлдвөл төдий чинээ сонин шүү дээ. Хөөж явсаар туулайг гурван давхарт барилаа. Туулай эцэн ядарч амьдаараа бидэнд бууж өглөө. Бид шатан дээр суугаад хэрхэн яаж барьснаа ярилцана. Шатаар өгссөн туулай нүх рүү (айл руу) л орчихгүй бол заавал баригдах байсан. Оръё гэлээ ч туулайны гэр энэ орцонд биш тул яаж ч чадахгүй баригдах ёстой байлаа.

	— Би баригдахгүй дээ гэсэн бол ч баригдахгүй л байлаа л даа туулай ажигч үгүй хэлнэ.

	— Бид чамайг тэгээд барьж л орхилоо шүү дээ.

	— Гүйцэгдэхгүй гэвэл гүйцэгдэхгүй л байсан.

	— Бид чамайг үүнээс ч түргэн барьчихаж болох байсан. Гэвч нэгд хүч чадлаа гамнасан, хоёрт чамайг бас өрөвдсөн.

	— Үгүй мөн өрөвдөв өө! Нэг ч мөч амрах чөлөө өгөөгүй байж. Анч нохой ч гэсэн ийм улаан галзуу загнахгүй шүү дээ.

	— Чи хэлцээ байсаар байтал гудамж руу яах гэж гүйв ээ?

	— Би өөр хаачхав дээ!

	— яах вэ, буугаад өгчихгүй юу.

	— Үгүй мөн санав аа! Чи гар буу барьчихсан явж намайг буудах ёстой байсан шүү дээ.

	Үнэхээр энэ бол Михалын буруу байлаа. Михал аягүй бол анчин гэдгээ мартчихаад өөрийгөө нохой гэж бодож явсан юм болов уу? Михал ийнхүү тэвдээгүй бол Фелек ч гэсэн эцэж цуцсан болохоор буун дуу гармагц нэрд нь цэвэр ойчоод өгөх байсан шүү дээ.

	— Цецер орчимд хаан чамд гар буу бэлэглэсэн гэх. Буудаж ч чадахгүй. Үгүй чи мөн баатар эр ээ! гэхэд Михал:

	— Чамайг тоглоом тохуу хийгээд байвал би юу ч ярьж байхгүй дээ! гэв.

	— Бид нэг удаа бар болж тоглоогүй юу. Циркийн бар алдагдаад, би бар сургагч нь болоод л гээд Вацек тэр хоёрын яриан дундуур орсон нь тэднийг үргэлжлүүлэн бүү маргаасай гэснийх байлаа.

	Бид сургуультай янз бүрийн амьтад, гал дүрэлзсэн цагариг дундуур аймшиггүй үсрэгч арслан, унадаг дугуйн дээр явж чаддаг заан, сармагчин, сургуультай нохдын тухай ярилцана. Өөрсдийн нүдээр үзэж мэдсэн болохоор заан, арсланг бодвол нохойны тухай ярилцахад илүү сонин санагдана. Бусад амьтны талаар бид сонссон, уншсан төдий шүү дээ.

	Фелекийн өвөг аавын нэг нохой амаараа юм зөөж чаддаг, үхэхдээ ойр хавьдаа хүн ойртуулахгүй байсан. Бас нэг сургуультай нохойтой цэрэг түр чөлөөгөөр ирж бил ээ. Тэр нохойгоороо янз янзын юм үзүүлдэг сэн. Хүүхдүүдэд жадтай буу үзүүлж, пулемёт буу, тэсрэгч бөмбөгний тухай ярьж өгч бил ээ.

	— Дайн гарвал би яг л сайн дураараа явна гэж нэг нь хэлэхэд:

	— Авах авахгүйг нь эхлээд асуух хэрэгтэй шүү дээ. Чам шиг жаахан юмыг аваач үү, үгүй юу гэхэд нөгөөдөх нь санаа алджээ.

	Бид цааш нь усанд сэлж, живсэн хүнийг авардаг сэлдэг нохдын тухай ярилцлаа. Ийм ноход лав нугас шувуу шиг сэлүүртэй байдаг байх даа. Усанд живж байгаа хүнийг яаж авардаг бол зэргийг ярилцсаар байтал харанхуй болж энэ тухай ярих аймаар санагдлаа.

	Бид багшийн ярьж өгсөн эксимосуудын тухай хөөрлөө. Тив дэлхийд аялагчид, аливаа зүйлийг нээн ологчид цэргийн хүмүүс жинхэнэ өөрснөө хүрч ирээд үзсэн харснаа юу хийдгээ яривал илүү сайхан юм.

	Бидэнд нэг багш Татра ууланд очсоноо, тэндхийн аянга тэнгэрийн дуу, манан будангийн тухай үзсэнээ ярихад номоос уншсанаас хавьгүй сонин байж бил ээ. 

	Тойрон аялагчид ч их сонин юм ярьж чадна л даа. Тэгэхдээ том улст л ярихаас биш бидэнд ярьж өгөхгүй шүү дээ.

	Ингэж суутал шатан дээр чимээ гараад, гэрэл асахад бид чив чимээгүй боллоо. Харвал манаач аж.

	— Та нар энэ харанхуйд юу хийцгээж байгаа юм? Гэр гэртээ харьцгаа! гэлээ. Тэгээд бидэн рүү их л сэжиглэсэн янзтай харна. Шалан дээр чүдэнз хаячихсан зэргээс нэг л муугаар санаж, аягүй бол тамхи татсан ч юм уу гэж бодож байгаа бололтой хэвтэж буй чүдэнз рүү нэг хараад бидэн рүү нэг харна.

	Гэвч бидэнд үл итгэх болохоор нь бид жаахан өөнтөгч зан гаргасан байж ч магад. Ер нь том улс нэг л юм болохоор «энэ товч шилбэний нь байж байгааг, өмд чинь яагаад ингэчихээ вэ, хичээлээ хийсэн үү, чих толгойгоо харуул, хумс чинь алив» гээд л есөн жорын юм нэгмөсөн урсгаж гарна. Тэгэхээр нь бид томчуудаас заримдаа ямар ч гэмгүй мөртөө дөлж нуугдаж явахад хүрдэг.

	Томчуулын харц бидэн дээр тусахтай зэрэг, за биднийг зэмлэх нь дээ гэж хүлээж байх жишээтэй. Ийм учраас ч бид аливаа долигонуур амьтадад дургүй байдаг. Тэр ч байтугай нэг их долигоноод байхгүй ч гэсэн томчуудаас төдий их айхгүй тэдний бөөр түрийнд наалдаад байвал долигонож байгаагийн нэг хэлбэр шиг санагдана.

	Би уг нь том, багш байхдаа, юм болгоныг олж харж байна, энэ их сайн байна гэж боддог байлаа. Гэтэл одоо бодоход энэ буруу байжээ. Хүүхдүүд аль болохоор чөлөөтэй байх ёстой юм. Чи хүүхдэд юм хэлэх гэж байвал толгойдоо орж ирсэн болгоныг донгосож болохгүй, хэлэх гэсэн тодорхой зүйлээ л ярих хэрэгтэй.

	Ингээд гэрэл асаагүй тул бид шатан дээр суугаад юм ярьж суулаа. Ийм үед том улс хүрч ирээд:

	— Та нар шатан дээр юу хийцгээж байгаа юм? гэхэд

	— Бид юм ярьж сууна гэвэл тэд:

	— Та нарт ярих юм юу байдаг юм? Дэмийрч л суугаа биз гэнэ шүү дээ.

	Нэг их ухаан зарсан юм ярихгүй ч гэсэн зүгээр юм ярьж сууж болно шүү дээ. За тэгээд томчуул ч гэсэн ямагт мэргэн цэцэн юм ярьж байдаггүй болохоор хүүхдийг ингэж гадуурхаж байх хэрэг байна уу.

	Ихэнх хүмүүс аль ч хүүхдийн талаар бид их сайн мэднэ. Хүүхэд бол юу мэдэх вэ? Үзсэн харсан юм, амьдарсан хугацаа нь бага гэж бодоод өөрөө ямагт л ийм том хэвээрээ, ухаан санаа гүйцсэн байсан шиг санаад хүүхэд байснаа мартдаг байна. Ингэж байтал

	— Босоцгоо босоцгоо, харьцгаа! Бушуул гэж манаач хашхирахад нь бид айж сандарснаа даран удаахан шиг тарж явцгаалаа. Бид ямар нэг бүтэлгүй юм хийх гэж байсан бол заавал энд ч биш өөр газар, заавал энэ удаа биш ч дараа нэг цагт хийх л шүү дээ.

	Гэртээ ирвэл хоол арай болоогүй тул охин дүү Иренктайгаа тоглолоо. Аав, ээж, дүү бид дөрвүүлээ байдаг.

	Би нүдээ аньж, чихээ бөглөөд буруу харж зогсоход Иренк хүүхэлдэйгээ нэг газар нууж, би түүнийг нь олж тоглоно. Нэг олбол олсон хүүхэлдэйг нь өндөрт өргөхөд Иренкийн нуруу хүрэхгүй дэмий л «тоглоом өг!» гэж гонгиноно.

	Тоглоомоо авахын тул Иренк «миний тоглоомыг өгөөч» гэж 15-аас 20 удаа хэлэх ёстой. Тэгэхдээ тоглоомыг би удаан эрж байж олсон бол энэ үгийг Иренк бүр олон дахин хэлнэ. Түргэн шиг олсон бол цөөн удаа хэлэх жишээтэй.

	Нэг удаа Иренк тоглоомоо дэрэн доор нуухад нь би тэр дор нь олж мань хүн «тоглоом өгөөдөх!» гэж арав хашхирч бил ээ.

	Дараа нь пальтоны халаасанд, мөн шүүгээний дотор, орон доогуур нууж, эцэст нь төмөр хувин дотор тоглоомоо нуучихсан чинь би их удаан эрж олсон тул Иренк «тоглоом өгөөч» гэж гуч дахин хашхирч бил ээ.

	Ингээд дахин эхэлж тоглоно. Энэ бол хүүхдийн жирийн нэг дэмийрсэн наадам биш юм. Нууж далдалсан зүйлийг эрж олох, эрж олж чадахааргүй нуух гэдэг бол сонин юм.

	Эрж олоход хэчнээн төвөгтэй бол төдий чинээ сонирхолтой.

	Үнэн мөнийг эрж олох, нээн гаргах явдал хүн төрөлхтөнд зайлшгүй хэрэгтэй шиг, энд тэндээс нуусан тоглоомыг олох нь хүүхдэд сонин. Энэ хоёр чанартаа ижил юм. Хүүхдийн тоглоом нууж тоглож буй Иренк бол нэг ёсондоо хамаг нууцаа хадгалсан байгаль ертөнц гэсэн үг. Нуусан тоглоомыг нь эрж олж буй би бол байгаль ертөнцийн гүн дэх нууцыг нөр хөдөлмөрөөрөө нээн ологч хүн төрөлхтнийг төлөөлж буй хэрэг мөн. Хэдхэн мөчийн өмнө хөлийн хурдны хүчээр туулайг хөөн намнаж байсан бол одоо би оюун ухааны хурдаар нууц далд зүйлийг эрж олж байна.

	Энэ нэг өдрийн дотор миний үзсэн харсан, хийсэн зүйл туйлгүй олон болохоор би ихэд ядарч дөнгөж нэг хоолоо идчихээд л орондоо орохын түүс боллоо.

	— Чи юу гэж дуугүй царайлаад байна. Сургууль дээрээ болохоо байчихсан уу? гэж ээжийг хэлэхэд

	— Үгүй ээ, толгой жаахан өвдөөд.

	— Тэгээд яамаар байна. Миний хүү нэмбэг авах уу? гэж ээж нэмж хэллээ.

	Би түргэн шиг зөвхөн нүүр гараа угаачхаад хувцсаа тайлж, орон дотроо ороод нүдээ аньж бодол боллоо. Ингээд дахин хүүхэд болсон анхны өдөр өнгөрдөг байж. Энэ ганц өдөр би мөн олон юм үзэв ээ! Би бас үзсэн, болсон болгоноо бичиж амжаагүй шүү дээ. Янз бүрийн үйл явдал усан бороо шиг шаагьж байхад алиныг нь тоочиж барах бил ээ. Нүргэлэн байгаа далайн долгионыг ширхэгчлэн тоолж барах уу даа.

	Энэ хугацаанд би эксимос ч болж үзлээ, нохой ч болж үзлээ, ялж ч, ялагдаж ч үзлээ, цэцэрхэж ч үзлээ, жүжиглэж ч үзлээ, нэг үгээр хэлэхэд миний нэг өдрийн амьдрал бүхэл бүтэн яруу тунгалаг хөгжмийн нүргээн шиг болж өнгөрдөг байж.

	Хүүхэд хүн оюун ухаанаа зарцуулж, анхаарлаа төвлөрүүлээд өөртөө итгээд ирвэл хөгжмийн урлагийн агуу сайхан чанар түүний онцлогийг ч нарийн ойлгож чадна. Тэгэхдээ ийм болтол бас зай ч байна.

	Би өнөөдөр мөнхийн цаст оронд очиж үздэг байж, тэр нутгийн гол хөсөг нохойг дуурайж бараг л шүдээ ярзайлгах дөхлөө...

	Бас би ганц өдрийн дотор олон олон өөр бусад юмтай тохиолдлоо шүү дээ.

	Би Иренктэй тоглож байхдаа миний дотоод сэтгэлд хүүхэлдэй бол дэрэн дотор, халаасан дотор байгаа тоглоом биш, ойн гүнд, газар доор, намаг дотор, далайн ёроолд байгаа үнэт эрдэнэ, түүнийг нээж олж байгаа мэт бодогдож байлаа. Иренк одоохондоо жаахан байгаа болохоор энэ тухай би түүнд яриагүй юм. Яг ингэж тоглож байтал ээж орж ирснийг нэмж хэлье. Ээж орж ирээд:

	— Чи тоглоомыг нь өг! Яагаад хүүхэд уурлуулаад байгаа юм бэ? гэхэд би

	— Бид хоёр ингэж тоглож байгаа юм гэлээ.

	— Чамд тоглоом шиг санагдавч наадахын чинь орилж байгаа гадаа шатан дээр хүртэл сонстож байна. Өг, тоглоомыг нь өг гэж ээж нэмж хэлж бил ээ.

	Би бас нэг юм мартчихаж. Би туулай отож зогстол хонгилын буланд юмаар бүтээсэн толгойгүй хүн аятай юм харагдах шиг болсонд нь нэг үе туулайгаа мартчихаад түүнээс айн зугтах, хурамхан зуур зүрх минь цохилон нүднээ оч гялалзах шиг болсон шүү.

	Бас хичээл дээр сууж байхад ам цангасныг минь яана гээ. Ус ууя гэтэл

	— Одоо завсарлана. Тэгээд уухгүй юу гээд багш гаргадаггүй.

	Бас ч багшийн зөв байлаа. Гэвч би одоо хүүхэд болохоор хэмжих цаг хугацаа хүртэл том хүнээс өөр, миний нэг өдөр гэгч нь нэг талаас хэдхэн секунд, нөгөө талаас хэдэн зуун жилээр хэмжигдэх хязгааргүй зүйл юм. Гэхдээ би бүтэн арван минут юм уух гээгүй нь лав.

	Мөн хичээлийн завсарлагаагаар би нэг нөхрийнхөө аман хуурыг сонирхсоноо ярихаа мартаж.

	Миний аман хуур зэвэрдэггүй, их бөх, энэнээс илүү аман хуур байхгүй гэхээр нь би ганц удаа татаж үзээд шүлсээ тохойдоо арччихаад эргүүлж өгсөн. Тэгээд л болсон. Үгүй болсон ч гэж дээ ухаан нь энэ хүүхэд аман хуураа алдчих ч юм уу, эвдчих, эсвэл худалдчихсан, яг тэр үед нь би аман хууртай болчихсон байлаа гэхэд би бас л аяганы хариуг өдөрт нь барих болсон доо. Тэгэхгүй бол би чамд аман хууртай байхдаа өгч л байсан шүү дээ. Чи ямар нүнжиггүй эр вэ гэх болно биз дээ. Чи үнэхээр шударга хүн бол хүний тусыг мартаж болохгүй.

	Пальто минь над уртдаад хөл ороож, ялангуяа түргэн гүйх гэхээр тээртэй байсныг би бас хэлээгүйгээ санаж байна. Энэ бол бас ч яльгүй зүйл биш. Хэдий хэр хугацаанд над тэгж саад болж байсныг харин санахгүй байна.

	Хагас жил юм уу, жил ч юм уу, насан турт ч юм уу, бүү мэд.

	Бас цонхон дээр нэг ялаа гүйж явахад нь би хэдэн ширхэг элсэн чихэр хаяж өгснөө бичихээ мартчихжээ. Ялаанд чихэр өгснөө би хаврын элчийг тэтгэсэнтэй ижил санаж бил ээ. Иренк болон бусад жаалууд битгий л алчхаасай гэсэн шиг бодогдсон.

	Гудамжнаас лонхны бөглөө нэгийг олоод сүүлд хэрэг болно гээд өмднийхөө халаасанд хийсэн.

	Гудамжаар алхаж явахад нэг цэрэг ахтай таарч яг л өөр шиг нь тап-тап алхалж ёслоод өнгөрсөн чинь тэр их өхөөрдсөн янзтай инээмсэглэж байсан.

	Хүйтэн усаар нүүр гараа угаасан. Тэгэхэд яг л хүйтэн голд булхаад гараад ирэх шиг болсон. Хүйтэн ус ч хүүхдийн баяр баясгалан юм даа.

	Намайг том байхад манайд нэг гандсан хуучин хивс байж бил ээ. Нэг өдөр явж байтал дэлгүүрийн үзвэрийн цонхны дээр тавьсан яг манай гэрийн хивс шиг хээ гуа, өнгө зүстэй мөртөө цоо шинэ хивсийг үзээд цаашаа урам муутайхан бөгцийн гэлдэрч бил ээ.

	Би том байхдаа өвлийн турш угаагаагүй хав хар болчихсон цонхоо угаачхаад, ажлаас ирснийхээ дараа цонх байгаа үгүй нь мэдэгдэхгүй болсон гэгээвч рүү удаан ширтэж бил ээ.

	Би том байхдаа нэг өдөр ойр хавьд уулзаж учраагүй ажаатайгаа таарч бил ээ. Тэр ажаа маань таяг тулчихсан цал буурал болчихсон, за тэгээд уулзмагцаа л сонин сайн, үзэх дуулдах юу байгааг асууж, би:

	— Сониноос өтөлж л байна даа, буурай минь гэхэд

	— Юуны чинь өтөлж өвгөрөх. Чи өтөлсөн бол би яасан болж байна даа гэж бил ээ. Намайг жаахан хүүхэд шиг санаж байхад нь би тэр ажаад их баярлаж бил ээ.

	Ингэж бодож хэвттэл духан дээр минь зөөлөн гар хүрэхэд цочин харваас ижий зовсон янзтай 

	— Чи унтаагүй байна уу? гэж асуухад нь би: «Үгүй байна» гэлээ.

	— Миний хүү даараагүй биз. Хучаад өгөх үү? гээд ээж духыг минь, хэнхдэгийг минь дарж үзлээ.

	— Санаа бүү зов! Толгой минь огт өвдөөгүй байна.

	— Чи саяхан толгой өвдөөд гэсэн шүү дээ.

	— Над л тэгж санагдсан юм байлгүй дээ гээд ээжийнхээ хүзүүгээр нь тэвэрч нэг сайн харснаа, түргэхэн шиг хөнжил доогуураа шургахад «унт даа, миний хүү» гэсэн зөөлөн дууг нь сонсоод, ямар сайхан хэрэг вэ? Би дахиад хүүхэд болчихдог байж. Ээж минь ч намайг хүү минь гээд л, гандаж хуучирсан хивс, хиртэж халтартсан цонх цөм л гял цал болж шинэрээд, амьсгалах амьсгал, зангирах булчин, лугших зүрх, дугарах хоолой, урсах нулимс хүртэл цөм хүүхдийнх, багынх! гэж бодогдмогц алсын аян зам туулж алжааж чилсэн аянчин жинчин шиг бөх гэгчийн нойроор дугжирвай.

	ХОЁР ДАХЬ ӨДӨР

	Шөнө цас орж эргэн тойрон хөвөн зулчихсан юм шиг дун цагаан. Би цас ийм сайхан байдгийг өчнөөн жил мартаад одоо үүнийг харахад чин сэтгэлийн баясал төрнө. Тэнгэр сайхан байхад томчуул санал бодлоо солилцож, өөр хоорондоо хөөрөлдөж байдаг бол хүүхэд хүний хувьд сайхан агаар уудаг ундаа нь юм. Наран гийсэн тунгалаг өглөөг хараад том хүний баясах сэтгэл төрдөг байхад хүүхэд бол түү

	ний сайханд бараг согтоно. Би том байхдаа цас орохоор гутал хувцас нойтон оргиод л «энэ өвөл түлш түлээ хүрдэг болов уу» гэх зэрэг бодол ордог сон. Баясах баярлах явдал ч бас байлгүй л яах вэ. Гэхдээ хүүхэд багачуудын баяр хөөртэй зүйрлэвэл нэг л бүрзгэр, өнгө зүсээ алдчихсан мэт байдаг байсан байхад одоо над цас цэв цэвэр тув тунгалаг харагдах нь миний бодолд цас гэхээс өөр юм байхгүйнх буй заа.

	Эргэн тойрон нүд далдирам цагаан туяагаа цацруулсан цасан далай туяарч, алхаж гишгэхэд хүртэл ямар нэг юм шулганах адил чахраад гишгэхэд ч хүртэл хайран юм шиг санагдана. Миний дотор ч гэсэн түмэн зул ассан юм шиг гэрэл цацраад дэлхий ертөнц очир эрдэнийн чулуун шигтгээ зайгүй зүүчихсэн юм шиг, тэр ч байтугай ургасан мод хүртэл доржпалам чулуугаар урласан мэт, нэг үгээр хэлэхэд ёстой үлгэрийн гайхамшиг гэгч энэ буй заа.

	Уран хийцтэй цасан ширхэг тэнгэрээс бууж алган дээр хайлах нь далдын ямар нэг ид шидийнх юм шиг, буунгуут алга болчих нь сонин. Түдэлгүй бас нэг өөр ширхэг буугаад ирэнгүүт нь аяархаан үлээчихэд нисээд явчихна. Заримдаа амаа дээш ангайлгахад цасан ширхэг сэрүү татуулан шинэ цасны сэнгэнэм үнэр ханх тавина.

	Цас хайлж эхлэхээр энд тэндгүй мөсөн молцог бөнжийлцөөд амаа доор нь тавивал ус дуслаад цонх дээвэр тушаа гараараа цохиод авахад болор шилний дуу гаран ойчно.

	Энэ бол нэг ёсондоо цас ч биш далдын ид шидтэй ямар нэг хөөсний гайхамшиг өвөл, хавар хоёрын хурим юм.

	Цасаар шидэлцэхийн сайхныг яана. Тоо томшгүй цасан бөмбөг хийж болно. Худалдаж авна, тоглочхоод өгье гэх, гуйх царай алдахын зовлонгүй атгаж л чадлаа бол тэр болгон чинь бөмбөг! Шидсэн дор бут үсрээд ойчно. Дахин нэгийг бөөрөнхийлж аваад нүүр нүдгүй шидэлцэнэ. Баяр хөөр болж инээж шуугилдахаас өөр юм үл сонстоно. Гай болж ойчсон ч босоод л ирнэ. Цасаа хувцаснаасаа сэгсрэхэд зарим нь хоолой хүзүү рүү орно. Хүйт оргиулах мөртөө л сайхан!

	Цас бөөрөнхийлөхийн сониныг яана. Аятайхан хэвгий газар олж аваад л цасаа бөөрөнхий хийгээд өнхрүүлэх бүр өөрөө томорсоор байгаад тэвэрч хүрэхгүй болно. Ингээд л хэнийх маань илүү том болж вэ гэж үзээд дараа цасан хүн хийж алдана.

	Ингэж байтал хашаа хороо цэвэрлэгч хүмүүс малтуур хүрз барин хүрч ирэхэд нь бид өөр газар, зам руу очиж өвдгөөр татсан цасан дотор тоглоно.

	Энэ үед хадаас банз хоёроос өөр хэрэгтэй юм үгүй болно. Энэ хоёр л байвал чарга бэлэн гэсэн үг. Үгүй бол тэшүүр хийж авах хэрэгтэй. Чарга, тэшүүрийн аль нэг үгүй бол ч яг л өнчин хүүхэд гэсэн үг.

	Ийнхүү цав цагаан хивсэн дээр цагаан сэтгэлийнхээ хүсэл мөрөөдлийг биелүүлж, тэгээд бодоход томчуул цас мөсний ид шид гайхамшгийг бага мэддэгт нь харамсана.

	Байшингийн өнцөг дэх ус урсагч хоолой, цонхны хаалт, дээвэр цавгийн цасыг салхи нэгэнт үлээхэд цагаан хуй оволзож, хүйтэн манан болон замхарна.

	Ой мод, тал хөндий цөм л цав цагаан, байшингийн оройн цас цэвэрлэгч хүмүүс харагдаж, хийж байгаа ажил нь хөнгөн шуурхай байдлыг шаардсан, тэртээ дээр тэнгэр дээрээс цасаар шидлэх нь урамтай сайхан, байшингийн оёороор явсан хүмүүс сэртхийн хараад зайлсхийнэ. Тэд байшингийн орой дээрээс хийсчихмээр санагдавч дасаж сурсан ажээ.

	Би хэрвээ хаан хүн байсан бол анхны цас орох өдөр хичээл хийхийг болиулж их буугаар зэрэг зэрэг арван хоёр буудан нижигнүүлж энэ өдрийг баярын өдөр болгох байсан даа. Энэ бол чарганы замын анхны баярын өдөр болох ёстой. Гудамжны галт тэрэг, элдэв унаагаар явахыг энэ өдөр цээрлэж, морьтой чарга, явган чарга хотын гудамж, талбай, цэцэрлэгээр шүнгэнээд л анхны цасны баяр гэсэн нэртэй том цэнгэл болно.

	Гэтэл одоо бол сургуулиас өөр юм алга. Сургууль, сургууль гэлгүй л яах вэ. Ширээний ард сууж дөрөв таван цаг юм бичиж тоо бодож суух сайхан л байлгүй яах вэ. Гэвч цас, анхны цас гэдэг мөн ч гоё биз дээ.

	— Багш аа, цас, цас!

	— Багш аа, цас!

	Багш эхлээд биднийг зөөлөн үгээр тайвшруулах гэж оролдсон боловч үнэхээр цас орж байгаа болохоор яаж ч чадахгүй аж.

	— Багш аа, цас!

	— Чимээгүй байцгаа л даа.

	Багшийн үгэнд орохгүй зарим нь амаа ангайчихсан зарим нь «цас» гэхээс өөр үггүй сууцгаана. Багш аргаа барахдаа

	— Та нарт дахиад сануулахгүй шүү гэж айлгана.

	Бас л орж байгаа цасны буруу биш, бидний буруу юм шиг болчихно. Шөнө бид унтаж байхад бид цас орсныг ер мэдээгүй. Аав ээж ч үүнийг батална. Харсаар байтал ийм сайхан цас орсныг олж ажаагүй ч юм шиг, үзээгүй мэдээгүй дүр гарган дүйнгэ царайлж байвал баяр хөөр болж байгаагаа нууж байвал таарна гэж үү. Тэгээд ч одоо яая гэхэв.

	Буланд зогсоосон нэг хүүхдээс бусад нь цөм суудал дээрээ сууж, чимээгүй болж байна.

	Би ч чимээгүй боллоо.

	Ангид чимээ тасарч хичээл эхэллээ. Юуны чинь их буугаар арван хоёр буудах байх вэ. Нэг хүүхэд самбарын хажууд зогсоод сонирхолгүй юм ярина. Залхуу хүрэхдээ үзгийнхээ савыг аваад хэдэн үзэг байна тоолж эхэллээ. Хумбан, наян зургаа, шоргоолж хошуут бүгд нийлсэн арваад л үзэг байна.

	Нэгний нь үзүүр алга. Энэ лав бичихэд гарахгүй байх даа гэж бодоод бичээд үзсэн чинь их бүдүүн гарч байна. Одоо юу хийе дээ! Нэг учир нь олдохгүй юмны тухай хүүхэд ч гэх шиг, тариачин ч гэх шиг ярилцацгаана. Залхуу хүрээд эвшээж орхилоо.

	— Хичээл дээр эвшээж болохгүй! гэж багш хэллээ. 

	Хажуугийн хүүхэд намайг босооч гэж ёворлоо. Намайг эвшээхээр багш над хэлснийг нь би гадарлалаа. Лаглайн суулгүй, тэгш цэх суу гэж багш хэллээ. Би тэгш цэх суугаад сэмхэн сэмхэн эвшээнэ.

	— Самбар луу харж суу гэхэд нь миний хараа самбар дээр байсан ч нүдэнд минь цасан ширхэг бударна. Би үүнийг бодоод нам гүм болоход гэнэт: 

	— Чи давтаад хэлээд орхи! гэлээ.

	— Юуг? гэтэл

	— Чи яагаад анхааралгүй сууж байна. Нөхдийнхөө өмнө гар! гэхэд нь би дуртай дургүй хөдөлбөл багш «Бушуул!» гэлээ. 

	Миний хөл өвдөх гэх нь ээ өвдөх биш, чинэрэх гэх нь ээ чинэрэх биш өөрийн эрхгүй суучих гээд байдаг. Тэшүүр, чаргаар буюу явгаар гүйсэн бол өвдөхгүй л байсан байх. Би баашилж, зөрүүд зан гаргаж, холжоонтож байгаа зүйл өчүүхэн алга. Зүгээр чи үнэнээ л хэлэхэд хамаг хүчийг минь ямар нэг далдын юм авчих шиг болно.

	Нийтийн өмнө зогсоно гэдэг хатуу шийтгэл. Өнөөдөр би ядарснаасаа болж ширээ тохойлдож байтал, одоо бүр босоо зогсох болдог байж. «За яах вэ, анги нийтээрээ сахилгагүйтдэг юм гэхэд би тэдний тоонд орохгүй» гэж дэмий сэтгэлээ зогооно. Ангийнхан сахилгагүйтэж болох юм. Учир нь номхон хүлцэнгүй байдлын цаана гомдол хорсол нуугдаж байж болдог шүү дээ. Тийм үед нэг л өө хэрэгтэй байдаг. Ингэж байтал ашгүй хонх дуугарлаа. Ангиас завсарлагаагаар гарахдаа хоёр хоёроороо хөтлөлцөн гар гэж сургууль шаарддаг. Гэтэл энэ удаа бид хуй салхи, түүнд нүүсэн хар үүл шиг бөөнөөрөө хаалга руу ухасхийв. Сургууль соёлын хаалга гал түймэр ч байдаг юм уу, ийм цасны баяр... бас бус нөхцөлийг бодож томхон шиг байгууштай юм. Бид гарахдаа нэг ч минут алдахгүйг хичээн шахалдахад замд янз бүрийн саад, нарийн гудамж, явцуу хаалга, давчхан орц дайралдаж хясна. Бид гадаа түрүүлж гарах гэж толгой мөр, тохой хөлөөрөө ёвчин гарангуут л цасан дайнд орлоо. Хүйтэн цаснаас гар чимчигнэн, бөөндгийлсэн эхнийхээ цасаар ойртож ирснийг нь буулгаж, цохиулсан хүүхэд уурлах сэхээгүй, хүүхдийн гайхамшигт тоглоом ийнхүү эхэлдэг байна. Энэ бол бидний мэдлийн арван минут болохоор бидэнд хэн ч саад хийхгүй. Тийм зүрх ч алга.

	Хүн бүр л ялж гаръя гэж бодсоноос биш, аль нэгийгээ чадъя даа гэж дайсагнасан зүйлгүй эрх тэгш тулалдаан ийнхүү эхэллээ.

	Харалгүй яваад цохиулсан, шархадсан, шархдуулсныгаа үл хайхралцан зөвхөн дайрч орохыг урьдал болгоно.

	Бага зэргийн шархдах, бага зэргийн өвдөх, нулимс гарахыг ер юманд бодохгүй довтолно. Цус нөж гарч, цонх хаалга л хагарч хэмхэрчихгүй бол биднийг зогсоох хүч энд алга.

	Ямар ч урьдчилсан төлөвлөгөөгүй, тодорхой даргалсан даргагүй гэнэтийн санамсаргүй хоёр гурвын холбоо бий болсон сонин янзын тулалдаан болно.

	Бид гурван хүүхэд нэг нөхрийн эсрэг байлдаж, нөгөө нөхөр бажгадан ухарсаар хөл доорх цасаа бүгдийг нь шидэлж дуусаад сандрахдаа юу хамаагүй юм явуулна. Яв явсаар бид бөхийж цас авах ч чөлөө олгохооргүй дөхөж очоод «бууж өгөх үү?» гэлээ.

	— Үгүй! гэж байна. Энэ бол түүний зөв байлаа.

	Уг нь гурав гурваар тал болж, гурав гурав нь хоорондоо тал болж тоглож байсан юм. Гэтэл манай талын нэг нь бидэн рүү дайрдаг байгаа даа. Энэ бол талаасаа урваж байгаа хэрэг. Тэгэхдээ арай ч том урвалт биш тоглоомыг улам сонин, хурц болгох гэсэн хэрэг юм. Эцсийн мөч гэхэд л тусламж заавал ирэх тул түүний бууж өгөөгүй нь зөв юм. Бид ар талаасаа дайсантай тулгарч баахан цасаар шидүүлэх хооронд мань нөхөр сөхөө гарган бултав. Цасаар зогсоо зайгүй шидүүлсээр байтал бүх л бие нь дун цагаан болчихсон харагдана. Гэхдээ л ялагдсангүй, бууж өгсөнгүй гарчээ.

	Эсвэл тоглож байснаа аль нэгэндээ илүү их цас бэлтгэж өгнө. Энэ бол бас л болохгүй л зүйл.

	Заримдаа тоглож байснаа тал тал тийшээ бут үсрээд хэн хэн нь нэг талаа мартан таних танихгүй хутгалдан тоглох нь хэн нэгнийгээ чадах гэсэндээ биш нисэн өнгөрч буй секунд бүрийг ашигтай өнгөрөөе гэснийх ажгуу.

	Бид хоёр цасан дотор хутгалдан би нэг хүүхдийг дороо хийчихсэн байснаа түүнийг надаас хариугаа аваг дээ гэж бодоод барьцаа сулруулахад тэр ч бас мэдсэн бололтой ухасхийн босоод хоёул гар гараасаа барилцан гүйлдэж, нэг үгээр хэлэхэд булчин шөрмөс оюун ухаанаа аль болохоор чангаруулж, аль болохуйц цээж дүүрэн амьсгалахыг гол болгоно.

	Ийм сайхан мөч л нэг цагийн ядаргааг гаргадаг байх. Хүүхдүүд оюун ухаан, бие бялдрын хувьд өдөр, цаг, мөч бүр өсөж өндийж байдаг. Энэ өсөлтөд завсарлагааны арван минут нэн чухал гэдгийг шинжлэх ухааны үндэстэй баталж өгмөөр санагдана.

	Ингэж байтал хонх дуугарлаа. Энэ ч сайн болжээ. Учир нь бид хонх дуугарахын өмнө хүчээ жаахан гамнасан шиг байсан бол одоо чадал тэнхээгээ цэнэх юм алга. Байдаг хүчээ гарган гялсхийлээ.

	Энэ бол шийдвэрлэх бөгөөд санаандгүй юм болж болох аюултай мөч байдаг. Яг иймхэн хэдэн мөч л урьдаж бодсон боловсруулсан тооцоо байдаггүй болохоор аюултай байдаг. Ийм үед хүчтэй шидчихсэн бөмбөг олдохоо байчих, цонх шил хагалах, хэн нэг нь хөл гараа гэмтээх хүртэл юм гарч болдог. Урьд өмнө нь бие биеэ сайн нудраад авснаа ч мэдэлгүй өнгөрдөг байхад яг энэ үед, өөрөөр хэлбэл хонх жингэнэмэгц нэг нэгэндээ өчүүхэн саад тотгор болбол яльгүй ч гэсэн зодоон, нүдээн гарч болдог. Тэгчихвэл дараа нь нөхдийнхөө өмнө нүүр улайх, нөхөд нь ч тэр үед хориг тавиагүй зэрэгтээ гэмших болдог.

	Сэтгэл хөдөлгөсөн гайхамшигт тоглоом ингээд дуусдаг байж.

	Гайхамшигт гэхэд ч энэ үг багадах шиг санагдана. Тэгээд бодохоор хүний үг хэл ядуу цөөн, үг хэл дутагдах шиг. За яах вэ, тоглолоо гэнэ биз. Гүйлдлээ л гэнэ биз.

	Би хэрвээ хонх цохигч жижүүр байсан бол иймэрхүү завсарлагааны үеэр удаан цохих болно. Бид ухаан жолоогүй наадаж байдаг болохоор хонхны дуу бидний тоглоомтой хосолчхоод сэхээ орох зав олдохгүй болдог. Хонх жаахан удаан дуугарлаа гэхэд овоо сэхээ авч, хонхны дуу намдмагц бид ч наадам тоглоомоо үргэлжлүүлэх эрхгүй, ёсгүй болно.

	Ингээд тоглож байсан журам горим алдагдаж, нэлээд сахилгатай нэг нь анги руугаа орж, наадаж байсан итгэл алдагдан, нэг ёсондоо ялагдаж, урваж өгсөн ч юм шиг, хичээлд орохоо мэдсээр байвч хачин болно. Үүдний өрөөнд гүйн орцгооход хөлийнхөө цас шавхайг арчих юм болж байтал аль нэг нь гарт атгасаар явтал нягтарчихсан цас барьж явснаа шидэхэд гар нь салгалсны учир биднийг онолгүй, цонх хага цохих гай гарна.

	Би дахин том болсон хойноо цонхны шил амархан хагардаг тухай асуудлыг заавал олны өмнө ил тод тавьж хэлэлцүүлнэ дээ.

	Шилийг эртний финикүүд хийсэн байхад, одоо бид нууцыг нь мэдэхгүй байгаа юм шиг бөх бат шил хийж чаддаггүйн учир юу байна? Манай химич физикч нар энэ тухай юу бодож байна? Бөххөн шил хийчхэж үнэхээр болохгүй юм гэж үү? Үндсэндээ хага үсэрчихдэг шилний буруу болохоос биш завсарлагаагаар тоглосон бидний буруу бас ч биш юм аа.

	Ямар учраас бид янз янзын юмнаас айн бэмбэж, зогтусаж, аюул болох болов уу гэж хардаж байх ёстой юм бэ? Ямар учраас өчүүхэн ч гэм хийгээгүй мөртөө хэн нэгний хэрэг тарьчихсан газраас зугтаах ёстой юм бэ? Яагаад гэм хийгээгүй мөртөө тэр үед өртсөн хүүхэд болгон буруутай болдог байна.

	Тав аравхан минут сайхан амарчихсаны дараа ангидаа гүйн орж явтал ямар нэг хүний ширүүн харцтай тулгаран:

	— "Хэн цонх хагалав?" гэсэн байцаалтад ордог ямар ёс вэ?

	— Би биш ээ! гэж үнэнээ хэлсэн боловч над өөрт бодоход худлаа хэлчихсэн шиг эвгүй боллоо. Уг нь «Би байж ч болох байлаа» гэж хариулбал таарах байсан юм. Учир нь би байх бүрэн үндэстэй байлаа. Хамаг хувцас минь цас болчихсон, би бусдын адил цасаар шидэлцэж л байсан. Ер нь ингэж тоглож болох байсан биз дээ. Эсвэл болохгүй хэрэг үү? Хонх дуугармагц бусдын адил л гүйсэн. Ингэх ёсгүй байсан юм уу? Үнэндээ мэдэх юм алга.

	Би бөөрөнхийлж атгасан хэдэн цасаа шидлээ. Хэд байсныг ч бүү мэд. Тоймтой бөөрөнхийг нь тоолж болно. Хагас хугас, яарсан цагтаа шидэлцэж байсныг алиныг нь тоолж барах вэ? Гэтэл нэг нөхөр: 

	— Би хоёрхон бөөрөнхий цас бүр тэр тэндшээ шидсэн гэж байхгүй юу? 

	Олны дотор заавал нэг худалч, өөдгүй үл бүтэх этгээд байх юм даа.

	Өнөөдрийнх шиг сайхан завсарлагаа хүний амьдралд ховор байх аа! Яагаад гэхээр цасаар шидэлцэж тоглоход хэтэрхий хүйтэн биш, бас хэтэрхий дулаан биш байх ёстой. Хэтэрхий хүйтэн байвал цас бөөрөнхийлөгдөж өгөхгүй, бас гар даарна. Хэтэрхий дулаан байхаар бөөрөнхий цас дорхноо хайлчихдаг зовлон бий. Бас шөнө буюу өглөө орсон цас тохиромжтой. Тэр үед цасыг цэвэрлээгүй ёстой цагаан хөвөн шиг шив шинэхнээрээ, атгасан цасан дотор нэг ч ширхэг шороогүй, торойх ганц мөсгүй байдаг. Бид цасны хувьд ёстой мэргэжилтэн нь болохоор үүнийг мэдэлгүй яах вэ дээ.

	Томчуулын ихэнх нь хүүхдүүд гэж нэг золиг шиг улс байх юм шиг боддог. Энэ ч үнэний талтай байж болно. Наад зах нь л зөөлөн орон дээр битгий тонгоч, амархан эвдэрчихдэг юм гэлцэнэ. Бодвол удаандаа л эвдэрдэг биз. Бид арваадхан жилийн туршлага, ажиглалттай улс болохоор юугаа мэдэх вэ! Байшингийн хаалганд хушга хавчуулж хагалж идэхээр «байг, хаалга эвдэлчихнэ» гэнэ.

	Энэ бол бүр ч ойлгогдохгүй, учир нь байшин бөх бат биднээс хавьгүй өндөр болохоор мөнхийн юм шиг бодогдоно. За яах вэ тийм л болог!

	Хаалга нааш цааш ганхуулан дүүжлэхэд бас л эвдэрнэ гэнэ. Харсаар байтал төмрөөр хийчихсэн нугастай байхад шүү. Бид ертөнцийн амьдралыг сонирхоод огт удаагүй тул юм бүр ер биш сонин, гайхамшигтай. Гэхдээ бид томчуулыг муучилж байгаа юм биш. Төмөр эвдэрдэг үү гэвэл эвдэрдэг нь үнэн. Хүрэв үү, үгүй юу шил өөрөө хага үсэрнэ. Хувцас хүү урагдана. Гэхдээ хатуурах дураа хүрвэл хорвоод айхавтар хатуу хүтүү юм ч их бий. Хана туурга, цонхны доод тал, ширээ сандлын өнцөг булан мөргөөд авахад нүднээс гал гартал өвдөхийг яана.

	Гэтэл тэнгэрээс цас унах нь хүүхэд бидний хувьд хөвөн зөөлөн хөнжил шиг, үүнийг шувууд өндгөө гаргахдаа өд сөдөөр үүр барьдагтай зүйрлэм ажээ. Ногоон хивс шиг өвс ургамал ургах цаг хараахан болоогүй, боллоо гээд ч төмөр модоор хашлага хийчихсэн байх тул гишгэлж талхалж болохгүй. Цасыг бол яаж ч болно. Гэм зэмгүй, гэм зэмтэй цасан бөмбөгний зэрэгцээ нураан сүйтгэгч бөмбөг, гранат дэлбэлэгч бодис байна. Томчуул энэ бүхнийг цонх хагалдаг цас л гэж хэлдэг. За тэгээд яриад ирвэл дайны цаг, тайван цаг тус тусдаа.

	За ингээд цонх хагалсан этгээдийг асуухад: Би биш ээ! гэлээ.

	— Тэгвэл хэн бэ? гэхэд нь: 

	— Би мэдэхгүй гэлээ. 

	Үнэхээр мэдээгүй юм чинь яая гэхэв.

	За тэгээд мэдсэн ч байлаа гэсэн өөртөө итгэхгүй байлаа. Учир нь адилхан тоглож байж хэнийхээ улыг шагайж суух вэ? Нэгийг нь хэлчихдэг. Гэтэл цас шидсэн хүүхэд нь өөр байдаг. Тэр нь илэрвэл бүр ичгэвтэр болно. Одоо үнэндээ тэр л байхдаа гээд над хэлчих юм алга байлаа. Би тоглож яваад бусдаасаа хожуудуу, гүйж ядарч, сандарч явсан болохоор над тэр л хүүхэд байх даа гэж санагдсан ч байж болно.

	Нэг хоёр нөхөр зогсож байсан. Тэдний аль нэг юм болов уу? Эсвэл бас нэг хүүхэд харагдах шиг болсон. Тэр юм болов уу? Эсвэл тэнэсэн сум тархинд ч гэгч болсон юм болов уу? Энэ бүхнийг тунгааж байж, гэмт этгээдийг олох л хэрэгтэй. Багш болохоор одоо шууд хэл гээд байдаг. Үгүй бол ойролцоо зогсож байсан хүүхдүүд нь хэлдэг юм байгаа биз гэж бодоод дэмий л уруу царай гарган удаанаас удаан зогсоцгооно.

	Дараа нь хичээл орж египетийн шоронд сууж байсан Иосифийн тухай мэдэж авлаа. Иосиф хүний зүүдийг тайлж чаддаг байжээ. Сүүлд нь амьдрал нь овоо болсон боловч тэр хүртэл хэчнээн ч зүдрэв дээ хөөрхий. Ах дүү нар нь гүжирдэж мань хүн өчнөөн жил гянданд суужээ. Би хэдхэн мөч ангид зогсож шийтгүүлэхэд хэчнээн хэцүү байлаа. Тэгэхэд би хонх дуугартал л зогсоно гэдгээ мэдэж байсан шүү дээ. Бид египетийн гяндан ямархуу байсан, Иосиф чухам хэрхэн яаж тамлагдаж байсныг тодорхой мэдэж чадахгүй нь харамсалтай юм. Бодоход Иосифийг их л өрөвдмөөр юм. Өчигдөр эксимосуудын тухай бүх зүйлийг мэдэж авъя гэж бодож байсан бол өнөөдөр Иосифийн тухай сайн мэдэж авмаар болж, асуумаар юм өчнөөн төчнөөн гарна. Томчуул бидний асуултад яагаад дургүй байдаг юм бол оо? Аль дивангарт болсон юмыг чинь томчуул ч мэдэхгүй байж болно шүү дээ. Томчуул мэдэхгүй зүйлээ яагаад хүлээдэггүй юм бол! Томчуулд мэдэхгүй зүйл байж л байгаа шүү дээ. Тийм юм аа сүүлд нь ном судраас унших буюу мэддэг чаддаг хүнээс сонсож авч байгаа. Эсвэл өөрсдөө тааж тааварлаж хэлдэг байх. Тэгэхэд ч хэцүү биш байдаг биз.

	Дээр үеийн сургууль соёл гэхэд зураг хөрөг, үзүүлэн таниулах зүйл бараг байгаагүй. Миний үед л сүүдэр ший хүртэл байгаагүй л юм даг. Эрт дээр үеийн дайн тулаан, эртний зэрлэг хүмүүс алсын тэртээх уул усны тухай бидэнд ярьж өгөхөөс л өөр юм байгаагүй. Одоо тэгэхэд кино үзээд гарсан хүмүүс биеэрээ тэр газар очоод, үзэж мэдээд ирсэн юм шиг болно.

	Миний энэхүү гүн бодолд ангид гарсан шуугиан саад болов. Бид завсарлаж бас л цасны баяр, их буугаар арван хоёр буудах тухай мөрөөдөл болно. Гэнэт ууцны тус газар хөндүүр байгаагаа мэдлээ. Араасаа л цасаар нэг сайн цохиулсан байж таарна. Энэ зэргийн юм өвдөх ч бага хэрэг. Аавынхаа ямар нэг шархыг хүү нь хараад, яана даа аав минь гэж шаналахад «Энэ юу ч биш» гэж аав нь тоогоогүй байдалтай байдаг шиг л байх хэрэгтэй.

	Би малгайг нь хийстэл цасаар буулгасан Янек руу эргэж хартал Янек жоготой нүдээрээ инээмсэглэн «За чи яах вэ тэгж л бай; Одоо удахгүй дахиад үзэлцэнэ. Чамайг нэг дөнгөнө» гэсэн байдалтай харагдана.

	Бид томчуулыг бодвол цаг ямагт хөхөрч байдаг юм гэж хэлж мэдэхгүй байна. Гэхдээ томчуулын инээдийг бодвол хүүхдийн инээд цаанаа заавал утга учиртай, зөвхөн инээмсэглэлээр бүх юмаа ойлголцох ч үе байдаг.

	Би том болоод багш болохоороо сурагчидтайгаа үг хэлээ ойлголцдог болохыг хичээнэ. Нэг талаас багш, багшийг долигоносон хэдэн юм, нөгөө талаас ангийн олонх байж болохгүй. Аль аль нь бие биедээ нуух хаах юмгүй байж болохгүй юм болов уу, оролдоод үзнэ дээ.

	Жишээ нь түрүүчийн цас орсон ийм өдөр би хүүхдүүдэд ингэж ярина.

	— За хүүхдүүд ээ, та нар яг энэ мөчид бодож байгаа зүйлээ дор дороо тогтоогоод авчих. Тэр тухайгаа над ярихгүй ч байж болно. Энэ бол сайн дурын хэрэг.

	Эхлээд миний энэ яриа бүтэлгүй ч болж болно. Тэгвэл би хүүхдийн анхаарал сулрахыг л ажигламагц дахин давтан

	— За чи юун тухай давтан бодсон бэ?

	— Чи юу гэж санасан бэ? гэхчлэн асуух болно. Хүүхдүүдийн аль нэг нь: «Би хичээлээ л бодож байсан» гэж магад. Тэгвэл би: «Чи санаанаасаа зохиогоод үнэнээ хэлэхгүй байгаа юм биш биз?» гэж асууна. Хэрвээ аль нэг хүүхэд нэг юм ярих гээд байгаа мөртөө дэмий л инээмсэглэхээс цаашгүй байвал:

	— За чи нөхдийнхөө өмнө хэлмээргүй байвал над шивгэнэж ч болно. Эсвэл завсарлагаагаар бичээд өгч болно гэж хэлнэ.

	— Та үүгээр яах гэж байгаа юм бэ? гэж хүүхдийг асуувал: 

	— Би сургуулийн тухай ном бичих санаатай юм. Сургуулийн тухай ном бичсэн хүн олон бий. Ихэнх нь сургуулийн газрыг яаж сайхан болгох вэ? Багш сурагчийн аль алинд нь аятай байлгах талаар юу хийвэл таарах вэ? Өвлийн улиралд завсарлагааны хугацааг жаахан нэмбэл юутай вэ? Харин тэнгэр сайхан цагт хүүхдийн ядрах нь их байдаг биш үү? За тэгээд л та нар сургуулиа төгсөөд яваад өгөхөд энэ сургуульд чинь бид л үлдэнэ шүү дээ гээд л ярина.

	Багш мөн сургуульд явж, энд өчнөөн цаг өнгөрөөдөг гэдгийг төдий л боддоггүй хүүхдүүд ингээд ярихаар их л гайхах болно.

	Бидний хэн аль нь юу юу өөрчилж чадах тухай ярина. Багш хүн төлөв уур уцаартай, хоолойн өвчтэй болдог тухай яриад шалтгааныг нь тайлбарлаж өгнө. Ингэж эрээ цээргүй бодсоноо ярьсны дараа нь «За одоо би хичээл дээр өөр юм бодож суусан бүх хүүхдэд муу тавина гэж айлгана.» Тэгэхээр хүүхдүүд: 

	— Аа, багш яасан зальтай юм бэ? гэнэ.

	— Багш аа, зальтай гэж ярьж болохгүй шүү дээ.

	— Яагаад?

	Яагаад гэдгийг тайлбарлаад «За тэгвэл хичээлээ бодсон хүүхдэд муу тавих болж байна уу?» гэж асуухад зарим нь «Тийм ээ, тэгье ээ!», зарим нь яалаа гэж дээ «Бид хичээлээ л анхаарч байсан шүү дээ.»

	«Тэгэхээр анхааралтай хүүхдүүд» гэнэ.

	— Анхааралгүй л байна даа! гэж намайг хэлэхэд

	— Яагаад? гэцгээнэ.

	— яах вэ дээ. Өнөөдөр хамгийн түрүүчийн цас орсон байна. Тэгэхэд та нар түүнийг үл анзаарсан байна. Тэгэхээр анхаарал султай л улс байна.

	— Цас чинь хичээл биш шүү дээ.

	— За тэгвэл өнөөдөр муу тавихаа болих уу?

	— Ерөөсөө муу тавьж байх аа больё оо!

	— Тэгж ч болохгүй шүү дээ.

	— Энэ муу гайтай муу юу!

	— Муу өрөх ч баярлаад байх юм багш хүнд ч байдаггүй юм шүү дээ. Багш хүн сайн хүүхдэд тарган тав тавих дуртай л байдаг.

	— Тэгвэл дандаа тав тавьдаг байхгүй юу?

	— Тэгж ер нь болох уу?

	— Бас ч болмооргүй юм уу? гэх зэрэг тохуурхалцсаар завсарлага болгоно.

	Ингээд л бодоход мөн сонин юм. Би эргээд хүүхэд болох тухай бодоод, одоо буцаад багш болох юм санаж байдаг.

	Том ч хүн, хүүхэд ч хүн аль алинд нь өөрийн гэсэн бодол, өөрийн гэсэн төвөг, өөрийн гэсэн уйтгар баясал байдаг бололтой.

	Өдөр шөнө, өвөл зун унтах сэрэх ээлжилдэг шиг аливаа хүн нэг том, нэг хүүхэд болчхоод байж болоогүй юм байх даа. Хэрвээ тийм байдаг сан бол том улс хүүхэд бие биеэ сайн ойлголцож, ямар нэг талаар гайхах явдалгүй байх сан биз ээ.

	Завсарлагаагаар бид түрүүчийнхийгээ бодвол намуухан тоглолоо. Цасан дээгүүр гишгэлчихсэн тул аятайхан бөөрөнхий болж өгөхгүй. Бас өөр хоорондоо ярилцан адуучин болж, бие биеэ хөөцөлдөн, мориныхоо хурдыг үзэн тоглоцгоолоо. Бие биеэ гүйцэж түрүүлж явахдаа зарим нь морь бодож, зарим нь дотроо машин бодож, янз янз л байгаа бололтой. Ингэхээр тоглоом наадам болоход гүйж харайж байгаа харагдахаас гадна наадаж буй хүний дотоодод өөрт нь юу болж буйг олж харах нь чухал юм.

	Үүнийг өөрөө тоглоогүй байгаа хүн олж хардаггүй юм. Хөзөр тоглох гэдэг цаас шидлэхийн, шатар наадах гэдэг модон дүрс хөдөлгөхийн нэр. Бүжиглэнэ гэдэг хөл дээрээ дэвхэцнэ гэсэн үг. Бусад бүх наадмыг тоглогч өөрөө мэддэг болохоор наадмыг тоохгүй байх, дундуур нь болох болохгүй хүн оруулах, наадагчдад саад хийх явдал хэрэггүй юм.

	Жишээ нь би адуучин болж тоглодог юм гэхэд миний морьд жигдхэн, нэг их ч өндөр биш, бас нам биш, омголон мөртөө гарын дор, учир мэддэг байхыг чухалчилна. Хэрвээ би морь болж гэхэд эзэн минь зодож нүддэггүй, давирч ёвордоггүй, миний зөөгөөр шиг байвал аятайхан. Морь, морины эзэн болж тоглоно гэдэг тэс өөр өөр хэрэг. Харин та нар бол энэ талаар онц юм мэдэхгүй шүү дээ. Морь болбол морь шиг турхирна л биз, хөлөө зөөж тавина л биз. Морины эзэн болбол «Чү Чү» гэж хашхирна л биз гэж бодох байх. Гал командынхан болж тоглолоо гэхэд л утаа манан хаана гарч байгааг нарийвчлан харж яарсан янзтай байх авч их бууч болж тоглохоос шал өөр шүү дээ.

	Гал командын хүний өмнө зам чөлөөтэй аль болох л яарах хэрэгтэй бол их буу чирч яваа хүн бүслэлтэд орчихгүйгээ бодож тал тал тийшээ сайн харж явах учиртай. Тэнэг юм шиг ухаан жолоогүй харайж болохгүй. Нөгөө талаар дахиад бүтэн цаг ширээний ард сууна гэхээ бодохоор нэлээд сайн гүйгээд авах нь чухал.

	Хичээл дуусаж гэр лүүгээ явлаа. Би явж байтал Манек хойноос гүйцэж ирээд

	— Би чамайг сургууль дээр эрээд... гэв.

	Би дуугүйхэн зэрэгцэн явж байтал,

	— Чи надтай хамт явах дургүй юм биш биз? гэж асуулаа. Өөр хүүхэд бол ингэж асуух ч үгүй биз.

	— Дуртай байлгүй яах вэ.

	Манек нүүр лүү минь их л анхааралтай ажигласнаа

	— Би дэмий юм чамаас асуучхав уу даа? гэхэд нь бид зэрэг инээлдлээ.

	— Хоёулаа трамвайтай уралдах уу?

	— Больё доо. Өдөр болгон тэгж байх гэж. Найз нь завсарлагаагаар ёстой ханатлаа гүйсэн.

	Бид дэлгүүрийн үзвэрийн цонхны ойролцоо очиж зогслоо.

	— Хар аа чи, ямар жаатай гортиг вэ? Томоо тойрог зуръя гэвэл энийг нь эргүүлдэг юм байна шүү дээ. Ийм гортиг ямар үнэтэй байдаг бол? Чи бол авах уу? Энэ алтан бэх байна? Энэ нэг жаахаан бэхний савыг хараач! Аяных байна даа. Би нэг бийр авмаар байна. Тэгэхдээ эндээс авахгүй. Франковский тэртээ булангийн дэлгүүрээс нэг бийр аваад сар болж байна. Одоо зүв зүгээр миний бийрийн үс нь аль хэдийнээ мулзраад уначихсан. Чи эндээс дуртай нэг юмаа ав гэвэл юу авах вэ? Энэ негр хүүхэд, гортиг хоёрыг авна. Хоёр юм биш, нэг юм. Тэгвэл би энэ гортигийг л авна. Зэргэлдээ нэг дэлгүүр байна. Бидэнд өгдөг юм гэхэд хоёулаа нэг нэг том шоколад авах юм болно. Мөн Манек маань ээждээ цэцэгтэй ваар, би Иренкдээ хүүхэлдэй авах юм болно. Гоёл чимэглэлийн дэлгүүрийн цонхноо янз янзын цаг байна. Бид цаг авах юм болж бугуйных нь дээр үү, энгэрийнх нь дээр үү гэж маргана.

	Худалдан авах, наймаалах талаараа хүүхдүүд том хүнээс өөр байдаг. Бид өөртөө л хэрэгтэй болбол ямар ч үнэтэй юмыг хямд юмаар сольчихож мэдэх улс. Бидний худалдааны онцлогийг том улс мэдвэл панзлах наймаалах явдал миний хувьд их онцлогтойг ойлгох болно. Би анхны удаа хүүхэд байхдаа над тэр үед ховор бэлэг гэж өгсөн тэшүүрээ нэг хүүхэдтэй үзгийн нэг дугуй сав, хав нохойн тоглоом хоёроор сольчихож бил ээ. Хав нохой нь нүдгүй ч гэсэн их хөөрхөн юм байсан. Үзгийн сав бол өдөр бүр хэрэгтэй болно. Тэгэхэд тэшүүрийн хэрэг хааяа л гарна. За тэгээд тэр өвөл дулаан байсан болохоор бараг мөс хөлдөөгүйг хэлэх үү. Сүүлд нь аав ээж энэ тухай мэдчихээд над руу бууж гарч бил ээ. Сүүлд нь наймаа буцахаас өөр замгүй болж ичгэвтэр болсныг яана. Уг нь тэр тэшүүр миний л юм болбол би дуртай зүйлээрээ сольж болмоор санагдана. Нүдгүй ч гэсэн тэр хавын хөөрхнийг яана. Үзгийн сав бас нэг их сайхан үнэртэй модоор хийчихсэн. Үндсэндээ тэр хүүхэд миний юмыг хуурч аваагүй нь үнэн. Тэшүүр тэр бүхнээс илүү үнэтэйг мэдсээр байж би сольсон юм.

	Ер нь тэгээд говьд цангаж үхэх гэж байгаа аялагч хүү домбо усыг атга сувдаар худалдан авч болно шүү дээ.

	Мужааны салбарын цонхон дээр очиж бид удаан ярилцлаа. Наашаа сугаран гардаг нүдтэй нэг ширээ бидэнд их таалагдлаа. Гэвч ийм ширээг авдаг юм гэхэд гэрт тавиулах болов уу, үгүй юу! Ер нь гэртээ өөрийн гэсэн нэг ширээтэй байх хэчнээн гоё вэ?

	Бид гэрийнхнийхээ тухай ярилаа. Манекийн аав нь архичин юм байна. Гэртээ их л тусгүй байдаг байна.

	— Цалин буух бүр л бид аав мөнгө авчирдаг болов уу, эсвэл авснаа уучхаад бид дараагийн цалин хүртэл өлсөх болов уу? гэж зовдог аж. Уучхаад ирвэл ухаан алдталаа унтана. Толгой түрүү нь өвдөнө. Өөрт нь ч ичгэвтэр байдаг шиг бололтой.

	— Битгий архи ууж бай гэж чи аавдаа хэлж болдоггүй юм уу?

	— Би юугаа хэлэх вэ? Ээжийг уйлаад хэрэлдээд байхаар нь «За би одоо болилоо» гэчхээд л түдэлгүй уучихсан л ороод ирнэ. Үгэнд ордоггүйн хувьд ч хүүхэд л гэсэн үг.

	— Чи бүр ойр дотно байдлаар яриад үзэхгүй юу?

	— Заримдаа нүүр улайх явдал байдаг юм. Түүнээс биш ч ярилгүй л яах вэ.

	Бид нэг удаа тосгонд суудаг аавын нэг найзынд очсон юм. Ааваас бусад нь архи дарс болцгоогоод л. Аав л ганцаараа уухгүй сууна. Аав тэр үед нэг ч дусал архи амсахгүй гэж ээжид ам алдсан байжээ. Хүмүүс халаад ирэхээрээ зарим нь аавыг «За яах вэ дээ, ганц хундага татчих л даа» гэдэг байна. Аав аргаа барахдаа «За гол руу очъё» гэж хэлээд гараад явсан юм. Аав бид хоёр яван явсаар голын зах очлоо. Болжмор жиргээд л, тариан түрүү бидэнтэй мэндлэх адил бөхөлзөөд л, наран ахай мишээгээд л хэчнээн сайхан байсныг нь хэлж яаж барах вэ! Аав гараас минь яг зуурчхаад тавьж өгөхгүй, заримдаа халгайнд хүргээд авсан юм шиг чацавгас, чацавгас гэхэд нь «Архи уухгүй ийм сайхан байна шүү дээ, аав минь» гэхэд аав намайг үнэхээр өрөвдмөөр харцаар ширтэж бил ээ. Миний өрөвдсөнийг яана. Зарим үед нохой яс горьдохоороо нэг хачин харах мөртөө цохиод авахгүй байгаа гэсэн шиг гөлгөнөж байдаг шүү дээ. Хүн нохой хоёр өөр өөр ч гэсэн аавын гөлөлзөж байгаа нь ийм юм санагдуулж бил ээ. Би дахиад аавын ийм байдлыг харвал юу ч хэлж байхгүй. Аав миний бодож байгааг мэдсэн юм шиг уруу царайлан ус руу харж сууснаа «Нохойн замаар орсон амьдрал даа, хүү минь» гээд санаа алдаж бил ээ. Би уучлалт гуйж аавынхаа гар дээрээс үнсэх гэсэн чинь аав минь гомдсон ч юм уу, эсвэл ийм этгээдийг хайрлаад яах вэ ч гэж бодсон юм уу, гараа өгөхгүй дэмий л гарыг минь чанга атгана. Тэгээд толгой өвдөж байна гээд нөгөө хүмүүстээ ч эргэж очсонгүй, дооглоно гэж бодсон байх. Би явж таягийг нь авчраад гэр лүүгээ буцлаа. Галт тэргэнд над дугуй талх авч өгснөөс гол дээр минь зангираад би нэгийг нь идэж чадсангүй, дүү нартаа авчирч өглөө. Уг нь аваад өгч байхад идсэнгүй гэж аавыг бодчих болов уу гэж нэгийг нь идэх гэсэн боловч хоолойгоор давж өгөхгүй байлаа. Аав тэгээд бараг сар шахам архи уугаагүй байх. Ээжийн сэтгэл ч овоо тайвширч байсан юм. За чи харин энэ тухай сургуулийнханд битгий яриарай. Чи бид хоёр муудлаа ч гэсэн ярьж болохгүй шүү.

	— Чи бид хоёр юу боллоо гэж муудах бил ээ?

	— Ямар нэг юман дээр таарахгүй муудаж болно шүү дээ?

	Тэгээд бид хоёр том хүмүүсийн тухай, зарим нь архи ууна, зарим нэг нь ажил хийх дургүй, нөгөө нэг хэсэг нь хулгай хийнэ, нэг үгээр хэлэхэд хүн хүний хүсэл зориг өөр өөр болох тухай ярилаа.

	Зарим хүмүүс хумсаа авахгүй урт гэгч ургуулах дуртай байдаг. Хуруун дээр зэтэр гарвал хөндүүр байдаг. Хумсан дээрх цагаан толбыг хонь гэдэг. Энэ юунаас болж гардаг байна? Зарим нь үүнийг аз жаргалын тэмдэг гэнэ. Зарим нь болохоор чамд ямар нэг хүн атаархаж байна гэнэ. Аль нь зөв байна. Ер тэгээд янз янзын юм зохиож, худал ярихыг яана гээ.

	Бид хоёр энэ тэр юм ярьсаар, бие биеэ хүргэж өгсөөр байтал нэг мэдсэн чинь би үдийн хоолныхоо цагаас өнгөрчээ. Цасан дунд юм ярьж явахаас сайхан юм хаа байх вэ! Ингээд гэртээ ортол ижий загнаж гарлаа. Хир буртагтаа баригдсан сав угааж, хоол хош гэсээр хамаг цагаа барлаа. Чи хаагуур дэмийрч явдаг амьтан бэ? Чиний хэрийн охин хүүхэд байсан бол алин хэдийнээ гарын үзүүрт тусад орсон байхгүй юу гээд л намайг танхайрч байна гэж сургуульд очиж хэлэх юм болж хэвтэнэ. Чамаас болж ер үхэх нь шиг байна. Уг нь Иренк ахмад нь байсан ч болоосой гээд янз янзаар ярина.

	Би ороод аль ч учрыг ойлгохгүй дэмий л дуугүй зогсоно. Би хоолноос хожидсон нь миний л буруу. Тиймээс хоолоо хүйтнээр ч идчихдэг юм уу, идэхгүй ч байж болно. Аяга тавгаа өөрөө бас угаачхаж чадна шүү дээ.

	Ээж тавагтай хоол авчирч тавьсан боловч над идэх дур алга. Ингэсэн чинь ээж бүр шатаж, «Маяглалгүй наад хоолоо ид! Бас маяглах нь, золиг чинь» гэхэд ээжийг уурлуулахгүйн тул ганц нэг халбагадсан боловч хоолой руу ер явдаг юм биш, таваг дахь хоол ч дундарч өгдөг юм биш. Тэгээд би юмны учрыг нь орой нь л мэддэг байна. Ээжийн баярт өмсөх гэсэн хувцсыг нь хив идээд тэр уураа над гаргаж байсан юм санжээ. Хивээс болж бид буруутаж болохгүй биз дээ? Ер нь тэгээд том улс уурлаж уцаарлаад ирвэл юунаас болсныг нь мэдэхгүй байсан нь дээр байдаг юм. Түүнээс биш биднээс болсон юм болов уу гэж өөрсдийгөө зовоогоод л гэмгүй мөртөө төвөгтэй байдгийг алиныг тэр гэхэв.

	Нэг буланд суугаад хичээл хийх хоорондоо нөгөөдүүлээс л энэ хооронд битгий ирээсэй гэж бодно. Хүүхэд л ирвэл «За хар, нөгөө гайхлууд чинь бас чамайг дуудаж байна. Чи гарч хувцсаа урмаар байна уу, тэгэх байх аа чи» гэх болно. Чанартаа ч би тоглох наадах л гэж ахиад хүүхэд болсон шүү дээ.

	Гай болсон шиг яг энэ үед нэг хүүхэд хаалга аяархан, бас ганцхан удаа тогшлоо.

	«Чи гарав аа! Хичээлээ хий» гэж сонсогдлоо. Би хичээлээ л хийж байлаа. Гарах дур ч алга. Миний дотоодод би нэг эзэнгүй талд ганцаараа сууж байгаа юм шиг бодогдоно. Эргэн тойрон чоно улиад, гав ганцаараа, хамаг бие бээрч гүйцсэн юм шиг.

	Хүмүүс ер нь хачин юм. Баяр баясгалантай байснаа тэгээд л уурлаад унана.

	Том улс уйтгарлахаасаа уурлаж уцаарлах нь олон байдаг бололтой. Хүүхдүүдийг хараад өөрсдийгөө бодоход уйтгар төрөхдөө ч уурламаар болдог юм болов уу! Ийм ч учраас «манай багш өнөөдөр их уйтгартай янзтай байна» гэхээсээ «Манай багш өнөөдөр ууртай байна» гэх нь олонт сонсогддог шүү дээ. Том улс яагаад хүүхдийн нулимсыг тоодоггүй юман төдий боддоггүй юм бол! Хүүхэд л бол яльтай яльгүй юманд усан нүдэлж байдаг шиг санадаг. Энэ бол буруу юм. Хүүхдийн биеэ аврах гол зэвсэг бол орилох хашхирах явдал мөн. Тэгэхээр тусламж ирнэ. Эсвэл цөхрөнгөө барахдаа орилно. Тэгээд бодохоор их чухал юмаа санаж бодсондоо ч хүүхэд уйлдаг биш. Онцгой юм болбол ганц нэг дусал нулимс унагаад больчих явдал ч бий. Томчуул ч гэсэн маш хүнд уй гашуу болоход нулимс нь гардаггүй шүү дээ.

	Ялангуяа томчуулын уурлаж байгаа нь буруутай бол хүүхэд уйлах нь бүр ховор. Дэмий л толгойгоо унжуулан дуугүй урвайж зогсоно. Заримдаа юм асуухад нь хариулах ч юм олдохгүй, хариулъя ч гэж үг амнаас гарахгүй аман дотроо бувтнаад, толгойд юу ч орж ирэхгүй дотоод сэтгэлийн гүнд нэгэн мухардал, гомдол байхаас хэтэрдэггүй юм.

	Заримдаа хашхираад, зандарч загнаад байгааг нь үл ойлгоно.

	Биднийг сэгсчээд, ёвроод, цохиод авдаг ч явдал бий. Ханцуй дээлээс нь сугсчих, нэг удаа ёвроод авахдаа том улс энэ бол хүүхдийг зодож нүдэж байгаа хэрэг биш өвдөөд байх юу байх вэ гэж боддог. Зодно нүднэ гэдгийг их л томоор ойлгож, суран бүс барьж байгаад ороолгох, арьсыг нь хуулж байвал болж байгаа юм шигээр боддог явдал бий. Ингэж зодоход хүүхэд аргагүй эрхэнд «Би үүнээс хойш тэгэхгүй ээ!» гэж орилдог. Одоо ингэж зодох явдал ховор ч гэсэн арилаагүй байна. Ирээдүйд ингэж зодлоо гэж эрүүгийн хэрэгт татах цаг ч ирж болно.

	Ингэж зодож, зодуулж байгаа хүн ер нь юу бодож байдгийг мэдэх юм алга. Харахад аймаар, зэвүүцмээр, үзэн ядмаар санагдана.

	Хүүхдүүд хоорондоо үргэлж шахам зодолдож байдаг болохоор энд нэг их гайхаад байх юм алга мэт зарим хүмүүст бодогдож болох юм.

	Гэвч бидний хоорондоо зодолдох бол шал өөр хэрэг. Адгийн наад зах нь л гар хөлийн хүч чадал хүртэл шалих юм алга шүү дээ. Том улс бол бидний зодолдохыг ойлгодоггүй юм. Жирийн хоёр хүүхэд зодолдохдоо эхлээд заавал бие биеэ туршиж, хүч чадал зэргээ харилцан мэдэлцэнэ. Ядарч цуцвал хоёулаа зэрэг больчихно. Харин зодолдож байхад хөндлөнгийн хүн орох буюу хэтэрхий их уурлалаа гэхэд хааяа хамар луугаа цохичих гай гардаг. Хамарт хүрэв үү, үгүй юу л цус гардаг шүү дээ. Хүүхдүүд би яавал өвдөх, яавал өвдөхгүйг сайн мэднэ.

	Ингээд суугаад урьд өмнөхөө одоогийнхтойгоо харьцуулаад бодож байхад хүүхэд бид яагаад ийм чадал муутай, өөдөс шиг амьтад байдаг юм бэ? гэж бодогдоно. Ялангуяа Манекийн аав архичин гэдгийг бодохоор Манекийг их өрөвдөнө. Зовлонтой хүнийг өрөвдөх ёстой юм. Тэгэхээр Манектайгаа үүрдийн найз болъё доо. Би үндсэндээ Манекаасаа болж л хоолноосоо хоцорсон шүү дээ.

	Ингэж суутал Иренк хажууд минь хүрч ирээд над руу харж байснаа бүр дөхөж ирээд зогслоо. Би яах нь юм бол гэж жаахан хялайсхийж харсан чинь нэг гараасаа нөгөө нэг гартаа юм солиод барих шиг боллоо. Би нэг сонин юм болох нь гэж чив чимээгүй байтал бариад гэрэлд харахаар юм бүхэн солонгорон харагддаг болор шилээ над руу барилаа. Өчигдөр бол гуйсан чинь над ердөө үзүүлэх ч үгүй байсан хүн өнөөдөр ийнхүү өөрөө өгөөд «Та үүнийг бүр ав» гэж их л аяархан, ичингүйрсэн янзтай хэллээ.

	Эхэлж өгчхөөд, сүүлд нь би чамд ийм ч юмаа, тийм ч юмаа өгсөн гээд байх юм уу, дургүйгээ хүрэхээр буцаад авна гэх, эсвэл ахаараа түрээ барьж авсан ч гэх юм уу, за энэ тухай нь аав ээж сонсчихвол бүр ч дэмий юм болно гэж бодоод анхандаа ч авмааргүй байснаа өгсний нь урмыг бодоод авлаа. Аваад цонх руу харсан чинь түмэн зүйлийн өнгөтэй их олон цонх харагдах юм.

	— Ах нь буцааж өгнө өө гэлээ.

	— Юүхэв, юүхэв гээд өөдөсхөн чинээ гараа миний гар дээр тавилаа.

	Би гарыг нь нөгөө шилээр дурандаж хартал хоёулаа зэрэг инээлээ.

	Хичээлээ хийж дуусаад нөгөө хивд идүүлсэн хувцсыг эгчийнд аваачиж оёул, чамд трамвайн мөнгө өгнө гэж ээж хэллээ. Хэдхэн минут ч гэсэн эндээс гарах нь над сайхан байлаа.

	— За чи бас алдчихаад ирээрэй! гэж ээж нэмж хэллээ.

	«Охин хүүхэд байсан бол хүнд алдчихаж магадгүй юм. Би ч зангүй л дээ» гэж би дотроо бодоод, боогоод өгсөн хувцсыг нь аваад гарлаа. Би уг нь юмыг нь гялалзтал түргэн бүтээчхээд ирье гэж бодсон юм, хясахад трамвай ирж өгдөггүй. Замд нь нэг саатал болсон юмгүй байлгүй. Арайхийж нэг юм ирсэн чинь пиг дүүрэн хүнтэй. Тэгсэн хэр нь хүмүүс чихэлдээд л би ч чихэлдээд бариул дээр нь гар хүрч явтал нэг амьтан намайг түлхчихсэн чинь би золтой л ойччихсонгүй. Нөгөө нөхөр тоох янзгүй.

	— Ингэж явж нисэж үхнэ шүү! гэж байхгүй юу. Миний шар хөдөлснийг яана. «Чи бид хоёрын цэцэрхэх ч яамай, өөрөө нисчихгүй бол хар архичин минь» гэж бодлоо. Үнэндээ ч архи уусан хүн биш байсан юм. Ганц надаас илүү хүчтэй учир татаад унагачих шахсан байхгүй юу. Дараагийн трамвайг хүлээхээс өөр замгүй боллоо. Пиг дүүрэн хүнтэй трамвай ирлээ. Арайхийж ороод тасалбар авч явах зуураа хэрхэн муухайгаар түлхүүлсэн тухайгаа дэмий бодно. Том болчихсон мөртөө бага хүүхдийг доромжлон дээрэлхэж байдаг ямар зэрлэг түрэмгий нөхөр вэ? Бага хүүхдэд ингэж л үлгэр үзүүлж байдаг юм байх даа.

	Ингэж явтал бас нэг нөхөр намайг золтой л аваад хаячихсангүй, шуудайтай новш аваад хаячихтай адил замаасаа түлхэн зайлуулдаг байна. Би хүн уурлахаар ч юм хэлсэнгүй.

	— Та аяархан л даа гэлээ.

	— Аяархан гэнэ үү. Тэгж байж дэлсүүлчхэв чи гэж нөгөө нөхөр маань хэлдэг байна.

	— Та аяархан л даа гэж давтан хэлтэл нөгөө нөхөр намайг заамдаад авлаа. Би «боль л доо» гэтэл «чи битгий адраад бай» гэлээ. «Би адраагүй байна шүү дээ» гэлээ. Гэтэл энэ үед бидний учрыг мэдээгүй мөртөө нэг өвгөн «Одоогийн хүүхдүүд ийм л болчихсон юм. Харахгүй юу, ах зах хүнд суудал ч тавьж өгөхгүй» гэхэд нь «Энэ ах намайг суудлаас босгож байгаа юм биш» гэж би нэмэн хэлэв. Түрүүчийн түлхсэн нөхөр улам гал асаж

	— Муу гөлгийг дээ, чамайг гэж занана.

	— Би гөлөг биш шүү дээ, хүн. Та битгий татаж унагачих гээд бай.

	— Унагах үгүйг минь чи бас над заах уу!

	— Зааж ч болно.

	Энэ үед миний уур хүрч, ямар ч гэмгүй байхад яагаад ингэж байгаа юм бэ? яавал ч яаг. Юу ч гэсэн л би бууж өгөхгүй гэж дотроо бодлоо. Тэгсэн чинь зорчигчдын зарим нь эргэн хараад намайг л зэмлэх янзтай ийм жаахан мөртөө яасан хэгжүүн эд вэ гэцгээнэ. Нөгөө нөхөр:

	— Чамайг ингээд байвал хулхин дээр чинь буулгана шүү. Тэгвэл чи яах вэ?

	— Тэгвэл би цагдаа дуудна. Трамвай дотор зүгээр явсан хүнийг зодсон гэж таныг баривчлах болно гэлээ. Ямар нэг инээдэмтэй юм хэлчихсэн юм шиг хүмүүс нирхийтэл инээгээд зарим нь суудлаасаа өндийж намайг харна.

	Би бушуухан гарах түүс болно. Би гаръя гэсэн чинь «Чи саяхан суусан шүү дээ, жаахан яв л даа» гээд гаргадаггүй. Энэ үед нэг бүдүүн авгай над руу харснаа «Задарсан тархи байна» гэдэг байна. Намайг түлхсэн нөхөрт ч бүр таатай байгаа бололтой. «Би бууя л даа» гэсэн чинь бас л буулгадаггүй. Тэгэхээр нь «кондуктор оо, бууя» гээд байдаг чинээгээрээ хашхирлаа тэгсэн чинь ашгүй нэг өвгөн «За буулгачих л даа хөөрхийг» гэхэд арайхийж буулгалаа. Буухад минь миний хойноос их л зэвүүцсэн янзтай харцгааж байсныг бодоход цаашаа явахдаа ч бас л яриагаа үргэлжлүүлсэн биз. Миний буух газар яагаа ч үгүй, би дөрөвхөн буудал явсан боловч эдэн дунд ингэж явснаас гэж бодоод ээжийнхээ хувцсыг сугавчилсаар буулаа. Ингэж явж гэртээ иртэл ээж маань «Чи ямар их удав аа!» гэж угтдаг байна. Би юу ч дуугарсангүй. Бүх зүйлийн буруу нь ээж гэдгийг би ойлгож байлаа. Ээж л намайг ингэж уурлуулж гаргаагүй бол би автобусанд шуугиан дэгдээх байсан ч уу, үгүй юу «Тэнэг нь тэмцдэг, ухаант нь уучилдаг» гэдгийн үлгэрээр уучлаад өнгөрөх ч байсан бил үү. Ингээд миний энэ нэгэн өдөр маш сайхан эхэлснээ тун тусгүй дуусдаг байж.

	Орондоо ороод нойр ч хүрэхгүй, дэвэн дэлхийн юм бодож хэвтэнэ. Гэртээ байхад иймэрхүү бол гадаа гарахаар бүр дорддог байна. Трамвайн дотор юу гэж намайг тийм их шоолов оо? Бага жижиг хүүхдийг доромжилж болдог. Тэд цагдаа дуудах ч эрхгүй хэрэг үү! Хүүхэд гэдэг чинь хүн мөн юм байгаа биз дээ! Ингээд бодохоор би дахиад хүч чадал муутай хүүхэд болсондоо гомдох хэрэг үү, баярлах хэрэг үү?

	АЛАГАА

	Унтаад сэрсэн чинь нэг л уйтгартай санагдана. Уйтгар гэдэг ч бас ч тийм муу юм биш юм. Тэр байтугай бага зэрэг уйтгарлахад аятайхан ч юм шиг. Толгойд янз бүрийн бодол орж ирнэ. Харсан үзсэн юмаа өрөвдөнө. Хувцсыг нь хив идчихсэн болохоор ээж хөөрхийлөлтэй, аав зогсоо зайгүй ажил хийдэг, эмэг ээж маань одоохон ингээд өнгөрөөд өгнө, ер нь нохой даарч байдаг болов уу гэх зэргээр бодохоор юм бүр өрөвдөлтэй санагдана. Цэцгийн навч уначихсан байхыг хүртэл хараад энэ цэцэг өвчтэй юм болов уу гэж бодогдоно. Хүүхдүүд уйтгартай үлгэрт хүртэл дуртай байдаг шүү дээ. Тийм үед ганцаархнаа байх юм уу, санаа таарсан найзтайгаа юм ярих сайхан байдаг. Хүн л намайг ийм үед бүү үймүүлээсэй гэж боддог. Цонхоор харах санаатай очсон чинь цонхоор дүүрэн цэцэг болчихжээ. Бас цэцэг ч арай биш юм аа, навч юм. Ид шидээр юм шиг. Ийм хачин сонин дүрс хаанаас, яагаад гараад ирдэг юм бол доо гэж бодогдоно. Далдуу модны навч л гэж ийм байдаг байх даа.

	— Чи яагаад хувцаслахгүй зогсоод байна гэж аавыг асуухад нь би юу ч дуу гаралгүй «Аав аа, сайн нойрсов уу» гээд гаран дээр нь үнссэн чинь аав намайг сайн гэгч ажиглан харж бил ээ. Ингээд би хувцсаа түргэн өмсөж, нүүр гараа угаачхаад сургууль руугаа явлаа. Гадаа гараад Манек маань үзэгдэнэ үү гэж харсан чинь алга бололтой. Өчигдрийн орсон цас хайлж шөнөдөө хөлдөөд энд тэндгүй жижиг жижиг мөс зарим дээр нь хүүхэд гулгаж бүр толигор болсон харагдана. Би энд нэг их саатсан юмгүй сургууль руугаа явж байтал нөгөө Висьневский явж байгаа харагдана. Намайг харангуутаа л «Хөөе, гурвалсан зураг аа сайн уу» гэж ёжтойгоор дуудлаа.

	— За, боль л доо гэсэн чинь. «Больё оо, дарга аа» гээд ёсолж байна. Тэгэхээр нь би намайг өдөж байгааг ойлгоод гудамжны нөгөө талд гарч байшингийн булан тойроод замаа бурууллаа.

	Ингэж явснаа дахиад нэг булан тойрлоо. Ийм үед хүнд заримдаа таардаг, заримдаа ч зүгээр байдаг шүү дээ. Гай таарвал хүмүүс бүр нэг муу ёроор тэглээ гэж ярилцдаг.

	Яагаад ч юм, ингэж явсаар бүр өөр замаар ороод ирлээ. Тэгээд явж байтал зам дээр нэг муу төлөг таардаг байна.

	Өөдөс шиг жаахан биетэй. Өрөөсөн хөл нь доголон, хамаг бие нь чичирсэн амьтан энэ хүнгүй шахам гудамжинд таарахад нь харж зогссоноо «Нэг нь л гэрээсээ хөөгөөд гаргачхаж дээ. Тэгээд хаашаа явах аргаа мэдэхгүй зогс оо юм байх даа» гэж санагдана. Өрөөсөн чих сүүлний үзүүр хоёр нь л хар, дун цагаан зүстэй юм. Намайг хараад өөрийгөө өрөвдөх болов уу гэж бодсон юм шиг сүүлээ нэг, хоёр модгонуулан өрөөсөн хөлөө өргөн зогсоно, чи намайг өрөвдөөч дээ гэх шиг. Над руу ганц хоёр гишгэснээ хөл нь өвдсөн янзтай, дэмий нэг чихээ унжуулан, нөгөө чихээ сортойлгож зогсох нь ёстой өрөвдмөөр.

	Би яадаг бол гээд хэд алхаад үзсэн чинь хойноос дагаад хоёр гурав догонцож, эргээд хармагц л яг байрандаа зогсчих юм. «Яв, гэртээ харь» гэж хашхирвал гэр лүүгээ явах болов уу гэж нэг аман дээр гарч ирснээ хашхирч ч чадсангүй зөөлхөн шиг «Гэртээ харь даа, хөлдчихнө шүү дээ» гэлээ. Тэгсэн чинь нөгөөдөх маань над руу бүр ойртоод ирэх нь тэр. Яах ч арга олддоггүй. Хөлдөөд үхчихнэ гэж бодохоос орхичхож болдоггүй.

	Яг энэ үед энэ муу «Алагаа» минь золбин юм байна гэж ойлголоо.

	Бас өөр замаар явж байж л үүнтэй таарлаа. Энэ муу хөөрхий амьтан шөнөжин чичрээд одоо үхэх гэж байгаа ч юм бил үү. Тэгвэл би л аминд нь орох ёстой гэж бодоод өргөөд ирсэн чинь баярласан юм шиг гарыг минь долоолоо. Хамаг бие нь цэв хүйтэн, гар долоосон хэл нь л нэг бүлээн төдий байгаа бололтой. Өргөж авангуут дээлийнхээ товчийг тайлж өвөртөө хийгээд, амьсгаа авч байг гэж зөвхөн хоншоорыг нь ил гаргалаа. Хөлөө юманд ороолдчихно гэсэн бололтой цааш нь татаж байна. Би хөлөөс нь баривал эвтэйхэн байсан боловч өвдөх болов уу гэж бодоод болилоо. Тэгээд дээлийнхээ гаднаас нь аятайхан тэвэрч биедээ наалдуултал зүрх нь түг түг цохилж байгаа нь тодоос тод мэдэгдэнэ.

	Энэ гөлгийг тэжээхийг ээж над зөвшөөрдөг юм гэхэд би гэртээ аваачиж тавьчхаад л буцаад ирж чадах байлаа.

	Ер нь тэгээд энэ муу гөлгийг тэжээж болохгүй байх учир юу байх бил ээ. Би хоолноосоо өгчхөөд л байж байна шүү дээ. Гэвч гэр лүүгээ буцаж очихоос айна. Сургууль руу очно гэхээр гөлөг тэврээд явж байхаар оруулахгүй. Энэ үед нөгөө гөлөг маань өвөр дотор бүр таатай янзтай хэвтэж, нүд нь зүүрмэглэж харагдана. Ингэж байтал нөгөө гөлөг маань хошуугаа бүр суга руу минь шургуулаад, цэвэр агаараар амьсгалах ч хүсэл алга бололтой. Хөөрхий шөнөжин гадаа даарч унтаагүй юм байлгүй, одоо дулаацаад нойр нь хүрч байгаа бололтой. Одоо үүнийг ер нь яадаг бил ээ гээд харж байтал ашгүй ойрхон шиг нэг мухлаг харагдлаа.

	«Юу ч болсон яваад очъё, юу л болбол болог. Тийм бишийг нь мэдсээр байсан мөртөө энэ мухлагийн ч гөлөг байх юу эс вэ?» гэж бодогдоно.

	Мухлаг руу ороод:

	— Эгч гуай, энэ танай гөлөг биш үү?

	— Биш ээ гэж мухлагийн эзэн эмэгтэй хариулна.

	Би явж түвдэхгүй зогсоно. Мөнгөтэй байсан сан бол би сүү авч өгмөөр санагдана.

	— Аль вэ, хө, нааш нь харуулаач чи, гэж мухлагч авгай хэллээ.

	Ашгүй дээ гэж бодоод гөлгөө өврөөсөө гаргаад харуулсан чинь,

	— Биш ээ, биш байна гэлээ.

	— Хэний гөлөг юм бол доо? Та мэдэхгүй биз? гэтэл:

	— Яаж мэдэх вэ гэлээ.

	— Хөөрхий амьтан, бүр хөлдчих шахаж гээд хартал гөлөг маань хөдлөх ч янз алга, нам унтана. Амьсгалах чимээ нь сонсогдохгүй байсан сан бол яг л үхсэн гөлөг байна гэмээр. Намайг сургуулиас иртэл миний гөлгийг авч байхгүй юу гэж авгайд хэлэхээсээ зовоод яах ч аргагүй зогсож байтал гэнэт дотор минь нэг юм бодогдлоо. Дүүрсэн хэрэг сургууль дээрээ л аваад очъё. 2-р давхарт ч дэмий 2-р давхрын жижүүр ууртай хүн байдаг. Харин 3-р давхрын өвгөнийг гуйвал гоочтой байх. Ер нь бидэнтэй инээд хөөр болоод л харандаа үзүүрлээд өгөөч ч гэсэн дургүйцдэггүй хүн.

	— Чи манай гудамжны хүүхэд гэж үү дээ, гэж мухлагч авгай гуай асуусан нь намайг гудамжныхаа хүүхэд биш, гөлгийг минь авахгүй байна. Тэгэхээр зогсоод байх юу байх вэ гэсэн утгатай юм боллоо.

	— Яв, яв чи, ээж чинь чамайг сургуульдаа явсан гэж бодож байгаа. Чи тэгэхэд золбин гөлөг тэвэрчихсэн явдаг. Наад хаалгаа сайн хаа! гэж мухлагч нэмж хэллээ. Намайг гөлгөө бодохоос өөр юм алга гэж бодоод хаалгаа ч хаалгүй орхиж хүйт оруулна гэж бодсон бололтой. Ингээд болохоор хүн бүр л өөрийнхөө тухай, амиа л бодох юм даа. Нохой бол бас л амьтан шүү дээ. Явъя даа гэж бодсоноо юу ч гэсэн дахиад нэг хэлээд үзье гэж бодоод:

	— Эгч гуай та үүнийг хараач, ийм хөөрхөн чандага шиг цагаан гөлөг гээд гаргаж үзүүлэхдээ гэмтсэн хөлийг нь гараараа халхаллаа.

	— Чи нойтон хамуу шиг салж өгдөггүй яасан амьтан бэ гэж хашхирлаа. Нойтон хамуу ч байхдаа яах вэ дээ. Энэ муу гөлөг хөлдөж үхэх гэж байгаа нь миний буруу гэж үү? Яах ч арга алга даа. Эцсийн оролдлого, хэрвээ манаач авдаггүй юм гэхэд тийм хатуу сэтгэлтэйгээрээ өөрөө л хаяг! Түүнээс биш, ангид л лав авч орж болохгүй. Нөгөөдүүл чинь хармагцаа л «Гөлөг, гөлөг» гээд л хашхирцгаах болно. Тэгээд багш нарын аль нэг нь мэдвэл бүр сүйд болно. Ингэсээр нэлээд цаг алдчихсан болохоор амьсгал нь давчидна ч гэхийг бодсонгүй, хүрэм рүүгээ чихчхээд л сургууль руугаа гүйлээ.

	Манаач маань эрхбиш үгүй гэхгүй байх. Тэгвэл би хэдэн мөнгө зээлж аваад Алагаадаа сүү авч өгнө.

	Би гөлгөндөө аль хэдийнээ «Алагаа» гээд нэр өгчихсөн хэрэг. Энэ хугацаанд гөлөг маань бүр дулаацаж, бондгонон хөдөлснөө "баярлалаа дүү минь" гэсэн шиг ганц нэг цор цор гэж дуугарлаа. Хөлдөх шахсан гөлөг эхлээд намайг хайрч байснаа одоо харин биеийг минь цог шиг цоргиж байна.

	Сургуульд ирэнгүүт «Энэ осгочих шахжээ. Нэг газар далд хийгээд өгөөч» гэж гуйлаа.

	— Юу осгочих шахаж гэж?

	— Хөөрхий энэ.

	Намайг гөлөг тэвэрчихсэн явахыг манаач хараад

	— Чи үүнийг хаанаас ол оо вэ? гэлээ.

	— Гудамжнаас

	— Яах гэж айлын нохойг авсан юм?

	— Золбин юмаа. Хөл нь гэмтчихсэн юм байна.

	Одоо тэгээд би наадахыг чинь яах хэрэг вэ? Нааш нь авчрах хэрэггүй, эзэнтэй байсан юм биш байгаа даа.

	— Эзэнгүй юм аа. Тэр хавийнхнаас бүгдээс нь асуусан юм. Хэрвээ золбин биш байсан сан бол яалаа гэж энэ хүйтэнд гадаа осгож үхэж байх вэ дээ.

	— Өвчтэй балиар эд биш байгаа даа?

	— Яалаа гэж дээ ах минь, ийм цэвэрхнийг хараач! Энэ үед нэг хүүхэд дөхөж ирж явахыг нь хараад гөлгөө цамц руугаа нуутал ашгүй манаач ах:

	— Чи наад гутлаа хараач, нуль цас. Яв яв гэж нөгөө нөхрийг чинь хөөлөө. Тэгсэн хэр нь нөгөө гөлгийг минь бас л авч өгөхгүй байна.

	— Та нар олуулаа. Би ганцаараа. Хүн болгон л өдөрт нэг гөлөг авчраад байх юм бол юу болох вэ?

	— Тэгвэл та түр л авч бай. Хичээл тармагц би гэр лүүгээ аваад явна шүү дээ.

	— Чамайг гөлөг тэжээхийг тэгээд амархан зөвшөөрчих хэрэг үү?

	Би аргаа барахдаа за байз аа. Яая даа. Гудамжны нөгөө талд гарвал тус болох хүн олддог болов уу гэсэн чинь өвгөн аргаа барсан янзтай шилээ маажиж байна. За одоо л нэг янз болж магад гэж би горьдлоо.

	Манаач маань аман дотроо нэг юм жаахан үглэж байснаа «Та нартай хөөцөлдөх багадаад бас нохой маллах болж байна уу» гээд эцэст нь эрхбиш авлаа шүү. Зөөлөн сэтгэлтэй өвгөн аж. 2-р давхрын өвгөн бол яасан ч авахгүй байсан. Хүүхдүүд юм гадарласан янзтай бидэн рүү харахад Алагаа минь мэдсэн юм шиг ер хөдлөх ч янзгүй. Ингээд би гөлгөө өвгөндөө өгчихөөр хичээлдээ ч хожимдсонгүй, хонх дуугарахаар нь орлоо. Хичээл эхэллээ. Алагаа минь дулаацсан ч гэсэн их өлсөж байгаа байх даа гэж бодохоос өрөвдөөд ямар аргаар мөнгө олж сүү авдаг бил ээ гэж санагдана.

	Бид шөнөжин дулаан орондоо сайхан унтсан байхад энэ муу гөлөг гадаа хөлдөж үхэх шахаж шүү дээ. Мэдсэн юм юу ч алга. За тэгээд мэдлээ ч гэсэн харанхуй шөнө хаа гэж эрж явах сан бил ээ дээ.

	Хичээл дээрээ би бөөн уйтгар болж сууна. Үүнээс хойш би хүүхдүүдтэй хашаа хороо дамжиж харайж гүйж явахаа больё, өчигдөр жишээ нь бид анчин болж, морь болж тоглосон. Түүний ашиг гэж жишээ нь юу байна даа. Тэрэнд орвол энэ гөлөг минийх болдог юм гэхэд ус цасанд оруулаад л үс зүсийг нь самнаад л бас янз бүрийн юманд сургана. Сургахдаа хашхирч загнахгүй. Ширүүн дориун хашхирна гэдэг муухан цохиод авснаас ч илүү өвтгөдөг шүү дээ. Хайртай багшийн ойр зуурын зэмлэл ч гэсэн нэг л аягүй байдаг. «Чи битгий хавьчаад бай», «Бүү ярь», «Чи ямар анхааралгүй амьтан бэ?» гэх зэрэг зэмлэл бол чихэнд аягүй тусдаг шүү дээ. За тэгээд л бас үнэхээр уурлаад ингэв үү, эсвэл хэлчхээд л мартаж орхих болов уу гээд л янз янзаар бодно.

	Би Алагаадаа хайртай байна. Юм заагаад сурахгүй бол би эхний удаа муу байна гэж хэлээд үсийг нь илнэ. Тэгэхэд тэр маань таалагдсан янзтай сүүлээ модгонуулна. Дараа нь улам хичээх болно.

	Би түүнийгээ уурлуулж байхгүй. Яагаад ихэнх хүмүүс нохойг уурлуулж байдаг юм бол? Би өчигдөр нэг муу муурыг муухай айлгасан. Тэгэхийн хэрэггүй юм. Хөөрхий над гэм хийсэн биш. Айсандаа бараг л үнхэлцэг нь хагарчих шахсан байх. Муур эзэндээ халтай гэдэг үнэн болов уу, худлаа болов уу? Яг энэ үед багш:

	— За цааш нь «Чи унш» гэлээ.

	Би номоо ч нээгээгүй сууж байсан юм чинь юу ч уншихаа мэдэхгүй, нүдээ бүлтийлгэн дэмий зогсоно. Гөлөг бид хоёр хоёулаа өрөвдөлтэй санагдана. Энэ үед Висьевский:

	— Гурамсан зураач, маанагтаж сууна гэлээ. Гомдсоноос болж, нүдний минь нулимс гүйлгэн хэн хүнд харагдуулахгүйн тул би уруугаа харлаа. Багш онц уурласангүй.

	— Номоо ч нээхгүй. Ангиас гаргана шүү гэж хэллээ. Багш намайг ангиас гаргана шүү гэснээс биш хөөнө шүү гэсэнгүй. Тэгээд ангиас ч гаргасангүй.

	— Бас, тэгээд зогсож бай гэлээ.

	Самбарын өмнө ч гаргасангүй, ямар нэг юм болж дээ гэдгийг багш гадарлаж байгаа бололтой. Би хэрвээ багш байгаад хүүхэд над шиг номоо ч нээгээгүй сууж байвал би юу болсон, яасныг нь заавал асууна. Гэтэл одоо багш надаас тийм зүйл асуусан бол би яах ч аргагүй л болно шүү дээ. Хөөрхий өвгөн манаачийг барьж өгөлтэй биш. Харин багш ашгүй «Босоод зогс» гэснээс өөр юм хэлсэнгүй. Дараа нь «Чи гадаа гармаар байна уу?» гэж нэмж асуулаа. Тэгэхэд хүүхдүүдийн зарим нь «Тийм, тийм гарах нь зөв» гэнэ. Зарим нь «Ангидаа байх нь дээр байх аа» гэцгээнэ. Хүүхдүүд ч яах вэ уухайн тас гэсэн шиг хичээл үймүүлэх шалтаг олдсоныг ашиглахад багш яаж уурлахгүй байж болох вэ дээ. Хүүхдүүд яагаад энэ тухай боддоггүй байна?

	Ингэж байтал ашгүй хонх дуугарлаа. Би ч манаачийн зүг гялалзтал манай давхрын нөгөө муухай зантай өвгөн намайг хориод «Чи яах нь вэ? Тийшээ явж болохгүйг мэдэхгүй гэж үү» гэлээ. Би ч жаахан хулчганаад яаж ч чадсангүй. Яаж нэг хэдэн мөнгө олъё доо гэсэн бодол дотроос минь гардаггүй. Нэг арван мөнгө ч олчихвол сүүнд болно. Хэнээс авъя даа. Энэ Бончкевич л мөнгөтэй л явдаг хүүхэд. Тэгэхдээ надтай сайн танил биш болохоор яаж ч өгнө гэж дээ. Эртүүд нэг хүүхэд мөнгө гуйсан чинь:

	— Та нар шиг муу гуйлгачдад мөнгө зээлж чадахгүй. Мөн их дур аа, гэсэн. Тэгэхээр лав өгөхгүй байх. Яадаг бил ээ, гэж бодоод зүг бүр тийш харж, аргаа барж байтал Франковскийд мөнгө зээлснээ санаад, хүрээд очсон чинь Франковский хүүхэдтэй хөөцөлдөж тоглоод над баригдаж өгдөггүй. Арайхийж байж нэг таараад

	— Чи нөгөө авсан мөнгөө өгөөч гэлээ.

	— Хойшоо бай, битгий саад болоод бай.

	— Над хэрэг болоод байна.

	— Дараа ав, одоо чадахгүй.

	— Одоо хэрэг болоод байна.

	— Дараа ав л даа. Одоо алга.

	Мөнгө ч алга. Тэгээд уурлах ч янзтай байна гэдгийг нь би мэдлээ. Манект ч мөнгө байхгүй. Тэгээд Бончкевичээс гуйхаас өөр зам алга боллоо. Бончкевичийн аав нь дэлгүүр гаргадаг хүн. Баян улс. Очоод гуйтал:

	— Чи мөнгөөр яах нь вэ? гэж байна.

	— Хэрэгтэй байна гэлээ.

	— Хэзээ эргүүлж өгөх юм бэ?

	— Мөнгөтэй болохоороо л гэлээ. 

	Зарим хүүхэд мөнгө зээлэхээрээ «Маргааш, маргааш» гэж авчхаад, авсан хойноо бараа нь харагддаггүй. За тэгээд мөнгө төгрөг авсан гэж сануулбал дургүй янзтай «За чи тогтож хайрла» гэдэг шүү дээ. Би ч үнэнээ л хэллээ.

	— За чи тэгээд зээлэх үү?

	— Байхгүй бол яах вэ?

	— Байгаа нь ч байгаа л даа. Чи зээлэх дур алга шиг байна.

	— Би бүр зээлсээр байтал өчнөөн олон болгочихлоо. Авчаад л өгөхгүй юм. Чи Франект очиж хэл. Тэр хорин таван мөнгө авчаад өчнөөн олон хонож байгаа юм. Би яах ч аргагүй Франекийг эрж одлоо. Үймээн дунд эрээд эрээд ололгүй Бончкевич дээрээ иртэл:

	— Яав чамд өгөв үү? гэж өөрөө уриалгахан асуулаа.

	— Би олсонгүй. Хаа байгааг нь мэдэхгүй юм. Бончкевич жаахан бодсоноо:

	— Чи чухам яах гэсэн юм бэ? гэлээ.

	— Хэлбэл өгөх үү?

	— Өгнө.

	— Мөнгө бий юу?

	— Би нь ч бий. Уг нь би хатуу цаас авах гэсэн юм. Би нөгөөдхөдөө бүх үнэнээ ярилаа. Гуравдугаар давхар өөд гарч явтал хонх ч дуугарлаа. Ангидаа орох хэрэгтэй боллоо. Алагаагаа өлсөж байгаа гэж бодохоор л санаа зовоод. Алагаа маань өлсөхөөрөө гонгинож дуугарвал манаач гаргаад хаячих ч магад.

	Алагаа гэж нэр өгсөн маань заримдаа хоч шиг ч санагдана. За яах вэ нохой юм гэж ч бодно. Уг нь цасан дээр хэвтэж байхад нь олсон болохоор цас ч гэх юм уу, цагаан ч гэдэг байж уу гэж янз янз бодно. «Өвөл» ч гэж нэр өгдөг байж уу?

	Мухлагийн авгайд хэлэхэд наадах чинь эзэнтэй юм биш үү гэсэн. Тэгэхээр нэг ийм гөлөг олсон гээд зарлачихвал нэг нь миний гөлөг байна гэж худлаа хэлж авч тоглож, тоглочхоод шөнө болохоор гадаа хаячихдаг болов уу гэж бодно. Ер нь энэ гөлгийг олоход ойр тойронд орчих гарчих янзтай хаалга ч харагдахгүй байсан. Эсвэл нялх гөлөг зүггүй, юманд дуртай байдаг болохоор хэрэг тарьчхаад дур мэдэн тэнэж явсан юм болов уу. Нэг үгээр хэлэхэд би нэг жаахан хүүхэд манаач дээр орхичихсон юм шиг санаа зовно. Тэгэхэд нөгөө муу гөлөг маань өөрийгөө мартчихаж дээ гэж бодож байгаа байх даа. Бодоод үзсэн ч ямар ч гөлөг бага хүүхэдтэй төстэй шүү. Хүүхэд уйлдаг бол нохойн гөлөг гиншинэ. Юманд уурлах буюу баярлахаараа хуцна. Тоглох наадах нь яг л хүүхэд шиг. Хүний нүүр өөд эгцэлж хараад л чиний янзыг ажиглах шиг, баярлалаа гэх шиг гар хөлийг чинь долоогоод, зүгээр байгаарай гэх шиг архираад л...

	Би түрүүн хичээл дээр зогсож шийтгүүлсэн шүү. Одоо анхааралтай байлгүй болохгүй. Алагаа минь чи даанч жижигхэн байна даа. Тиймээс чамайг хэн ч тоохгүй юм. Усанд живж байгаа хүнийг авардаг эрдэмтэй нохой чи биш, цасанд булагдаад үхэх гэж байгаа хүнийг эрж олдог ид шидтэй нохой ч чи биш. За тэгээд эксимосчуудын тэргэнд хөллөдөг нохойтой зүйрлэх юм алга. Манай ахын нохойноос ч доор юм. Би Алагаагаа аваад ахындаа очно. Ахын нохойтой хамт байвал уйдахгүй биз. Нохой бас ганцаарддаг амьтан шүү дээ.

	Энэ бүх зүйл бол миний бодол төдий юм. Ах маань энэ гөлгийг авахгүй ч гэх юм уу, бүү мэд шүү дээ. Томчуул хүүхдийн зовлонг мэдэхгүй, «болохгүй» гэсэн ганц үгээр бүх юмыг лантууддаг шүү дээ.

	Хүүхэд улст санаа сэтгэл зовоод байх юм байдаггүй гэж бодоод би эргээд хүүхэд болсон чинь энэ удаа энэхүү доголон гөлтгөс болж түмэн бодолд ордог байна.

	Ашгүй хонх дуугарлаа.

	Бид манаач дээр гүйж очоод сүүний мөнгө өгсөн чинь манаач:

	— Та нарын мөнгө ч яамай байна аа. Энэний энд завааруулсныг харахгүй юу гээд пин онгойлготол нөгөө муу гөлөг маань гасалж хэвтэнэ.

	— За яах вэ, яах вэ. Би арчиж цэвэрлэчихье гээд цэвэрлэчихлээ. Алагаа минь намайг таньж байгаа янзтай бондгонон гүйж бараг коридороор гүйх шахлаа. Ингэж гүйх байтугай осгоод үхчихсэн байх байснаа мартчихаад их сүрхий байна.

	— За, за арилцгаа. Над зав алга гэж өвгөн хэлснээ «явцгаа» гэж засаж хэллээ. Яагаад том улс хүүхэдтэй ингэж харьцдаг юм бэ? Тоглоомоор ч гэсэн «өдөн дэвүүр, ярьдаг хар, сагсгануур, замбараагүй, мартамхай» өгөхгүй нэр хоч байхгүй. За тэгээд өхөөрдөж байгаа нь энэ гээд л «тарвага, гүзээтэй тос, малигар, дүрсгүй» гээд янз бүрээр нэрлэнэ. Бид ч тэгээд түүнд нь дасчхаж л дээ. За муу Алагаа минь бас дахиад л хоёр цаг цоожлогдох нь байна шүү дээ гэж бодоод

	— Хичээл дээрээ аваад ордог юм бил үү? Өвөртөө хийчихвэл гонгинохгүй байгаад байх болов уу? гэсэн чинь манаач,

	— Бүү тэнэглэ гээд гөлгийг минь аваад цоожилчихлоо.

	Коридорт Манектайгаа таарлаа. «Чи нэг их юу нуугаад байгаа юм бэ?» гэж надаас асуулаа. Өөртөө хамаг юмаа ярилгүй, өөр хүүхдэд ярилаа гэж Манек маань гомдож байгаа бололтой.

	— Би үнэнээ хэлээгүй бол надад мөнгө өгөхгүй байсан шүү дээ.

	— За яах вэ, яах вэ.

	Манекийг бодохоор өрөвдөнө. Энэ бол Манекийн зөв. Хэрвээ Манек нэг юм болоод над нуугаад хэлэлгүй, өөр хүүхдэд хэлсэн байвал би бас Манек шиг л гомдоно шүү дээ.

	Их завсарлагаар бид Манекдаа хоёулаа явж нөгөөдхийг үзэх үү гэлээ.

	Гуравдугаар давхарт гай болоход будилаан болчихсон, хүүхэд, тамхи татсан, татсан хүнийг нь олох гэж хэн хэн тийшээ яваад байсныг сурвалжилж байгаа ажээ.

	— Би эднийг эндээс хөөгөөд л байгаа юм. Эд нар наашаа шаваад бүр болохгүй байгаа юм гэж манай манаач хэллээ. Би Томчакийн ард орж нуугдлаа. Гэмт хүн гэлбэлзэнэ гэх шиг миний нүүр улайж, хацар халуу оргино. Том хүмүүс бодохдоо хүүхдийн нүүр улайж, үгээ олж ядан ээрч байвал тэр хүүхэд буруутай гэж ойлгодог. Гэтэл хүүхдүүд гөрдөгдөх, зүгээр байж байгаад сэжиглэгдэхээр тийнхүү улайх ёс ч бий. Заримдаа чи тийм л гэмгүй бол миний нүүр лүү эгц хар гэдэг. Гэтэл гэмтэй мөртөө Чилим ч үгүй хүний нүүр өөд эгцлэн хараад ер ажирсан янзгүй худлаа хэлдэг хүүхэд ч байдаг шүү дээ.

	За ингээд тамхи татсан хүүхдийг ч олсон юмгүй, бид ч гөлгөө олж харсан юмгүй хичээлдээ орлоо.

	Хичээл тарсны дараа Манек, Бончкевич бид гурав гөлгөө очиж авлаа. Манаач:

	— За та нар үүнийгээ ав. Дахиад сургууль дээр нохойн гөлөг авчирвал би та нарыг хамт аваад л багш нарын өрөөнд орно шүү. Над ингэж байх илүү зав алга гэлээ.

	Алагаа маань гадаа гарсандаа хязгааргүй их баярлаж байна. Хүн амьтан, нохой шувуу цөм л чөлөөтэй байх дуртай юм даа. Бид одоо үүнийг яана аа гэж ярилцаад Бончкевич маргааш өглөө хүртэл гэртээ аваачихаар боллоо. Тэгэхээр нь би нэг талдаа гомдох шиг ч санагдлаа. Би энэ гөлгийг анх олсон тэр анх намайг долоосон, би түүнийг дулаацуулаад энд авчирсан. Бончкевич бол хэдэн мөнгө л зээлсэн.

	Яагаад зарим хүүхдийн эцэг эх бүх юмыг зөвшөөрдөг. Зарим нь зөвшөөрдөггүй хэрэг вэ? Бончкевич дур мэдэн асуудал шийдэж байхад би бас зөвшөөрөл авна гэнэ. Бас зөвшөөрөх эсэхийг ч мэдэхгүй шүү.

	Эцэг эх мөнгөгүй байхад зөвхөн л өрөвдөхөөс өөр юм үл бодогдоно. Эцэг маань ажилгүй ч юм уу, цалин багатай бол түүнд уурлах хүн гэж хэн ч байхгүй шүү дээ.

	Харин дэмий зүйлд мөнгөө зараад л архи дарс болоод л хүүхдэдээ өгөх болохоор мөнгөө хармалдаг бол мөн тусгүйеэ. Жишээ нь: Манекийн аав яах гэж мөнгөө архинд дандаа өгдөг юм бол? Бас тэгээд агсам тавина.

	Манекийг бодоход ч өрөвдөлтэй.

	Алагаагаа өгчихөд ч мөн л өрөвдөлтэй.

	— Тэр хэдэн мөнгөө над өгөхгүй ч байсан болох юм байна даа, гэж Бончкевичийг хэлэхэд уур минь хүрч:

	— Бүү зов. Би маргааш ч мөнгийг чинь аваад ирж магад гэлээ.

	— Тэгээд л уурлаад л байвал өгөөд яах вэ дээ.

	— Алив, миний муу Алагаа, баяртай гэхэд Алагаа учир ойлгосон юм шиг сүүлээ годгонуулан царай руу минь нэг сайн харснаа баяртай гэх шиг хамрыг минь долооход нь нүдний нулимс гүйлгэнэлээ.

	Манек үүнийг ажигласан бололтой. «За за явъя» гэж байна. Бид цаашаа хөдөлж би нэг ч эргэж харсангүй. Манек замын турш тагтаа, шаазгай, зарааны тухай яриа дэлгэж, над бараг үг хэлэх зав өгөхгүй явсаар нэг мэдсэн гэртээ дөхөөд иржээ. Ийм үед хүн хүнд өөрийн гэсэн өвөрмөц цаг хугацаа байдаг бололтой.

	Зарим өдөр сургууль хичээлийн цаг нисэх адил өнгөрнө. Зарим үед ер дуусна гэхээ мэдэхгүй, тэгж тэгж нэг тараад гараад ирэхэд ямар нэг аюулт юмнаас мултарсан шиг хөдлөх цариггүй болчихсон байдаг шүү дээ.

	Манек бид хоёр гэр гэр лүүгээ салж явдгийн даваан дээр гай болсон юм шиг:

	— Аав чинь өчигдөр бас уучаа юу? гэж асуулаа.

	— Аав өдөр болгон уух юм аа, гэж Манек уруу царайлан хэлэхэд нь би дэмий юм ч асуучхав уу даа гэж бодлоо. Одоо нэгэнт асуучихсан хойно яая гэхэв. «Ам алдвал барьж болдоггүй, агт алдвал барьж болдог» гэсэн үгтэй шүү дээ. Энэ мэргэн үгийг би анх ааваасаа сонсож бил ээ. Тэгэхэд энэ үг над нэг их таашаагдаагүй юм. Яагаад гэвэл би нэг үнэн үг л хэлчихсэн юм даа. Тэгэх нь ээ намайг тэгж чалчих хэрэггүй байсан юм ч гэх шиг зэмлэсэн юм. Үнэн юмыг нуун дарж байна гэдэг бол нэгэн ёсондоо худлаа хэлж байна л гэсэн үг шүү дээ.

	Амьдралд худлаа юм их бий. Би том байхдаа үүнд дасчхаад худлаа юм байвал байж л байг ямар үхэлтэй биш гэж боддог байлаа. Одоо хүүхэд болчихсон чинь бас л өөр болжээ. Хүн хий хоосон дүр үзүүлэхээр нь тэсэж байхын аргагүй эвгүй болно.

	Худлаа юм дотроо сайн, муу хоёр талтай. Гэтэл зусарч бялдууч явдал бол хамгийн адгийн хэрэг мөн. Тийм хүмүүс бодсон санаснаа ч хэлэхгүй сайхан дүр гаргаж, нүүрэн дээр чинь нэг янз, нүүрний далд шал өөр байдаг. Ийм болохоор зусар бялдууч хүн бол хуурамч, хөөргөн хүнээс дор юм. Худал ярьж байгаа хүнийг «Чи битгий асаагаад бай» гээд хэлчхэж болно. Хөөргөн хүнийг «чи битгий онгироод бай» гээд хэлчихнэ.

	Бялдууч хүн бол нэг л гэмгүй сайхан амьтан харагддаг. Яг ийм юм гээд илрүүлэхэд ч хэцүү.

	Би дэмий л юм Манекаасаа асууж сэтгэлийг нь зовоочих шиг боллоо.

	Хаалгаар ортол өчигдрийн муур шатан дээр байгааг харж, өчигдөр айлгачихсандаа өрөвдөөд илэх гэтэл муур маань намайг мэдэж байгаа янзтай шурдхийгээд алга боллоо. Энэ муурыг айлгасан гэж бурхан хилэгнээд Алагааг минь авхуулахгүй болгочихвол яана аа?

	Гэртээ ортол:

	— За өнөөдөр сургууль дээр чинь юу болов? гэж ээж эелдэгхнээр асуулаа.

	— Онц юм болоогүй.

	— Самбарын өмнө зогсов уу.

	— Ширээний ард л зогссон.

	— Тэгээд юу ч болоогүй чинь тэр үү.

	— Би тэгж зогссоноо мартчихжээ.

	Хутга аваад ээжийн арилгаж суусан төмснөөс хамжилцлаа.

	— Яагаад зогссон юм бэ?

	— Анхааралгүй сууснаас?

	— Яагаад анхаараагүй гэж?

	— Юм бодож байсан юм.

	— Юу бодож?

	Би төмс арилгаж сонсоогүй дүр үзүүлж сууна.

	— Чи мартчихдаг чинь муу л байна даа. Багш чинь чамайг шийтгэхдээ сайн сураг санаж яваг гэж бодсон байж таарна. Чи энэхэн хооронд мартчихсан байдаг.

	Би ээж рүүгээ хараад, «Хөөрхий муу эжий минь юу ч мэдэхгүй байна даа» гэж бодлоо. Доошоо бөхийгөөд төмс арилгаж суугаа эжийн минь үс буурал, нүүр нь үрчгэрийг хараад «Эвий муу ээж минь өтөлж дээ» гэж бодлоо.

	Аав ээжтэй байх ч сайхан юм даа.

	— Чи өөр хэрэг тарив уу?

	— Тариагүй ээ, тариагүй.

	— Худлаа хэлээгүй биз.

	— Юу ч худлаа хэлэх юм бэ? Худлаа л хэлье гэж бодсон бол би саяныхыг ч хэлэхгүй л байх шүү дээ.

	— Тэр ч тийм ээ, гэж ээж хэллээ.

	Бид хоёр хэсэг чимээгүй байсан боловч миний дотроос Алагаа маань гардаггүй. Ээж ч намайг нэг юм бодоод нэг юм нуугаад гүйцэд ярихгүй байгааг гадарлаж байгаа бололтой. Хүүхдүүд бид том улстай юм ярих дуртай. Том улс бидэнтэй зөөлөн харьцдаг байвал сайхан. Юм л бол хашхирч, загнаж зандарч байж болохгүй.

	«Би худлаа яриагүй биз» гэсэн асуултыг ээж өнөөдрөөс өөр өдөр тавьсан бол би уцаарлах цаашлуулах ч байсан байж магад.

	Хүүхдүүд хайрыг хайраар хариулдаг улс. Уурлаж уцаарлавал «Би яах вэ, муу л хүн» гээд гөжих явдал их бий. Ямар ч муу хүүхэд байлаа өөдтэй сайн больё гэж боддоггүй хүүхэд байхгүй. Яльгүй зүйлээр нь ч болсон хүүхдийг урамшуулж байх нь зүйтэй юм. «Чи бахь л байдгаараа орлоо» гэж цөхрөөх хэрэггүй. Хүүхэд өөрөө бараг л уул нуруу нураачихсан юм шиг санаж хийсэн юмандаа эрэмшиж байхад нь урмыг нь хугалахаар ууцыг нь хугал гэдгийг томчуул бодож байх учиртай. Урам хугалсны улмаас бүхий л долоо хоног сараар ч гэсэн юм бүтэхгүй явдал гардаг. За тэгээд юм бүтэхгүй ядаж явахад албаар ингэлээ гэвэл бүр ч хэцүү. Заримдаа юм хагас дутуу дуулах, буруу дуулах алиныг тэр гэхэв, тэгэхэд том улс төлөв санаатай ингэж байна гэж ойлгодог.

	Зарим үед өөрөө санаачлаад л нэг их сүрхий юм хийгээд л эцэг эхээ баярлуулаад орхиё гэсэн чинь дадлага туршлага дутуугийн харгайгаар «Нуухыг нь авах гээд нүдийг нь сохолно» гэгч болох ч явдал бий..

	Би босож өрөө тасалгаагаа янзлаад юмныхаа тоос шороог арчлаа. Ээж жаахан гайхсан янзтай харж байна. Би өчигдрийнхдөө гэмшиж ингэж байгааг ойлгож байгаа байх. Би ч жаахан буруутай байсан байж болно. Хоолноосоо хождож хэрэггүй байсан шүү дээ. Энэ бүхнийг минь хараад ээж минь:

	— Гар гар, миний хүү тогло! гэлээ.

	— Би Иренк дээр очлоо.

	— Тэг, тэг! 

	Би яагаад Иренк дээр очих болж байгаагаа анхандаа ойлгосонгүй. Нялх гөлөг Алагаагаа бодохоор нялх хүүхдийн учрыг ойлгож эхэлсэн ч байж болох юм. Нохойн гөлгийг ийнхүү их хайрлаж байгаа мөртөө төрсөн дүүгээ үе үе айхавтар гомдоодог муу ах юм аа би гэж бодлоо.

	Нялх хүүхэд юм бүрд орж байдаг нь айхавтар л даа. Нэг өдөр би хагас өдрийн турш ноцолдож байж нэг муу салхин тээрэм хийж бил ээ. Тэгтэл Иренк «Над өг» гээд болдоггүй. Ээж ч «Өг л дөө чи, өөрөө өөрийг хийгээд л авна биз!» гэнэ. Бүр булаалдаад болохгүй болохоор нь «Холд, холдохгүй бол алгадна шүү» гэсэн чинь «Ээж ээ, энэ чинь...» гэж гонгиноод нэг л уйлах өө эрээд байгаа бололтой. Уйлбал ч би буруутаж таарна. «Өдий том болчихсон юм байж дүүгээ уйлуулаад л гэх болно шүү дээ» Хэрэгтэй үе болохоор «Би нялх амьтан», хэрэггүй цагт «Би том хүн» болж яригдана.

	За тэгээд хамаг юмны гэмтэн нь би, «Чамаас болж энэ хүүхэд ийм юм сурч байна» «Чи л үүнийг зааж өгсөн», «Чамаас л сонссон» «Чиний л үлгэрлэж байгаа чинь энэ», «Чи хувцсаа өмс, чамайг өмсөхгүй бол цаадах чинь өмсөхгүй», «Чи унт, чамайг унтахгүй бол цаадах чинь унтахгүй», гээд л байхаар бүр нөгөө охиныг ч харахаас дургүй хүрчихнэ.

	Зарим үед жаалууд, охид тус тусдаа тоглож болно. Ер нь охидтой тоглож болно л доо. Жишээ нь зарим үед Иренкэд «За чи ингээд, ингээд тогло!» гэхэд үгэнд орохгүй хий дэмий гүйж яваад ойчоод өгнө, хацар духаа бондойлгочихно. Тэгээд л би хариуцах болно шүү дээ.

	Гудамжаар яваад хартал яг Алагаа минь гүйж явах шиг. Арай ч биш юм аа. Адил ч үгүй шахам байна. Ингээд Алагаа маань бодогдож эхэллээ.

	Алагаагаа тэнд нь орхичихдог ч юм уу? Ээж тэр гөлгийг ав ав гэчхээд сүүлд нь уурладаг болов уу? Хэрэв аав ээж хоёр нохой тэжээе гэж бодсон бол надаас өмнө тэжээчих л байсан шүү дээ. Тэгэхээр түр азнаж Бончкевич дээр байлгаж байдаг юм бил үү? Бончкевич бас юу гэх бол? Алагаа маань нөгөө манаачийн пинг балиартуулсан шигээ заваарч байгаа болов уу? Тэгэхэд ч яах вэ цоожтой байсан юм чинь.

	Ингээд бодохоор нэг санахад Алагаагаа авмаар ч юм шиг нөгөө санахад болимоор ч юм шиг. Тэндээ л өөрт нь аятайхан байвал Алагаагаа аваад ч яах вэ дээ. Ирээдүйд нь хэрэгтэй юм. Тэртэй тэргүй би ер аминд нь орсон юм чинь. Тэрэнд орвол Иренктэйгээ зууралдаж байдаг нь дээр юм уу.

	Иренкийн цэцэрлэг дээр очвоос хүүхдүүд гар гараасаа барилцан тойрч дуулцгаах харагдана.

	Ингэж байтал:

	— Зогсож байхаар бидэнтэй тогло л доо гэж хүмүүжүүлэгч нь хэллээ. Өөр үед бол би тоглохгүй ч байсан байж магад. Одоо намайг шоолоод байх хүн байхгүй болохоор би хүүхдүүдийн дунд орж өвдөг дээрээ намхан сууж, хүүхдүүдийн нурууг дуурайж, хөлөө хазганан доголон болж яг л нялх хүүхэд шиг наадаж байгаад багш нь дургүй байгаа юм биш байгаа гэж ажиглавал мөн л бидэн шиг инээж хөгжилтэй байх тул зоригжин тоглолоо.

	Хүүхдүүд ч хөхиүн наадаж олонх нь надтай мөр зэрэгцэн тоглох санаатай юм.

	Иренк ч их онгирч би ийм том ахтай даа гэсэн янзтай түүгээрээ түрээ барьж, чи ч ингэ, би ч ингэ гэж бараг захирчих шахна. Миний дүү жаахан даруухан бай. Тэгэхгүй бол ах нь яваад өгнө шүү гэж би дүүдээ хэллээ. Ингэж байтал хүүхдүүдийн багш нь нэг юм бичих гээд зэргэлдээ өрөөнд орлоо. Энэ хооронд хүүхдүүд ч чимээгүй сахилгатай байцгаалаа. Багш нь зэргэлдээ өрөөнд байгаа болохоор тэр биз. Би хүүхдүүдэд сонирхолтой үлгэр ярьж өгсөн чинь нэг жаал над тун их саад хийлээ. Уур хүрсэн минь яана гээ.

	Иренкээ аваад гэр лүүгээ явж байтал хажуу талын халаасанд нэг юм дуугарахад нь үзвээс хэдэн мөнгө аж. Ахиухан тоотой юм бол Бончкевичид өгөх байсан юм. За энэ хэдээр ч яах вэ гэж бодоод Иренкдээ өглөө. Иренк ч бас юм байвал над өгдөг. Би заримдаа аваад заримдаа авдаггүй юм. Том улс бодохдоо бага хүүхдийн юмыг нь хуурч авлаа гэдэг. Хүүхэд хөтлөөд явах нь над их гоё бодогдлоо. Гар нь жаахан нь аргагүй, торго шиг зөөлөн. Хуруунууд нь өт шиг. Ийм жаахан амьтанд хайртай мөртөө заримдаа бас үзэж чадахаа больдгийг минь яана.

	Хоёр чихэр авсныхаа нэгийг нь над өгөөд нэгийг нь өөрөө авлаа. Би чихэр идмээргүй байсан боловч өгсөн урмыг нь бодоод авлаа. Намайг авчихаар царай руу минь харж инээгээд хүнийг зочилсондоо онгирно. Ер нь хүнд хааяа юм өгч байх сайхан байдаг. Харин өгсөн юмны ор шиг цаад хүн өөр юмаар хариулбал муухай.

	Хүний ертөнцөд амьдрагч хүмүүс бие биедээ дандаа л сайн юм хийдэг байвал сайхан аа! Эртүүд уур минь хүрч ядаж байхад Иренк минь над солонгордог шилээ өгсөн, би хэдэн мөнгө сая өглөө. Иренк над хоёрхон чихрийнхээ нэгийг өгч байх юм гэж бодоод ортол манайд айлын эгч ирчихсэн сууна. Биднийг харангаа

	— Танай тугалууд ороод ирлээ гэхээр нь би гайхлаа. 

	Бид хүүхдүүд болохоос биш тугалууд биш шүү дээ. Яагаад ингэж байгаа юм бол? Тугал бол үхэрт л байдаг шүү дээ.

	Би буруу харж суугаад юм бичиж байтал гэв гэнэт гал командын машины чагнаал тасхийлээ.

	Би ээжээ царайчилсан янзтай хараад «Би гарах уу?» гэлээ. Ээж над «болохгүй» гэсэн бол би яах байсан юм, бүү мэд. Ер нь томчуул хүүхдийн ямар нэгэн хүсэл эрмэлзлийг төдий ойшоон үзэхгүй, «болохгүй» гэсэн ганц үгээр амыг нь таглачихдаа хүүхдэд ямар цохилт болдгийг бага ойлгодог. Тэгээд чухам ямар учраас «болохгүй» гэж байна гэхээр эсэн бусын юм болчхож, төвөг удаж магад гэсний улмаас тэр шүү дээ. Яльгүй нэгэн зүйлийг хүртэл «болохгүй яаж болох вэ?» гэх нь айхавтар. Бидний нүүр царай руу сайн хараад хэрхэн юу санаж байгааг ойлгодог бол арай ч тэгэхгүй. Би юу хэлэх бол гэж дэмий л хүлээнэ. Том улс бол нэг их хүлээгээд байдаг юм байдаг ч юм уу, үгүй ч юм уу.

	Том улс бодохдоо бид хүүхдүүд толгойд багтсан юм болгоноо л гуйж байдаг гэж санана. Тийм үе ч бий. Гэхдээ хүүхдүүд бодсон зүйлээ сэтгэлдээ барьж, гуйвал нэг л биелэх янзгүй том улсын зан засарсан үед нь хэлье гэж хүлээх явдал ч бий. Гай болчхоод хэлчхээд тэгээд зөвшөөрөгдөхгүй болбол «Жаахан хүлээдэг байж, дэмий л яарлаа» гэж бодох үе ч бий.

	Том улсын харц бол нэг өөр байдаг. Бид хүүхдүүд дотроо юу бодож байгааг бараг харцаараа л тохиролцох эсэх дараа болох, харилцан юм амлах зэргээр ойлголцож чадна.

	Зарим эцэг эхүүд бага хүүхдийг хүн гэж анзаарахгүй бүр өнгөрсөн хойно нь ийм монди байсан юм уу гэх явдал ч байдаг. Зарим нь бол «Сайхан том болсон хүү (охин) байна» гээд толгой аяархан илдэг сайхан сэтгэлтэй боловсон улс ч байдаг. Тиймэрхүү хүмүүс өөр хоорондоо сонин хачин явдал ярих, дайн тулааны талаар хөөрөлдөхийг нь сонсоход аятайхан байдаг.

	Ээж намайг гарахыг зөвшөөрлөө. Түргэхэн шиг явахгүй бол гал командынхан яваад өнгөрчихвөл би хаана түймэр гарч байгааг нь мэдэхгүй. Гарахад ээж «Түргэхэн шиг ирээрэй» гэлээ. «Түргэхэн шиг ирээрэй» гэдэг нь юу гэсэн ч үг юм бэ? Энэний дараа юу болохыг хэрхэн яаж мэдэх бил ээ. Ингэж байтал ээж бас нэг өөр юм хэлж магадгүй. Иренк дагавал бүр ч дэмий юм болно гэж бодмогц малгайгаа шүүрэн аваад дөрвөн шат алгасан гүйв. Ийм үед шатны бариулаас сайн барьж явах хэрэгтэй байдаг. Гарт өргөс л орчихгүй бол хийсэж үхчих аюулгүй болно.

	Хаа түймэр гарсныг нэг хүүхдээс сонслоо. Керосины мухлаг шатаж байгаа юм байна. Түүний доор хонгилд нь бензин байгаа аж. Хэрвээ бензин шатвал бүх байшин нурна. Цагдаа нар хүмүүсийг хөөж, гал командынхны дуулга малгай гялалзана.

	Түймэр ямар сүртэй юм бэ? Түймрийг унтраана гэдэг мөн хүндтэй ажил юм даа.

	Зогсож байх хооронд одоо харих болж байна гэж зогсоо зайгүй бодогдовч жаахан баймаар санагдаад, тэгж байтал түргэн тусламж ирэх юм болоод, нэгэн эмэгтэй түлэгдэж гэнэ гэх сонстоно. Гал ч гайгүй дарагдаж утаа баагихаас өөр юм алга. Одоо явдаг байгаа гэвч гарах арга олдохгүй байж байтал түймрийн гал дээшээ дахин цоргилоо. Гал командынхан усны хоолойгоо хоёрдугаар давхар луу тавихад нь одоо үүнийг нь харчхаад л харья гэж бодлоо. Энэ байшин ингээд нурвал яана аа! Бушуухан шиг дуусаасай, явах юм сан гэж бодогдоно. Цагдаа нар хүмүүсийг хөөнө. Дахиад л утаа маналзан юу ч харагдахаа болино. Ингээд түрүүчийн гал командынхны нэг юм болохоо больсон юм байх, дахиад гал команд ирэх гэнэ гэж ярилцана. Харвал Флек, Бронек, Гаевский нар ч ирчихсэн байна. Бүх хүмүүс яваагүй байхад би ганцаараа гэр лүүгээ гүйх нь хөөрхийлөлтэй байсан боловч аргагүйдэж гэр лүүгээ харайж ирлээ.

	— Чиний нөгөө одоохон чинь энэ үү? гэж асуугаад хаа түймэр гарч байна гэх болов уу гэсэн чинь юу ч асуулгүй өрөөнөөс гарлаа.

	Би хичээлээ хийлээ. Иренк хүрч ирээд «Чи хаачаад ирэв?» гэж асуулаа. Би нэг бодлого уншаад учрыг нь сайн олохгүй сууж байсан тул дуугүй байснаа Иренкийг зогсоод байхаар нь:

	— Түймэр гарсан газар очоод оо, чи цаашаа яв, яв! гэлээ.

	— Юу шат аа вэ? гэж юм ойлгохгүй мөртөө нэмж асуулаа.

	— Керосины мухлаг

	— Яагаад?

	— Хамраас чинь нус гоожиж байгаа учраас, яв нусаа арилга гэсэн чинь Иренк гомдсон ч юм уу ашгүй яваад өглөө. 

	Маргаашийн эхний цаг тоо орох тул дахин дахин сайн уншиж байтал Иренк эргээд л ороод ирэх нь тэр.

	— Би нусаа авчихлаа, гэснээ намайг дуу гарахгүй болохоор аман дотроо чимээгүйхэн «Би цэвэрхэн хамартай болсон. Бас өмдөө сайн татчихсан» гэж бувтнана. Тэгэхээр нь би өрөвдөөд юу болсныг ярьж өглөө. Сониуч хэр нь ойлгож байгаа юм алга. Юм л бол «яагаад?» л гэх юм. Яагаад ус байдаг юм бэ? Хоолой яагаад байгаа юм бэ? Бензин чинь амьтай юм уу, том байдаг юм уу, гээд асуухгүй юм байхгүй. Аргагүй ч юм биз дээ. Би ийм жаахан байхдаа бас л юу ч мэддэггүй л байсан шүү дээ. Тэгэхээр нь би гал командынхан, тэдний багаж хэрэгслийг зурж байгаад л тайлбарлаж өглөө. Тэгээд дахин дахин ярьж өгсөн чинь бас л ойлгох шинжгүй.

	— Түймэр гал хоёр чинь хоёр өөр юм уу? гэж асуулаа.

	— Гал гараад л түймэр болж шатсан байхгүй юу. 

	Бас л хамар нь нойтон оргиод ирсэн боловч энэ удаа би юу ч хэлэлгүй шүлэг зааж өглөө. Тоо бодуулах ч янз алга.

	Ээжийг ороод ирэхээр нь би гадаа гарч, хүүхдүүдийн гөлийлгөсөн мөсөн дээр очиж гулгалаа. Би тэшүүрээр араараа явж чаддаг болсноос гадна доошоо сайн сууж явъя гэж оролдсон боловч хэд хэд ойчоод бас жаахан өвтгөчихлөө.

	Орондоо орж их л бодлого боллоо. Би том байхдаа ч ингэж гүн бодолд орж байгаагүй юм шиг байна. Халуун оронд ч төрсөн минь дээр байж уу... Хүмүүс яагаад ингэж нэг доор шавааралдаж байх дуртай байдаг юм бол? Газар мундсан биш дээ. Эксимос, негр, индейчүүдийн дунд амьдрах сан... Нүд алдам талд асаж байгаа их гал бол их гоё байдаг байх даа. Айл болгон л хажуудаа цэцэрлэгтэй болбол ямар сайхан байх бол?

	Дотор минь дахиад л Алагаагийн тухай бодол орж ирлээ. Бончкевичид би юу гэе дээ байз! Алагаагаа ер нь Бончкевичид өгчих нь зөв шиг бодогдлоо. Учир нь уур хүрэхээрээ цохиод авдаг. Тэгээд дараа нь өөрөө зовох гэж төвөг. За тэгээд айл аймгийн хүүхэд өртсөн нь ноолоод л, аль дайралдсан хүн ад үзээд, ер нь аливаа амьд юмыг хариуцна гэдэг мөн ч их төвөгтэй хэрэг юм. Ингэхлээр Бончкевичийг авъя л гэвэл муу Алагаагаа өгөхөөс яах вэ гэж шийдлээ.

	ХАЙР

	Нэг удаа манайд зочид цуглалаа. Ээжийн хив хорхойнд идүүлсэн дээлийг цэвэрхэн оёсон болохоор онц мэдэгдэхгүй түүнийг ээж өмссөн байлаа. Хундага өргөцгөөж, бүжиг хийцгээнэ. Би Каролийнд хоносон болохоор хэдийд тарсныг нь ч мэдсэнгүй. Орой л эхэлсэн юм даг. Вильно хотоос Марыня гэдэг охин ирж. Би бүжиглэх ямар ч хүсэлгүй байтал Петр гуай намайг тэр охинтой бүжиглүүлж их сонин юм болсон.

	— Өөр хотоос ийм хөөрхөн охин айлчилж ирчхээд байхад бүжиглэхгүй гэж байдаг мөн ч эр хүн дээ чи гэж Петя гуай намайг өдөөгөөд би ичихдээ гараад гүйсэн чинь Петр гуай шатан дээр хөөж гүйцээд өргөөд чирэхэд нь би хий дэмий хөлөөрөө тийчилж, баригдсандаа болж бүр ч нүүр хагарчих шахаж зогстол:

	— Бүжиглэ бүжиглэ гэлээ.

	Аав ч гэсэн «Чи битгий маяглаад бай, зочин хүүхэдтэй бүжиглэчихэд болохгүй юу болоод орхив?» гэлээ.

	Би хий дэмий бантаж зогсоно. Зугтаачихъя гэхээр Петя гуай хөөгөөд бариад авна. Яая даа, хувцсанд минь энд тэнд цоорхой онгорхой байхгүй байгаа даа гэж өмссөн зүүснээ янзалсан шиг зогстол Марыня охин 

	— Чи битгий зов. Би ч бас бүжиглэж чаддаггүй шахам гээд өөрөө түрүүлж хүрч ирээд гараас минь бариад авахад би яах ч аргагүй болон бүжиглэхээр шийдлээ. Марыняагийн толгойд том гэгчийн хөх туузан цэцэг, гэзгэнд нь бас хөх тууз байна. Би Петя гуай руу муухай харахад бид хоёроос бусад нь цөм бүжиглэхгүй биднийг харж зогсоно. Би бүжиг хийхгүй гэж гөжсөн бол аав ч гэсэн дургүйцэж, «Тэгвэл чи явж унт» гэх байсан байх. Бид хоёр ганц нэг эргэсэн чинь түрүүн нь би шар айраг уучихсан байгаад ч тэр үү, их л халууцаж толгой эргэхэд нь «Одоо больё оо, больё оо» гэлээ. Нөгөө харж зогссон улс нэг зэрэг «Дахиад хий, дахиад хий» гэлээ.

	Тэд нэг ёсондоо бид хоёрын жүжгийг харж, нөгөө охин ч гэсэн бүжиглэх дуртай байх тул халууцаж байсан ч гэсэн хөгжмийн аянд бараг жинхэнэ ёсоор нь бүжиглэж гарлаа. Хэдий хэр удаан бүжиглэснийг бүү мэд, нэг мэдэх нь ээ:

	— За одоо больё доо. Чи дургүй янзтай байх шиг байна гэж Марыня хэллээ.

	— Юунд дургүй байх вэ? Зүгээр толгой л эргээд байна.

	— Би ч шөнөжин бүжиглэсэн ч чадна.

	Дараа нь томчуул бүжиглэж эхэллээ. Марыня бид хоёр хаалганы дэргэд бүжиглэлээ.

	— Варшав их гоё юм аа гэж Марыня хэлнэ.

	— Вильно ч гэсэн дээ.

	— Чи Вильног үзсэн юм уу?

	— Үгүй л дээ. Багш бидэнд ярьж өгсөн юм.

	— Та нар энд удах уу?

	— Хэн?

	— Чи, ээжтэйгээ?

	— Долоо хоног хэр болно.

	Вильно ортол шөнийн галт тэргээр явдаг юм санж. Би шөнө галт тэргээр явж ер үзээгүй.

	— Би ямагт Варшавт байж баймаар санагдах юм.

	— Би бол ямагт Вильнод сууж чадна гэж сэтгэлийг нь заслаа.

	Марыня тэгээд Вильногийн гудамж талбай, хотын сонин сайхан зүйлийг тоочиж гарлаа. Би Варшавынхыгаа тоочлоо.

	— Манай Вильнод очвол би бүх зүйлийг нь зааж өгнө дөө гэхэд нь би нэг их одоо явчих гэж байгаа өөрөө өөрийнхөө толгойг мэддэг хүн шиг «Очно оо, очно» гэлээ.

	Ингэж байтал Караль бидний хажууд ирж, бид сургууль, соёл багш нарынхаа тухай ярилаа. Энэ үед Петя гуай бидний бүжиглэхгүй байгааг харлаа бололтой. Дахиад л төвөг болж мэднэ гээд би бушуухан холдлоо. Дараа нь Марыня дуулах юм боллоо. Эгц дээшээ харж байгаа юм шиг, инээмсэглэж дуулах юм.

	Манай хашаанд хоёр ч чарга бий. Нэгэн дээр нь хоёр хүн зэрэг суусан ч эвдрэхгүй гэж яриад

	— Манай хашаанд очвол чамайг тоглуулж болно шүү гэж Марыняд сайрхлаа. 

	Юм бол минийх сайн манай хашааных илүү гэж сайрхдаг хүнд би дургүй. Ингэтэл Марынийг ээж нь авч явах болж миний цэнгэл дуусдаг байжээ.

	— Чи бас явж унтана биз дээ гэхэд нь би өчүүхэн ч татгалзсангүй.

	— Хаана очиж унтах вэ? гэлээ.

	— Карелийндээ очоод унтчих гэлээ. 

	Би энд нэг жаахан байх уу гэсэн бол ээж татгалзах янзгүй байсан боловч нэгд уйтгартай санагдаад хоёрт нойр хүрэх тул Карелийнд очиж унтлаа. Иренк ч хоолоо идчихээд хэдийнээ унтсан.

	— Эдний тэр Вильнод нэг их хүн татаад байх юу байдаг юм бол? гэж Кароль надаас асуулаа.

	— Бүү мэд дээ.

	— Би Марынягаас тэгж нэг асуух юм бил үү гэснээ, гомдчихож магад гээд больсон юм.

	— Гомдолгүй яах вэ.

	— Үс нь яг л цыганы үс шиг.

	— Худлаа, цыганы үс чинь их ширүүн шүү дээ. Тэгэхэд Марыний үс зөөлөн юм.

	—Чи яаж мэд ээ вэ?

	— Харсаар байтал андашгүй шүү дээ.

	— Петя гуай яг л цыганы үс байна гэсэн.

	— Петя гуайд мэдэхгүй юм байх биш дээ гэж би хорондоо еглөө.

	Кароль эвшээж ашгүй чимээгүй болсноо дахиад л шулганаад эхэллээ.

	— Манай энэ хавьд ийм хөөрхөн охин алга аа:

	Би дуугүй л байлаа.

	— Ёстой ховор охин юм аа.

	Би бас л юм дуугарсангүй.

	— Тэгээд дуулахыг нь яана гээ!

	Би дотроо "бушуухан цаашаа эргээд, дуугүй болоосой!" гэж бодно. Би айлд ирсэн хүн болохоор, чиний үүнийг сонсох дур алга гэлтэй биш

	— Чи маргаашийнхаа хичээлийг бэлдсэн үү? гэж би асуулаа.

	— Тэр хичээл мичээл яамай гээд том гэгч эвшээснээ «За унтъя, унтъя» уг нь чи жаахан яараад гараад ирлээ л дээ. Сонин юм ч болох байсан бил үү?

	— Сонин юу болох вэ? Архидацгаана, согтоцгооно л биз.

	— Чи архи уув уу? Би хоёр жүнзийг уучихсаан гэж мань эр нэмж хэллээ. Хоёр жүнз архи уугаад толгой эргээгүй гэж маргааш сургууль дээрээ очоод сайрхаж мэдэх нь байна.

	Нөгөөдөх маань цаашаа эргээд:

	— Би хөнжлийг чинь хэт авчаагүй байгаа. Даараагүй биз гэж байна.

	— Би «Зүгээр зүгээр» гэлээ.

	Нойр нь хүрчихсэн хүн ч яльгүй юманд уцаарлаж байх юм даа. Би Каролийг бушуу унтаасай гэж уурлаж байх. Энэ маань намайг даараагүй биз гэж асууж байх таарч дээ. Согтоцгооно биз гэж хэлдэг ч бас дэмий үг боллоо.

	Ер нь Петр гуай л намайг хүчлээгүй бол би Марыняд юу ч хэлж чадахгүй шүү дээ.

	Болохгүй юм хэлчих вий, хийчих вий гэж дандаа болгоомжилж ичиж зовж байх юм. Хүүхэд гэдэг хэцүү юм даа. За тэгээд яльгүй нэг юм болбол биднийг томчуул шоолно доромжилно. Ийм юм сургууль дээр ч гарна. Орон гэрт ч үзэгдэнэ. Ингэж бодоод ирэхээр өөртөө итгэх итгэлээ алдаж биеэ бариад, чадах юмаа ч чадахгүйд хүрнэ. Мөсөн дээр яваа хүн хэдий л их биеэ баривал төдий олон унадаг шүү юм болно. «За маргааш заавал чарга хийе дээ» гэж шийдээд унтлаа.

	Нүдний хор гарав уу, үгүй юу биднийг сэрээлээ. Сая л хэвтсэн юм шиг санагдана. Аав «Өнөөдөр сургуульдаа явахаа болимоор байна уу?» гэж асуугаад намайг үнэмшчихнэ гэж бодсон юм уу бушуухан засаж хэллээ.

	Нойрмог үедээ хүн юмаа сайн шалгадаг байх ёстой юм. Тиймээс ч би юм хүмээ мартчихсан байж магадгүй гэж дахин дахин шалгавал бүх юм цүнхэнд минь гүйцэд байгаа бололтой.

	Сургууль руу явахдаа яг л Вильно хот руу яваа юм шиг дотроо бодож, шөнийн цагийн гэрэл гэгээ нүдэнд үзэгдэж, эхний цаг өнгөртөл ийм нэгэн зүйл бодож байснаа хоёрдугаар цаг дээр нойр минь тун их хүрлээ. Би ангид байгаагаа таг мартаж! Аман дотроо дуу аялснаа өөрөө ч мэдсэнгүй. Гэнэт багш «Хэн дуулаад байна аа» гэхэд би цочин давхийтэл, Борковский «Энэ дуулж байна» гэж над руу заалаа. Би ямар ч учрыг ойлгоогүй байсан тул «Би биш ээ» гээд хэлчихлээ. Үүний дараа хичээл дээр суугаагаа бас мартчихаад нэлээд чангаар дуулчихсанаа өөрөө мэдлээ. Багш энэ үед уурлалаа.

	Борковский намайг ёжилж: 

	— Одоо бас чи биш үү? гэхэд нь «Би дуулсаан» гэлээ. Түрүүчийн ба энэ удаа аль алинд нь би дуулснаа одоо л мэдлээ.

	— Би чамайг худлаа хэлнэ, тэгээд зориуд гөжнө гэж ер бодоогүй юм гэж багш хэллээ.

	Би яасан ийснээ өөрөө мэдээгүй шахам байхыг багш ажигласангүй гэж үү дээ. Би багшдаа сайн байдаг. Багш ч над сайн. Тэгэхээр би юу гэж муу санаа гарган хорлохыг яахин бодох бил ээ дээ. Одоо бол өөрийгөө зөвтгөөд ч хэрэггүй. Учраа тайлбарлаад ч дэмий.

	Ер нь хүн гэв гэнэт өвчин туссан юм шиг хашхирах исгэрэх ч тохиолдол байж болох юм гэдгийг ойлголоо. Иймэрхүү гэнэтийн санамсаргүй юмыг «санаатай тэгж байгаа юм, үл бүтэх этгээд байгаа юм» гэх нь олонтоо биш үү. Сургууль соёлын газар хэлэх хэлэхгүй ч үг гэж байна. Багш намайг сурагчдын өмнө гаргаж зогсоосноо удсан ч үгүй самбарт тоо бодууллаа. Бодлогыг нь би цээжээрээ бодоод «Хариу нь арван тав» гээд шууд хэлчихлээ.

	Багш сонсоогүй дүр үзүүлнэ. Тэгэхээр нь «дүн нь 15. Зөв биз дээ, багш аа» гэлээ.

	«Чи яг бодоод үзүүлээд орхи» гэж багшийг хэлэхээр нь ийм тийм гэж байтал, дунд нь будилж бас хүүхдийн доог боллоо. «Суу, муу» гэж багш хэлэхэд «Аль суудалдаа суух юм бэ? Самбарын хажууд юм уу, эсвэл суудалдаа суух юм уу?» гэж хөндлөнгөөс Висьневский ёжиллоо.

	Би суудал руугаа явж байтал Висьневский санаатайгаар тохойгоо ёдойлгоход нь би тэсэж чадалгүй түлхээд авсан чинь нөгөөдөх чинь «ёо, ёо» гэж байдаг чадлаараа ориллоо.

	Багш үүнийг хараагүй байж магад гэж, зориуд багшид мэдэгдэхийн тулд орилдог байна. Ёстой муухай чөтгөр юм даа. Багш хэнийг нь ч гэх учраа олж ядан зогстол ангийнхан үймэн шуугилдаж эхэллээ. Ийм үед шуугианыг зогсоох төвөгтэй. Ихэнх нөхцөлд эхэлсэн хүн буруутай болдог.

	Би суудал дээрээ очиж бөхийж суугаад уйлж байгаа дүр үзүүллээ. Би үнэндээ уйлаагүй боловч энэ бол их сайн арга юм. Уйлсныг бүү асуу, инээснийг асуу гэдэг шүү дээ.

	«Марыня маань багш байсан бол их л өөр багш байх байх даа» гэж гэнэт бодогдлоо.

	Сахилгагүйхэн хүүхдийг өөр янзаар зэмлэн баалах хэрэгтэй болохоос биш, хичээлээрээ муу тавьж шийтгэж болохгүй биз дээ. Миний дараа самбарт гарч чадан ядан бодсон хүүхэд бас л арван тав гаргасан.

	Марыня байсан бол лав ингэхгүй байсан. Марыня маань одоохондоо жаахан байна. Тэгээд төрөлх хот руугаа яваад өгнө. Шөнөжин галт тэргээр явж хүрдэг гэхэд мөн ч хол байдаг байх нь ээ. Ингээд яваад өгснөөс нь хойш Марынятай хэзээ ч уулзахгүй, сайхан дуулахыг нь дахиад сонсохгүй ч болж болно. Марынягийн инээх нь хөөрхнийг яана. Гоёхон цэнхэр туузтай... Үс нь мяндас шиг зөөлөн. Цыган хүүхний үс шиг гэдэг нь шал худлаа...

	Багш над их уурласан бололтой. «Хүний тусыг усад үздэг юм бол? Би чамайг үүнээс хойш өмгөөлж байхгүй. Дахиад ингэвэл захиралд хэлнэ» гэлээ. Би хэлэх ч юм олдсонгүй. Юу гэх ч бил ээ.

	Энэ ер нь юу болж байна? Би Марыняд дурлачихсан юм болов уу? Ингэснээс ч үхсэн нь дээр байх аа?

	Багш яагаад «тусыг усаар» гэв ээ. Ер нь урьдынхаа хүргэсэн тусаар хүнийг түрий барьж болохгүй юм. Энэ бол биднийг их гомтгодог. Хүүхдүүд хүргэсэн тусыг доор нь мартчихдаг гэдэг худал. Бид удаан хугацаанд жилээр ч мартахгүй санаж явж чадна. Сайн юмыг ч, саар юмыг ч, муу юмыг уучилж ч чадна.

	Ингэж байтал Манек минь хажууд ирээд намайг уруу царайлж байгааг мэдээд жаахан тайтгаруулах гэсэн янзтай «Чи одоо тооноос айх болжээ. Хэд хэдэн сануулга авсны дараа дааж болохгүй хоёрын тоо үүрээд л дууслаа шүү дээ» гэхэд нь би арга тасарсан янзтай «За боль л доо» гэлээ.

	Завсарлагаагаар гарсан ч үгүй. Тоглосон ч үгүй. Годгонож харайлдах нь дэмий юм шиг бодогдоно.

	Манай охид Марыня шиг байдаг бол их сайхан аа. Бид гэрээрээ Вильно руу явчих юм биш байгаа даа.

	Тэгтэл аав тэнд ажил хийгээд л...

	Би сургууль дээрээсээ номын сангаас гэртээ уншихаар нэгэн түүхэн тууж авлаа.

	Өнөөдөр Манек маань намайг хүлээж чадахгүй байсан тул би гэр лүүгээ ганцаараа явлаа. Замдаа зүгээр явахаар гэж бөөрөнхий мөс өшиглөн явна. Эгц урагш нь өшиглөхөд зүүн баруун тийшээ мурийгаад заримдаа явган хүний гутлын улнаас ойгоод хажуухан талаар минь гялалзан өнгөрөхөд явсан замаараа буцах хэрэг болно. Би энэ байдлаар арваас илүү буцахгүй, тийм нарийн өшиглөхөөр шийдлээ. Ингэж явтал аав таарлаа. «Наад гутал чинь урагдахгүй байна уу» гэж намайг загналаа. Гутлаа ингэж холхигнуулж явахад оймс ч амархан цоордог юм байна.

	Хашаан дотор ортол хүүхдүүд гулгаж тоглоно. Би ч нийллээ. Тэгэхдээ хөгжил баясал болсондоо ч тэр биш юм. Уйтгартай үед тоглож болно. Тэгэхдээ яаж тоглосноо нарийн санахад зовлонтой. Заримдаа ямар нэг хүнийг харахад «Таньдаг ч юм шиг, үгүй ч юм шиг» байдаг шүү дээ. Би хүүхдүүдийг чаргаар хоёр гулгууллаа. Тэд намайг нэг удаа, тэгээд л боллоо.

	Цаашханаа очиж цонхны дэргэд суугаад авсан номоо нээвэл зурсан зураг нь ч над таашаагдсангүй. Нэг морь унасан хүн. Дайны талбар эргэн тойрон сум тэсрээд, мань морьтой хүн сэлмээ өргөчихсөн зогсох нь яг л тоглоом шиг аж. Зогсож байгаа нь хүртэл мод шиг. Яагаад хүүхдийн номыг ийм муу хийдэг байна? Том хүнд зориулсан юмыг нэртэй нэртэй зохиолчид бичдэг байхад бидний номыг л дульхан зохиолчид бичсэн байх юм. Аль дуртай нь чаддаг, чаддаггүй нь хамаагүй сараачихыг нь яана гээ. Том улст тоогдохгүй болохоор ч хүүхдийн зохиол бичиж эхэлдэг явдал ч байна.

	Гэтэл хүүхэд бид үлгэр дуу, сайхан зураг гэхээр хэн хэнээс илүү сонирхдог улс шүү дээ.

	Шинэ чарга хийе, чи бидэнд хоёр банз, оосор, жижиг гөлмөн төмрөө өгөөч гэж хүүхдүүд хашаан дотроос хашхирлаа. Аваачаад өгтөл төмөр нь ч ийм бага юм, уяа нь ч тийм богино юм гэсэн боловч аргагүй хэрэг болж, нэг банзаар нь суудал, нөгөө банзаар нь чарганы хоёр хацар хийлээ. Төмөр нь жаахан ахиухан байсан бол чарганы хоёр хацрыг хоёулыг нь төмөрлөж хүрэх байжээ. Харин одоо бол зөвхөн урд талаас нь л эмжлээ. Гудамжнаас олсон нэг сайхан урт хадаас бас байсан жижиг хадаасаа өглөө. Чарга хийчхээд зарим нэг нь дээр нь суухаас өөр юм мэдэхгүй, зарим нь маяглаж байж хийсэн чаргаа эвдчих зэрэг явдал гарах тул заавал зодоон болно. Чаргаа битгий эвдчих л дээ гэх үгийг өчүүхэн ч үл хайхарч ганц хоёр банз өгсөн байгаа биз чи гэж бодно. Том улсын маргах бидний бие биедээ гоморхох хоёр бол эрс ялгаатай юм. Том улс бидний маргааны учрыг нарийн ялгаж чаддаггүй, заримдаа аль хайртайнхаа талд орно, заримдаа бага жаахныг нь өмөөрнө. Заримдаа маргуулахгүйн түүс болж, хоёулын чинь буруу гэнэ.

	Заримдаа аль нэг нь яльгүй юмнаас гомдож «Тэгвэл чи миний банз, хадаасыг буцааж өг» гэж маргана. Эргүүлж өгөх аргагүй шүү дээ. Хийсэн юмаа эвдэлтэй биш. Хүүхдүүд янз бүрийн юм «урлаж» байх дуртай. Хийчихсэн юмыг нь хэн нэг хүн эвдэж сүйтгэхэд их дургүй. Сур, мод хоёр нийлүүлээд арайхийж нэг ташуур хийчихсэн байхад түүнийг эвдчихвэл их хөөрхий шүү дээ.

	Заримдаа ч бас эвдчихвэл ч сайн болох явдал бий. Учир нь дахиад хийхэд түрүүчийнхээсээ заавал дээр болдог. Ийм үед түрүүчийнхээ дутагдлыг давтахгүйг хичээх хэрэгтэй. Жишээ нь чарга хийхэд алхгүйгээр хийх аргагүй. Ямар чулуугаар нүдэлтэй биш. Бас тэгээд гарт эвтэйхэн чулуу бол бас ч яах вэ. Харин нэг тийм эвтэйхэн чулуу засмал замын тэнд байсан юм. Бид түүнийг эвтэйхэн малтаж авчаад, сүүлд нь эргүүлээд шигтгэж орхиё гэж бодож байсан юм. Түүнийг мань хашаа цэвэрлэгч өвгөн мэдсэн бол ч сүйд болно. Лав л долоо хоног нүдэнд нь үзэгдэх аргагүй.

	За ингээд эв хавгүй чулуугаар нүдэж байтал хуруугаа цус хуртал цохиод, төмөр утсаар гарынхаа салааг онги татдаг байна. Чарганы хайрцаг урт нарийхан хадаасаар хадвал тохиромжтой боловч тийм хадаас олдсонгүйд бид гурван богино хадаас зэрэгцүүлэн шаасан чинь банз маань хага үсэрчихдэг байна. Тэгэхээр нь төмөр утсаар баглах гэж байж тэр шүү дээ. Энэ мэт юм зөндөө гарна. Ингэж байтал Юзек ирлээ.

	— Ээ чааваас даа, чарга хиймэглэсэн, нөгөөдөх нь явдаггүй.

	— Чи тэгвэл илүүгээрээ хийгээдэх л дээ.

	— Хийе гэвэл ч хийнэ дээ.

	— Хийе гэл дээ чи.

	— За яамай яамай.

	— Тэгвэл яв яв, харахын ч хэрэггүй

	— Харж ч болохгүй хэрэг үү?

	— Болохгүй ээ, болохгүй.

	Хоёр нь барьж, нэг нь зассан болно.

	— Чи дэмжилц л дээ. Би ганцаараа дийлэхгүй байна гэж Франк дуугарлаа.

	— Энэ нээрээ юу гэж зогсчхоод биднийг ёжлоод байгаа нөхөр вэ?

	— Өөрөө чаргагүй болоод л арга нь барагдаж байгаа биз.

	— Чарга гэнэ шүү. Салаад уначих шахсан эд байна шүү дээ.

	Маргаан зарим үед зодоонд хүргэнэ. Зарим үед ч бас тус болно. Энэ удаа ч маргаан бас нэмэр боллоо.

	— Та нар алх байхгүй бол юу ч хийж чадахгүй шүү дээ гэж нөгөө ирсэн хүүхэд хэллээ.

	— Чи тийм сүрхий юм бол алх ол л доо.

	— Алх олдвол наадахыг чинь хэмх цохичихно шүү дээ.

	— Чамд тэгээд алх бий юм уу?

	— Байлгүй яах вэ

	— Үнэн юм уу даа, худлаа сайрхаж байгаа юм уу?

	Энэ хугацаанд Юзек гэр лүүгээ гүйж ороод үнэхээр алх аваад ирлээ.

	— Энэ чиний алх уу?

	— Өөр хэнийх байх вэ?

	— Ааваасаа ч аваад ирсэн юм уу?

	— Аваад ирсэн бол аваад ир ээ биз.

	— Хэрвээ аавдаа хэлэлгүй аваад ирсэн бол бид бүгд буруутан болно шүү дээ.

	Цаадхад чинь бас хадаас байгаа юм биш байгаа гэхэд «Та нар чаргаараа гулгуулбал би хадаас өгч ч болно, олж ч болно» гэж Юзек хэллээ. Уг нь Юзекээс юм авах л хэрэггүй байсан юм. Юзек их танхай хүүхэд. Жаахан ч болсон гулгаад авъя гэж бодохоос аргагүй юм гуйх болсон юм. Тэгээд арайхийж нэг юм эвлүүлсэн чинь Юзек хүнд биеэрээ тэгэхээс тэгэх гэсэн юм шиг муригануулж явсаар эвдээд орхилоо. Ингээд зүтгэсэн зүйл дэмий өнгөрч маргаан үүслээ.

	Би гэр лүүгээ явлаа. Уйтгартай гэж жигтэйхэн.

	Гэртээ ортол Иренка ойртож, намайг уйтгартай байгааг мэдсэн бололтой, сандал ойртуулж, өвдгийг минь түшиж зэрэгцэн суулаа. Би юу ч дуугаралгүй, дотроо Марыня миний дүү байсан бол яах бол гэсэн шиг бодогдлоо. Өөрийнхөө дүүгийн оронд өөр дүүтэй болоосой гэсэн бодол бол уг нь муу бодол юм. Би нүдээ анин дүүгийнхээ толгой дээр гараа тавихад дүү минь өвдөг дэрлэн тэр дороо унтчихлаа.

	Иренка минь эрүүл мэнд, Марыня маань аз жаргалтай байгаасай даа гэж бас дотроо бодлоо.

	Би Марыняд хайртай болжээ. Хүний амьдрал гэдэг мөн ч сонин юм даа. Янз янзын юм тохиолдох юм. Юм бүхэн өөр өөр. Эргэн тойрныг харахад түмэн зүйлийн амьтай амьгүй бодис, байшин барилга, адуу мал, хүн амьтан хүний оюун ухаанд мөн л эдгээр юмс, бодис, хүн амьтан, тэд бүхнийг тодорхойлон ялгасан тэмдэг үгс байх юм.

	Дотоод сэтгэлд мөн юм бүр янз янз байх юм. Жишээ нь би эцэг эх, Алагаа, Манек, Марыня нарт аль алинд нь хайртай. Гэвч энэ хайр бол өөр өөр юм. Юм гэдэг мөн сонин байна. Би хуучин том хүн байсан болохоор одоо хүүхдийн юм сонин байна. Хүүхдүүд бие биедээ дурлалцах ч явдал байдаг байна. Гагцхүү яагаад ч юм, ичиж зовдог юм уу, энэ тухайгаа хэлдэггүй, түүгээр ч үл барам «Энэ хөөрхөн охин байна» гэж хэлэхээсээ ч зовдог, айж эмээдэг бололтой. Ийм юм хэлчихдэг юм аа гэхэд томчуул шоолж дөвийлгөх болно. Жирийн байдлаар хамтран тоглох, бие бие рүүгээ харан ярилцаж болохгүй гэж үү дээ. «Марыня» гэж гоё нэр үү дээ гэх юм уу, эсвэл толгой дээр нь гоё хөх тууз байсан гэх, эсвэл яагаад инээхээр нь хацар нь хонхойдог юм бол гэх зэрэг юм асуувал «Чамд аятайхан санагдаж байвал үүнийг авгай болгож авч өгнө» гэх мэт тэнэг мунаг тохуурхана. «Энэ миний ирээдүйн эхнэр» гэх мэт дэмий юм ярьдаг зарим нэг золиг шиг жаалууд ч байдаг. Том улс хүүхэд биднийг алиа юм ярихад дургүй байдаг мөртөө заримдаа өөрсдөө тийм зүйл рүү түлхдэг явдал байна. Энэхүү орой үдшийн цагт үй олон мянган хүүхэд над шиг л ертөнцийн сонин зүйлийг хачирхаж юм бодож суугаа даа. Том хүмүүс бидний энэхүү нам гүм бодолд орохыг ойлгодоггүй шүү дээ. Тийм ч учраас «Чи тоглож байна уу, яаж байна. Яагаад дув дуугүй болчхов?» гэх зэргээр асууж шалгаадаг шүү дээ.

	Зүүд гэгч мөн сонин үзэгдэл юм аа! Одоо Иренка нам унтжээ. Нэг санаа алдлаа. Зүүдэлж байгаа бололтой. Иренкэд бас хүүхдүүдийн нь дотор хайртай хүүхэд байгаа даа. Би том байснаа одоо эргэж бодоход ер нь хүүхэд том хүн хоёр бие биетэйгээ адил төстэй тал их байдаг юм байна гэж бодогдоно. Бид гагцхүү учраа нь олдоггүй улс юм.

	Би Марынятай сүүлийн удаа явах гэж ирэхэд нь таарсан юм. Энэ бол хоёр дахь уулзалт байж бил ээ. Марыня ээжтэйгээ хамт салах ёс гүйцэтгэх гэж иржээ. Ийнхүү уулзаад л салах болж.

	Би тарьсан цэцгийнхээ хажууд зогсоод ажиглаж байвал суулгасан хоёр үр хэдийнээ цухуйжээ.

	Би тэр хоёрыг ирэх үед гартаа ил захидал барин зогсож байлаа. Тэр ил захидал дээр гүн хавцлын дотроос цэцэг таслан авахыг завдаж буй хоёр хүүхэд, тэдний дээрээс нь цэцэг авах гэж байгаад оёоргүй ангал руу ойчих вий дээ гэсэн шиг хамгаалсан янзтай сахиулсан тэнгэрийн дүр зурсан ажээ.

	Марыняг надтай дуугарвал үүнийгээ бэлэглэнэ. Үгүй бол үгүй гэж би бодож зогслоо. Уг нь би Марыняд өгөх гэж үүнийг авсан юм. Ямар ч гэсэн Марыня манайхаар ирэх ёстой гэж итгэж байлаа. Гагцхүү намайг үгүйд ирчих вий гэж бодохоос хичээл тармагц гэр лүүгээ яаран гүйж ирсэн байлаа. Ийм үед Манек маань «Чи юу гэж гэр лүүгээ яараад байгаа юм бэ?» гэнэ. «Сургууль чинь одоо эрт тарчихдаг болсон юм уу?» гэж ээж бас шалгаана. Би юу гэхэв дээ, дуугүй л байхаас биш!

	Нэг өдөр Марыня ээжтэйгээ манайд ирлээ. Марыня өдөн малгай, өдөн захтай дээл өмсчихсөн. Үс нь намираад л ... ээж нь манай ээжтэй нутгийнхаа хэн нэгний тухай ярьж... би ч мэндлэх төдий болоод буруу харж зогссоноо, гэнэт эргэж хараад нөгөө «Сахиустай» ил захиагаа гаргавал Марыня бараг гүйх шахан ойртож ирэхэд нь би зовж ичсэнээсээ л болсон юм уу, ном руу шалавхан нуулаа. Нөгөөдөх маань ч бас зовчхов бололтой дэмий л дээлийнхээ нударгаар нүүрээ хаасхийхэд нь би ч нүүрээ бурууллаа. Энэ үед Иренка маань хүүхэлдэйгээ үзүүлэн гайхуулж

	— Ийм гоё гуталтай бас гэхэд би хоёул руу нь дахин эргэж харлаа.

	— Нүдээ аньдаг юм уу гэж Марыняг асуухад

	— Жижигхэн хүүхэлдэйнх хэзээ аньж байсан юм гэж би хариуллаа. Марыня бүр ойртож ирээд «иймэрхүү хүүхэлдэй нүдээ аних байдаг л даа. Харин үүнээс бүр жижигхэн бол л аньдаггүй» гэлээ. Тэгээд «бид гэр лүүгээ буцлаа» гэж нэмж хэллээ. Одоохон явчихна байна, аягүй бол би ил захиагаа өгч чадахаа больж магад болох нь гэж бодохоос бушуухан шиг гаргаж

	— Гоё байгаа биз? гэж асуутал

	— Гоё юм байна, гэж Марыня хэллээ.

	— Чи авахгүй юу? гэж аяархан хэлсний учир нь Иренкийг битгий дуулчхаасай гэснийх бил ээ. Бага хүүхэд эсэн бусын юманд оролцож байх дуртай, тэгээд ч энэ тэр гээд чанга хашхирч магадгүй улс. Хоёр ээж тэнд ам хойшгүй ярих тул мэдэх юм алга.

	Марыня маань намайг яах бол гэсэн шиг «Ар дээр нь дурсгасан юм бичиж өгөхгүй юу?» гэж мөн л аяархан дуугаар өгүүллээ.

	«Варшав хотын тухай санаж яваарай» гэж бичээд дардаг цаасаар дарахад Марыня

	— Хүүе баллачхавзай гэж санууллаа.

	— Гайгүй байх аа, еэ «Н» үсэг жаахан тэгчхэж

	— За яах вэ, яах вэ, гэснээ «Чи их гоё бичих юм аа!» гэж нэмж өгүүллээ.

	— Хэнээс хэнд гэдгээ бичихгүй юм уу?

	— Яах юм? гэтэл Марыня жаахан гилжийж бодолхийлснээ:

	— Биччих л дээ гэхэд нь «Вильногоос ирсэн Машынядаа» гэж нэмж бичээд том мөнгөн цаасаар хулдсан чинь арай ч хэт гялалзаад байх шиг болохоор нь дэвтрийн нэг хуудас урж ороогоод өгтөл

	— Яах гэж дэвтэр урж байгаа юм? гэлээ. Би «За яах вэ, яах вэ» гэж хариуллаа.

	— Охин минь хувцсаа тайлахгүй гэж Марыняд ээж хэлэхэд:

	— Зүгээр, зүгээр бид одоо явна гэж ээж нь орноос нь хариуллаа. Марыня миний өгсөн ил захиа, нэг боодолтой юм, салдаг нударга зэргээ ширээн дээр тавиад

	— Чи ямар үсгийг бичих их дуртай вэ? гэлээ.

	— Үгийн эхний «Р»-ийг

	— Би бол «В»-г. Чи над цаас аль, хоёулаа хэн нь гоё бичих нь вэ, үзье. Би нэг их хичээлгүй бичлээ. Марынягийн бичсэнийг дээр харагдуулах гэж.

	— За хэнийх нь гоё байна гээд Марыня инээхэд нь тэжгэр цагаан шүд нь яралзана.

	— Ил захиа дээр болохоор чи надаас илүү гоё бичсэн байсан шүү дээ гэж Марыня нэмж өгүүлэв.

	— Заримдаа аятайхан болоод, заримдаа аятайхан болдоггүй юм гаж хэлэхэд нүүр минь улайв бололтой.

	— Би наймын тоо өөдтэй тавьж чаддаггүй юм. Дандаа л нэг мурийлдсан юм болчихдог юм гэхэд нь би ч аялдан дагалдаж

	— Нээрээ тэгдэг юм. Тэгээд ч чи дээлтэйгээ болохоор яаж хэв сайтай бичиж чадах вэ дээ гэлээ.

	Марыня ээж рүүгээ харж, дээлээ тайлмаар янзтай асуусан боловч явах цаг нь болжээ. Саяын юм бичсэн цаасыг Марыня урж хаях гэхэд нь би өгсөнгүй:

	— Чи үүгээр яах нь вэ?

	— Над байж байг л дээ.

	— Яах гэж?

	— Дурсгал!

	— Хэзээ ийм дурсгал байсан юм бэ? Би чамд Вильногоос гоёхон гэгчийн ил захидал илгээнэ гээд нөгөө юм бичсэн цаасыг ч над орхилоо. Би тарьсан цэцэг рүүгээ зааж «Чи үүнийг ч аваад явсан болно» гэж хэлсэн боловч яаж үүнийг авч явах бил ээ дээ. Марыня цэцгийн навч болгоныг дэмий л илэх аж.

	— За одоо явъя гэж ээж нь хэллээ.

	Марыня бушуухан шиг босоод ээжийнхээ хажууд зогслоо. Тэд зогсоод их л удаан яриад байх шиг над бодогдлоо. Миний хувьд бол одоо бушуухан шиг л яваад өгөөсэй гэж бодогдоно. За хүүхдүүд ээ, «баяртай» гэцгээ. «Та нар арай уурлалдчаагүй биз» Баяртай гээд үнсэлцсэн ч болно гэцгээхэд:

	— Би эрэгтэй хүүхэдтэй үнсэлцдэггүй гэж Марыня дуугарлаа.

	— Үгүй ер өө, тэгвэл явахынхаа өмнө нэг дуу дуулчихгүй юу гэхэд

	— Дуулж харин болно шүү гэж Марыня хэлэхэд 

	— за одоо явъя, дараа л болно биз гэж ээж нь хэллээ.

	Тэд гараад явлаа.

	— Чи муу лойчихсон эр вэ! Чи Марыняг харахгүй юу? гэж ээж намайг зэмлэв.

	Иренка энэ хугацаанд ёстой миний дүү шиг байсан болохоор би түүнд нь баярлаж, толгой дээр нь сайшаан үнэрлээд хичээлээ давтах ажилд орлоо. Эргээд бодоход бүх зүйл аятайхан болж өнгөрлөө. Хэд хэдэн ил захидал байхад би хамгийн гоё нь гэж «сахиус тэнгэртэйг» нь авсан зөв болжээ. Цэцэг зурсан, ой мод байшин, морь дүрсэлсэн хоёр янзын ил захиа байсныг аваагүй минь оножээ. Дараа мөнгөтэй болж байгаад би ийм ил захиагаа нөхөөд авчихна. Марыня ч яах вэ Вильно хотдоо очихоороо мартчихна биз дээ.

	Би маргаашийнхаа хичээлд зориулан шүлэг хуулан бичиж, энэ хооронд хартал нүдэнд Иренкийн хүүхэлдэй туслаа. Энэ хүүхэлдэй, энд тарьсан цэцэг хоёр нь намайг аварч, үг хэлэх завшаан над олгох шиг боллоо гэж бодохоос одоохон хатчихаагүй дээр нь хэдэн ногоон навчийг нь тасалж аваад дурсгал болгон хадгалчихмаар санагдана.

	Эхний «В», «Р» хоёрын алиныг илүү сайхан бичих аль нь ч илүү над таатай байгаагаа ч мэдэхээ байлаа. Одоо ингээд бодоход миний хайртай тэр охины ойролцоо байсан хэдэн навч, гоё бичдэгээ шалгасан нэг хуудаснаас өөр юм алга аа.

	Марыня над захиа бичиж ч магадгүй юм шүү. Эсвэл би гудамжинд санаандгүй Марынятайгаа адилхан охинтой таарах болов уу? Яг л нөгөө Алагааг гудамжнаас олдог шиг.

	Уг нь охид ч яггүй л дээ, их зантай, маягтай, биднийг танхай улс мэт санаад өөрсдийгөө их том улс шиг боддог гэм ч бий.

	За тэгээд биднээс аль болох хөндий байх дуртай. Нэг жаахан ойртох юм бол ёстой л бурхан буулгасан шиг санана.

	Гэхдээ охид, ер нь нэг л зөөлөн улс шүү, өмссөн зүүсэн, үс гэзгээ янзалсан, хүзүү чихэндээ зүүсэн юм нь хүртэл нэг л гоё харагдана. Хэрвээ жаалууд ингэдэг байсан бол ч мөн хөгийн юм болох байх аа. Зарим жаалууд үсээ урт гэгч ургуулаад явах нь араас нь харахад яг л охид шиг, ичдэггүй юм байх даа.

	Охидтой тоглоом шоглоом болоход яагаад ямагт бидний буруу байдаг юм бол? Цохиод түлхээд авч ч болдоггүй юм гэж бодъё. Хамт хичээл хийж суугаад болохгүй юм болоход «Чи эмэгтэй хүнтэй таарахгүй байна уу?» «Наадах чинь эмэгтэй хүн» гэх зэргээр зэмлэгдэнэ. Ингэж нэг таармаар болсноо дахиад л болж өгөхгүй. Ер нь яавал таарах учиртай юм бол? Томчуул ямагт «охин», «жаал» гэж ялгадаггүй байсан бол бид анзаарах ч үгүй байж болох юм. Яагаад та нар яг адил тэгш улс гэчхээд яахаараа ингээд салгаад байдаг юм бол гэж бодоход над өөрт эвгүй ч гэсэн би худлаа хэлж чадахгүй хүн. Энэ явдал Марыняд холбогдолгүй байж болно. Манай Варшавт ийм байж болох юм. Марыня хэлсэн үгэндээ хүрч хаягаа бичсэн ил захиа илгээжээ. Ингээд бодоход ер нь сэргэлэн охин юм даа. Жаал хүүд захиа бичихээс ч хулчийсангүй. Дуу дуулбал дуулах л байсан. Бас надтай бүжиглэхэд эхэлж зориг гаргасан. Ирүүлсэн ил захидлыг нь нөгөө хэдэн навч, нэг хуудас цаасныхаа хамт далд хийлээ. 

	Хэд хоногийн өмнө бид гүүрний цаатай цэцэрлэгт нэг сайхан экскурс хийлээ.

	Бид замын дундуур дөрөв эгнэж явъя гэсэн чинь багш зөвшөөрсөнгүй. Энэ ч багшийн зөв байлаа. Олон хүүхэд гэдэг замбараагүй юм. Зарим нь өшиглөлцөөд нэг хэсэг нь хоцроод л баруун зүүн тийшээ салаад л замбараа алдах байлаа. Биднийг гарцаар гарахад замаар явсан нэг ачааны тэрэг, хоёр морин тэрэг зогсож гаргалаа. Биднийг хүн гэж бодож байна шүү гэхээс сайхан ч юм шиг санагдаж бил ээ. Би Манектай хамт явлаа. Ийм үед урдаа ба ардаа яваа хүүхдийг сайн мэдэж зөв сонгож авах хэрэгтэй юм.

	Висла голын ус хэдийнээ хөлдсөн тул гүүрэн дээрээс харахад их сүртэй сайхан ажээ.

	— Ийм хүйтэнд мөсний томоохон цоолго дотор усанд шумбадаг улс байдаг шүү дээ.

	— Чи бол хулчийна биз дээ?

	— Юунаас?

	— Хүйтнээс.

	— Хүйтнээс айгаад байх юу болох юм.

	— Айхгүй гэдгээ баталж, батлахыг оролдож байхад бас сайхан шүү дээ.

	— Ус хөлдөөд мөс, дээшээ хөөрөөд манан болох юм 

	— Нээрээ сонин шүү.

	— Ялаа хананд явахдаа халтираад уначихдаггүй, загас усан дотор амьсгалаад байдаг зэрэг нь сонин биш гэж үү?

	— Мэлхий шанаганцраас үүсээд байдаг. Мөн ч хачин юм аа даа. Манек бид хоёр идэх уух юм авч завиар Гданьск хот хүртэл явж байгаагаар ярилцаж, ийнхүү явахад Висла голын ямар ямар салаагаар гарах, өндөр нам ямар газар түүхт дурсгалын ямар зүйлтэй таарч болохыг эргэцүүлэн ярилцана. Бид ийнхүү тоглоход нэг ёсны сургууль соёл, хичээл шалгалт болж байгаа юм шиг санагдана. Их удаан тунгаан бодохыг зөвшөөрдөг өөр маягийн сургууль гэмээр. Нэг хэсэг зүйлийг газар зүйн хичээлээс, нөгөө нэгийг нь түмэн бодисоос бас заримыг нь түүхийн хичээлээс тус тус мэдэж авна.

	— Гданьск явах уу? Краков явах уу?

	— Краков руу явбал урсгал сөрөх болно. Тэгвэл хэцүү биз дээ?

	— Моторт завиар явахгүй юу?

	Сургууль болгон усан онгоцтой. Тэр маань далайн эрэгт зогсоод л бид ээлж ээлжээр дөрөв дөрвөөрөө жижүүрлээд л Висла гол гэсмэгц л далайд гардаг бол мөн гоё оо! Тэгвэл анги ангиараа долоо долоо хоногоор ээлжлээд л. Онгоцны тавцан болон гол заалны жижүүр жолоодлого цөмийг ээлж ээлжээр хийж үзээд л.

	Тийм л бол онгоц байна уу, моторт завь байна уу, галт онгоц байна уу, ер ялгаа алга, сал ч байсан яах вэ. Үүнийг шийдэж ядаад байх юм алга.

	Эргэн тойрон хөвөн зулсан юм шиг цагаан цас сэвсийгээд цэцэрлэг дотор бүх юм дун цагаан...

	Бид бие биеийнхээ урд орон гүйлдэнэ. Гүйхээр халууцах тул зарим нь дээлээ тайлах гэхэд багш зөвшөөрсөнгүй. Бид ч заавал тайлъя гэсэнгүй. Учир нь ийм сайхан үед хэн нэгний маань буруугаар багшийн уурыг хүргэчихвэл нэг үхрийн эвэр дэлсэхэд мянган үхрийн эвэр гэгч болно. Өнөөдөр манай Малицкий гэдэг хүүхэд яг хяссан юм шиг Рудскийтэй хамт нэг эгнээнд яв гэхэд нь багшийн үгэнд ордоггүй, бүхэл замын турш хоорондоо түлхэлцэж багшийн уурыг хүргэлээ. Та нар гудамжаар ч хүн шиг явж чадахгүй. Үүнээс хойш би та нартай хамт явж байхгүй. Гудамжаар яваа хүмүүс эргэн эргэн хараад, тэдний доог болж гүйцэх юм байна гэж багш уурлалаа.

	Малицкий тэгэхээс тэгэх гэсэн шиг замын голоор явахад сүйх тэрэгний доор орчих вий гэж багш улам айна. Сургуульд хүүхдүүд ганцаараа л явдаг шүү дээ гээд орхичхож болохгүй юм. Нэг нь салаад явбал бусад нь дагалдах болно. Цэцэрлэгт очиход ч бас л иймэрхүү зүйл боллоо. Багш бүх хүүхдүүдийг цуглуулах гэж хэчнээн ядрав аа. Нэг хоёр нь ирэхээр нөгөө хэд нь ирдэггүй. Ирсэн хэд нь хүлээж ядаад багшийн уурлахаас зовоод яваад өгнө. Ингээд л хойно хойноосоо хөөцөлдөөд л, нөгөө зарим нь хүүхэд бага цугласныг хараад ирж өгөхгүй. Би багш байсан бол уурлалгүй хоёр гурван хүүхэд цугласан ч хамаагүй яваад өгч байгаа дүр үзүүлэхэд хоцрох том толгойтой хүүхэд бага таарах байх гэж бодох юм. Хэрвээ ганц нэг нь үлдлээ гэхэд тэдний буруу, бүгдийн буруу биш шүү дээ.

	Хэрвээ том улс биднээс юм асуудаг юм гэхэд бид зарим нэг зүйлийг хэлэх л болно.

	Бид гагцхүү хэлэх хэлэхгүйн аль нь зөв болохыг мэдэж ядаж байдаг улс. Нэг цэцнээс мянган тэнэг дээр байх цаг ч олон шүү дээ. Би гэр лүүгээ Манектайгаа буцах замдаа Марынягийнхаа тухай ярилаа. 

	— Марыня гэж Вильнод байдаг юм. Над бэр цэцэгтэй нэг их гоё ил захидал ирүүлсэн.

	— За чи энэ тухай хэнд ч ярьж болохгүй шүү гэж нэмж хэллээ.

	Би тэр охинтой бүжиг хийсэн. Бас их хөөрхөн дуулдаг, тас хар үстэй зэргийг нь ярилаа.

	— Манек аа! Чи эртүүд намайг Бончкевичид өөрөөсөө илүү итгэдэг гэсэн. Энэ худлаа байгаа биз. Би энэ тухай ганцхан чамд л ярьж байна. Бончкевич над мөн өгөхгүй янзтай байхаар нь би түүнд Алагаагийнхаа тухай ярьсан юм шүү дээ.

	Бид хоёр хөтлөлцөн цааш явахад

	— Над нэг охин хөөрхөн санагддаг. Яагаад гэвэл тэр охин цаг ямагт уйтгартай байдаг юм гэж Манек хэллээ.

	— Марыня бол тийм биш байх аа.

	— Манек аа, би эртүүд аавын чинь тухай дэмий юм ярьсныг уучлаарай гэлээ.

	Яг энэ үед бид юм ярилцалгүй гүүрэн дээгүүр явж байсан бөгөөд энэ үед дээрээ хоёр цэрэг, нэг нохой суулгасан цэргийн машин бидний хажуугаар өнгөрлөө. Жолооч нь энгийн хувцастай юм. Нохой нь айж байгаа бололтой машины тэвш дээр урд хоёр хөлөө тавьчихсан бүлтгэнэж яваа харагдана. Ийм шуугианд миний хэлснийг Манек сонсоогүй байх гэж бодсон чинь Манек дуулжээ.

	— Би чамд гомдохгүй. Тэгэхдээ үүнээс хойш чи энэ талаар битгий юм ярьж бай. Хэн ч бай, ямар ч хүн бай, эцэг л болсон хойно эцэг шүү дээ. Өөр хүн энэ тэр гэх нь тусгүй байх юм.

	— Би чамайг гомдооё гэж ер тэгээгүй, санаандгүй л хэлчихсэн юм шүү дээ.

	— Би үүнийг чинь мэднэ ээ.

	Би Манектаа үнэнээ хэлж сэтгэл амарлаа. 

	— Би чамд бас ил захидлаа авчирч үзүүлнэ.

	Би өөрийнхөө нууцыг эрээ цээргүй яриад уучлал гуйлаа. 

	— Дараа чамайг гэртээ урина.

	Томчуул биднийг ойлгодоггүй юм. Юм болов уу, үгүй юу л, «уучлал гуй» энэ тэр гээд л сүйд болчихдог. Гэтэл бид буруу зүйл болсон бол хэдийд яаж уучлалт гуйхаа мэднэ шүү дээ. Цагийг нь олж уучлалт гуйхгүй бол ёсорхсон ч юм шиг, худлаа дүр үзүүлж байгаа ч юм шиг болчихно. Марыня их сонин захиа бичжээ. 

	 

	«Эрхэм ээ! 

	Би Вильнодоо ирлээ. Одоогоор сургуульдаа яваагүй байна. Шөнөжин явж салхи авхуулснаас халуураад. Чамайг 100 000 000 дахин үнсье.

	Хайрт Мария чинь» 

	 

	гэжээ. Би үүнийг Манект үзүүлэхээ жаахан зовсхийнэ. Цэнгэлдэх хүрээлэнд явсан тухайгаа найруулан бичих ажил хийлээ. Энэ нь дөрвөн хэсэгтэй байх юм. Цэнгэлдэх хүрээлэн хүрэх зам, тэнд байсан нь. Буцах зам, дүгнэлт гэсэн. Миний бичсэн доорх зүйлийг багш аятайхан болжээ гэж дүгнэлээ. «Дулаан сайхан өдөр боллоо. Багш биднийг зугаалгаар авч явлаа. Бид янз бүрийн замаар явцгаалаа. Гудамжны хоёр талаар том, том байшин ярайж, хамгийн голоор нь трамвай, түүний хажуугаар автомашин, сүйх тэрэг, морин тэрэг хөвөрнө. Явган хүмүүс бас тасалдахгүй сүлжилдэнэ. Зөрлөг дээр цагдаа харагдана.

	Цэнгэлдэх хүрээлэнд бид янз бүрээр наадацгаалаа. Эргэн тойрон цагаан цас. Модны навч нахиа гэх юмгүй нүв нүцгэн, өндөр орой нь тэнгэр баганадах адил сүндэрлэнэ. Цэнгэлдэх хүрээлэнгийн түүх дурсгалын зүйл гээд байх юм үгүй ч гэсэн зун болохоор бут сөөг, мод бүр нов ногоон болно.

	Буцах замдаа бид хоёр хоёроороо мөн л нөгөө төмөр гүүрээрээ гарч ирцгээсэн. Гүүрэн дээрээс харахад гол хөлдсөн байлаа.

	Нартай сайхан өдөр, ханатлаа тоглосон тул экскурс гоё боллоо» гэж бичээд дуусгалаа. Уг нь өөрийнхөө бодсон санасныг нэмж бичсэн бол бүр сайн байх сан биз. Сургууль соёлын газар тэгж болох биш дээ.

	Марыня маань өвчтэй байдаг байж. Хүнд өвдөөд байхад нь би юм мэдэхгүй байгаа юм биш биз дээ. Хүүхдүүд өвдөх байтугай үхэж ч болно гэж бодохоор сэтгэл зовно. Ил захидал авсандаа бас баярлана. Марыня юу гэж үүгээр ирсэн юм бол? Вильнод манай нэг холын хамаатных байдаг. Марыня гэдэг охинтой гэж ярилцдагийг хүртэл би сайн санаж байна. Гэтэл би энэ удаа юу гэж таарчхав аа. Тэгэхдээ яая гэхэв, холын л хамаатан шүү дээ. Бид бүлэнцэр улс. Нөгөө анхны уулзалтад нэг ах гуай л бүжиглэ гээгүй бол танилцахгүй ч байж болох, тэр нэг удаа намайг хичээлтэй үед л тэд манайхаар ирсэн, уулзалгүй ч өнгөрчхөж болох байж шүү дээ.

	Заримдаа ирүүлсэн ил захидлыг нь урж хаячаад нэгмөсөн мартчихмаар санагдана. Ингэж зовж, шаналж, эрүүл доруул байдаг болов уу, ямар нэг юм болчхоогүй байгаа гэж догонцож байх хэрэг байна уу, үгүй юу, тэгээд ч захидал явуулна гэхэд мөнгө төгрөг ч олдох биш гэсэн шиг бодож, яаж ч чадахгүй явтал нэг өдөр аав хэдэн мөнгө өглөө.

	— Май, золиг минь гээд аав нэг хэдэн злотый1 өглөө.

	— Хүүхдэд мөнгө өгч муу зан сургаад гэж ээж хэлэх сонстоно. Санамсаргүй ийм юм болоход над мөнгө авахад эвгүй ч юм шиг бодогдож бил ээ. Аав мөнгөө тоолж байтал гучин нэг ч бол луу, дөчин нэг ч бол луу, юу ч гэсэн нэг злотый сондгой гарсан юм. Түүнийг нь над өглөө. Бид хүүхдүүд авах идэхээс л өөр юм байх биш. Хөөрхий муу эцэг минь өөртөө юм хүм авахын оронд биднийгээ л гэж байх юм даа гэж бодохоос өрөвдмөөр.

	Би дахин хүүхэд болъё гэж шийдэхдээ хүүхэд хүн мөнгө төгрөг авах биш, бусдад л дарамт болно гэхийг бодсонгүй.

	Гэхдээ хүүхдийн гол ажил бол сургууль соёл гэдгийг мартаж бас болохгүй юм. Энэ бол бас л яггүй ажил. Сургууль соёлд хүүхдийн хувьд бүх л юм шинэ байна шүү дээ.

	Би дахин хүүхэд болъё гэж шийдэхдээ, чи гар дээрээ барьсан мөнгөгүй байх болно шүү гэдгээ бас л бодолцсонгүй. Мөнгөний хэрэг гарахыг алиныг тэр гэхэв. Жишээ нь миний муу шугам гэж бас хэдрэг шиг ир  гарчхаж. Нэг өдөр ширээн дээр орхиод завсарласан чинь алга болчихсон байсныг нь эрж байж өөр ширээн дээрээс олоход шугамын хоёр тал нь хэдийнээ хэдэрмэгтчихсэн байлаа. Зарим шугамд нарийн төмөр суулгачихсан байдаг. Тэр бол аятайхан юм. Гэтэл миний шугам зөөлөн модоор хийчихсэн тул мартаад л ширээ сандал цохичихвол л хэдийнээ хэтэрмэгтчхээд юм шугамдахад үзгийн үзүүр донсолж гарна.

	Ангид зөндөө юм алга болно. Багшид хэлбээс «Чи юмаа харж байхгүй» гэнэ. Тэгэхээр нь тэр бүрийг хэлэхгүй. Тэгээд ч юмаа харж байгаа нь энэ гээд завсарлах ч үгүй байх хэрэг үү.

	Ганцхан ч злотый гэсэн мөнгөтэй болсондоо азтай юм даа гэж баярлана. Одоо энэ мөнгөөрөө ил захидал авч Марынядаа явуулна. Бончкевичид арван мөнгийг нь өгч Алагаагаа эргүүлж авна. Нэг шугам, бас шаахайны үдээс тасарчихвал ээж загнахгүй амар хэдэн үдээс авчихдаг юм бил үү. Манект өөр юм хэрэгтэй болов уу?

	Кино үзвэл зүгээр юм сан. Ганцаараа кино үзчихээд Манекаасаа нууж болохгүй. Ганцаараа үзчихээр Манек гомдоно.

	Нэг злотый овоо л мөнгө шиг санагдавч юм юманд хуваагаад ирэхээр хаана ч үгүй болно. Манек бид хоёр ил захидал авахаар явлаа. Марыняд миний өгсөн ил захидал бий. Өөрөө над бэр цэцэгтэй захидал ирүүлсэн. Тэгэхээр өөр л юм өгч явуулах хэрэгтэй. Нэг, эрэгтэй эмэгтэй хоёр хүүхэдтэй ил захидал байхаар нь авмаар бодогдсон боловч хэтэрхий бид хоёр шиг санагдахаар нь бас больчихлоо.

	Уг нь хоршоонд ороод тааваараа шиг зогсоод шилж сонгож авбал хэчнээн аятайхан байх сан бил ээ. Гэтэл ямар ч дэлгүүр хүүхэд ороход дургүй, нэгэнт орчихсон бол хүүхдүүдийг бушуухан шиг л гаргачихыг бодож;

	— За та нар бушуул бушуул гэнэ. Хүүхдүүдийн хэтэвч нимгэн, мөнгө цөөхөн учраас тэгдэг байх.

	Том хүмүүс ил захидал авах авахгүй нь мэдэгдэхгүй мөртөө хэчнээн удаан үзэж сонирхсон ч дургүйлхдэггүй. Учир нь тэд ямагт мөнгөтэй явдаг тул дуртай цагтаа мөнгө гаргаад авчихна гэж боддогоос тэр биз. Бидэнд бол тийм юм байх биш.

	Бончкевичээс зээлсэн арван мөнгөө эргүүлж өгөхөөр шийдлээ.

	Мөнгөгүй байхад би Алагаагийнхаа тухай асууж ч чаддаггүй байлаа.

	— Чиний над зээлсэн арван мөнгө энэ, ав гэтэл Бончкевич:

	— Би чамаас авахгүй гэсэн шүү дээ.

	— Ав, ав, Алагаа ямар янзтай байна?

	— Юу, ямар янзтай гэж? гээд нэг их юм хариулах шинжгүйд нь муу Алагааг минь авахыг нь эцэг эх нь зөвшөөрөөгүй юм биш байгаа? Эсвэл Бончкевич өөрөө больё гэж бодсон юм болов уу гэж санагдана.

	— Алагаа танайд бий юу?

	— Чи хөөчихсөнөөс хойш өөр хаачих вэ дээ?

	— Би хөөгөөгүй, гудамжнаа ч хаяагүй чамд өгсөн шүү дээ.

	— Намайг аваагүй бол яах байсан юм бэ?

	— Тэгвэл өөр хүүхэд авах байсан байж болно биз дээ?

	— Хүүхэд болгоны эцэг эх нь тэгж дураар нь тавьж байх юм уу?

	Бончкевичийн ийнхүү онгирч байгаад нь дэмий л миний зэвүү хүрнэ.

	— Дураар нь тавихгүй ч гэсэн татгалзахгүй л байлгүй.

	—Жишээ нь чиний аав ээж зөвшөөрөх байсан уу?

	— Би даанч асуугаагүй л дээ.

	Хүнд атаархах гэдэг тусгүй зүйл боловч Бончкевичийн ярихыг сонсоход атаа жөтөө хөдлөх шиг.

	Алагаа маань одоо намайг таних болов уу гэж бодохоос нэг хармаар санагдаж, үүнийг санахад гомдол, атаархал ч замхарна.

	— Би Алагааг нэг хармаар байна?

	— Тэг л дээ, би чамд үзүүлье.

	— Чи Алагааг манайд нэг хонуулахгүй юу?

	— Үгүй, бас уу! Санаа байна уу. Нэгдэж ирэхэд минийх, тэгээд ч одоо Алагаа чамайг дагахаасаа өнгөрсөн.

	— Намайг таних ч юм бил үү, Чи яаж мэд ээ вэ?

	— Над бүүр дасчихсан.

	— За алдчихгүйгээ л хичээ!

	— Алдчихгүй дээ хө!

	Юм ойлгохгүй нөхөртэй чинь юу ч ярих бил ээ дээ.

	Одоо над ганц муу Манек минь л үлджээ. Сургууль, гэр, гудамж талбай, хичээл завсарлагаа хаа ч болов муу Манектайгаа л дандаа хамт явна. Манекаас өөр хэн ч байхгүй гэхэд арай нүгэл юм уу. Аав, ижий, дүү минь яагаа вэ?

	Бас нэг зүйлийг би ярихаа мартчихаж.

	Марыняг ирэхэд бид ширээн дээр байсан нэг жаландугуйг үлээж бас тоглосон. Цагны ч юм уу, ямар нэг юмны жаландугуй байсан юм. Марыняг «Хэн нь илүү хүчтэй үлээх нь вэ, үзэх үү?» гэхэд би тэгье гээд бие бие рүүгээ тэр жаахан жаландугуйг үлээж наадаж бил ээ. Тэгэхэд Иренкадаа бас хоёр ч дахин үлээхийг зөвшөөрч бил ээ.

	УЙТГАРТ ӨДРҮҮД

	Хоёр дахь хүүхдийн малгай алга болчхоод бөөн шуугиан боллоо. Хоёрдугаар давхар л ер нь илүү горьгүй аж. Тэнд дэвтэр ном алдагдах явдал гарна.

	Ингээд нэгжлэг хийхээр болжээ. Юм

	алга болоод байгаа явдал юуны өмнө сургуулийн нэр төрд муухай юм гэж багш нар ярьцгаана. Хэн юу алдсанаа тоочиж, багш түүнийг нь гүйцэж ядан бичиж авна. Надаас л алга болсон юм бараг алга. Харин нэг баллуурын дөрөвний нэг нь алга болчихсон юм. Гэртээ, сургууль дээрээ, гадаа хаа ч хаясныг үл мэднэ.

	Зарим нь алдсан, алга болсон зүйлээ хэтрүүлж байгаа янзтай, худлаа ч хэлж байгаа бололтой. Жишээлж хэлэхэд Панцевич

	— Чи алга болсон юм бий гэж хэлэхгүй яагаа вэ? Сургууль төлж өгөх ч юм бил үү? гэснийг бодоход алдаагүй юмаа алдсан гэж гүжирдэх ч өнгө үзэгдэнэ. Энэ бол чанартаа хулгайнаас ч доор зүйл.

	Зарим хүүхдүүд дайралдсан газраа юмаа тавьчхаад явчихдаг, тэгээд хаа орхисноо мэддэггүй явдал ч бий. Зарим нь хүнд өгсөн юмаа мартчихна. Ер нь бие биеийнхээ юмыг түр зуур авах явдал хүүхдүүдийн дотор том хүнээс ч илүү байдаг.

	Сургууль тийм ийм юм хийгээд ир гэнэ. Гэрийнхэн бэлдэж өгөхгүй л бол бие биеэсээ гуйхаас өөр яах вэ, тийм биз дээ.

	За тэгээд хүүхдэд итгэдэггүй явдал юм юмнаас нэт санагдана. Том хүн, итгэлтэй хүнд бол хүн илт л итгэнэ. Хүүхдийг бол тэгэхгүй.

	— Хатуу цаас авах мөнгө хэрэгтэй байна гэвэл

	— Бас л цаас уу? Чи саяхан авч л байсан биз дээ гэнэ.

	Заримдаа бид мөнгөө гээчихнэ. Хаа хийснээ мартчихна. Эд бүгд үнэний хувьтай. Том хүмүүс уужим уужим халаастай, ширээний том том шургуулгатай, гүйж харайж ноцолддоггүй мөртөө юмаа гээчих явдал бас л гардаг биш үү! Юу ч гээхгүй, юм болгоныг тов тодорхой санаж байхад "овоо шүү хөөрхий" гэх хүн байдаггүй мөртөө нэг л юм болов уу, үгүй юу л бөөн хэрүүл маргаан болохыг нь яана.

	Үзвэр театрын газар бол шал өөр байна. Тусгай өлгүүрийн газартай, хувцсыг номероор олгоно. Юм алга болохын учиргүй.

	Гэтэл сургууль соёлын газрыг түүнтэй яаж зүйрлэх вэ. Хүүхдүүд өөрснөө хувцсаа өлгөнө, авна. Гурван зуун хүүхэд хувцсаа нямбай сайхан өлгөчихсөн байхад тэдний тухай юм ярихгүй мөртөө тав зургаан жаал хувцсаа хааш яаш хаячихсан байвал тэднээс болж бүхнийг загнана.

	Том хүний бор хоногийн төвөг, уйтгараас салах санаатай би эргээд хүүхэд болчихсон чинь хүүхэд хүний зовлон багагүй юм гэдгийг биеэрээ үзэж байна.

	Би том байхдаа хулгайчаас зөвхөн сэрэмжилдэг байлаа. Гэтэл одоо яагаад бие биеийнхээ юмыг хулгайлан авч байна, энэ ер яаж болох вэ гэж бодохоос өрц өвдөх шиг болно.

	Том байхдаа «одоо яая гэхэв» гэж иймэрхүү зүйлийн тухай жишим ч үгүй ярьдаг байсан бол одоо ингэж байж яасан ч болохгүй, ингэдэггүй байцгаах юм сан гэж өөрийн эрхгүй бодогдоно.

	Алдсан малгай ч олдсонгүй. Хүүхдүүдээс мөнгө гаргуулах боллоо. За ингэхээр гэр орондоо хэлэх болно. Тэгэхээр гэр орныхон «Танай сургууль дандаа хулгайч нар цуглачихсан юм уу? Багш нар чинь юу харж байдаг юм?» гээд л сургууль руу дайрч эхэлнэ. Энэ бол бас л буруу юм. Энд сургуулийн буруу алга. Багш нар ч гэсэн аль юм болгоныг харж хандаж гүйцэх вэ!

	Нэг үл бүтэх юмнаас болоод хэчнээн хэрэг төвөг болно гээч. 

	Хичээл тарсан чинь пальто минь олддоггүй Манек намайг хүлээгээд пальтогоо эрж байтал манаач ирээд:

	— Та нар хаа юу гэж сөлөлзөөд байгаа юм? гэлээ.

	— Сөлөлзөөгүй байна аа. Пальтог минь л нэг тийш нь өлгөчихсөн бололтой эрж байна гэтэл:

	— Авчраагүй юмаа хайж олно гэж байж болох уу? гэж манаач хэллээ.

	— Пальтогүй сургуульд ирэхгүй шүү дээ.

	— Та нарыг яаж мэдэх вэ.

	Арайхийж пальтогоо оллоо.

	— За тэр шүү, өлгөсөн газар чинь л байж байгаа биз.

	— Та өлгөхийг хараагүй байж яах гэж ингэж байдаг юм бэ?

	— Бүү задар! Задраад байвал дагзгүй гэж мэдээрэй гэж манаач нэмж хэллээ. 

	Том улс хүүхдүүдийг зодохоороо айлгахаа хэзээ больдог бол!

	Манек бид хоёр жаахан дуугүй явснаа Манек яриа эхэллээ.

	— Хүний цусанд жижигхэн жижигхэн үрэл шиг юм байдаг байна. Тэр нь дотроо бас агаартай гээч. Хүний бие ер нь ямар ч машинаас илүү нарийн зохион байгуулалттай ажээ. Жишээ нь цагны баадууг түлхэхгүй бол зогсчихно шүү дээ. Тэгэхэд хүн чангалах баадуугүй мөртөө зуу насалж чадна.

	Зуун дөчин настай нэг өвгөн байна гэж сонинд бичсэн шүү дээ. Бид хоёр өндөр настай өвгөчүүл, ахмад үеийнхний тухай яриа дэлгэж, би Манекаас ингэж асуулаа.

	— Чи ахмад үеийн хүн бол гэвэл болох уу?

	— Болохгүй ээ, тэгэхдээ арван тав, хорин настай орчим л бол аятайхан юм гэлээ.

	— Тэгвэл тэр үед чинь аав ээж чинь амьд байхгүй байж болно шүү дээ гэхэд Манек нэлээд бодсоноо: 

	— Тэгвэл ч больё оо. Байгаагаараа л байя хэж нэмж хэлж бил ээ.

	Бид хоёр гар барин саллаа. Охид бол дуртай дургүй ч байсан үнсэлдэж салдаг. Тэгээд дасчихсан ч юм уу. Бид зүгээр л саллаа. За тэгээд цаашдаа юу болсныг яриад баймаар ч юм онцгүй. Янз бүрийн хичээл л орно. Биеийн тамирын хичээл дээр багш бидэнд нэг шинэ тоглоом зааж өглөө. Хүүхдүүд хоёр тал болж, хойно хойноос барилцан дундуураа хил зурчхаад бие биеэ чангаан тоглоно. Эхний үед хүүхдүүдийн аль нэг нь нөгөө талдаа оръё гэж бодохоороо санаатай хүчээ сулруулах тул тоглоом сонирхолтой болохгүй байсан боловч сүүл сүүлдээ их л хөгжилтэй наадаж бил ээ. Завсарлатал ингэж тоглоё гэсэн чинь багш зөвшөөрсөнгүй. Яагаад зөвшөөрөөгүйг ч бүү мэд.

	Уг нь хүүхдүүдэд олонход нь таашаагдах хэд хэдэн төрлийн тоглоомоор нааддаг байвал зүгээр мэт санагдана. Жишээ нь бид анги танхим алтан жигүүр, лаптаа, гулгуур гээд л хэчнээн ч тоглосон уйддаггүй шүү дээ. Нэг орохдоо л нэг янзын тоглоом заахаар тоглох дүрмийг нь л мэдээд өнгөрөхөөс биш жинхэнэ ёсоор нь наадаж сурахгүй юм. Жинхэнэ дүрмээр нь нааддаг болно гэвэл долоо хоногоос доошгүй хугацаа хэрэгтэй шүү дээ. Томчуул бодохдоо хүүхдүүд шинэ юм бүрд л дуртай гэж үздэг. «Энийг мэднэ тэрийг ч сонссон» гээд мэддэг царай гаргадаг хүүхдүүд байдаг нь үнэн. Гэвч сайхан үлгэр, сонин өгүүллэгийг бид хэд дахин сонссон ч чадна шүү дээ.

	Том хүмүүс юмнаас амархан уйддаг мөртөө нэг жүжгийг хэд дахин үзэх явдал бишгүй л байдаг шүү дээ. Хүүхдүүд сонирхсон юмандаа бол дур мэдэн шунгавч багш завгүй, ямагт ямар нэг юманд яарч байдаг тул заримдаа авцалдахгүй тал бий. Биеийн тамирын хичээл дээр бид сайхан наадлаа.

	Дараа нь тооны хичээл орлоо. Сургууль дээр байцаагч ирсэн ажээ. Том улс бидэнд ярихдаа та нар багштай ч бай багш үгүй ч бай нэгэн жигд аятайхан л байх хэрэгтэй гэдэг. Өөрснөө болохоор бас ч тийм биш байдаг. Байцаагч ирлээ гэсэн чинь сургуулиа гоёод л, захирал хүртэл нэг өөр болчихсон, яагаад ингэж юмнаас айж байдаг юм бол? Тэр байцаагч бол их энгийн сайн хүн байлаа.

	Байцаагч бидэнд нэг өгүүлбэртэй бодлого өгсөн юм. Бодлого дотор хэдэн алх худалдаж авсан бэ? гэсэн асуулт байсныг Дроздовский сандарсандаа болоод хэдэн талх гэж сонсчхоод давтан асуухад нь бид ч байцаагч одоо уурлана. Тэгээд багшид ч эвгүй юм боллоо гэж бодож байтал, тэрээр уурлах байтугай инээмсэглэж, «чи талханд их дуртай хүн юм аа даа» гэхэд бид цөм нирхийтэл инээлдэж бил ээ.

	Бид бодлогоо ч сайн бодлоо. Багш ч биднийг овоо шүү гэж үнэллээ.

	Багшийн төрсөн өдрийн ой боллоо. Энэ үед их хүйтэрч байлаа. Бид ангиа шилмүүст модны мөчрөөр чимье гэсэн чинь мөчир ч олдсонгүй. Гоё цаасан дээр баяр хүргэсэн зүйл бичье гэж бодсон чинь өөр хоорондоо маргаад учраа олсонгүй. Хүүхдээс тав таван мөнгө татъя гэтэл хэн нь явж цаас авах, хэн нь үүнийг бичих вэ гээд бас л маргаж, эцэст нь хэдэн зураг зурж ширээн дээр нь тавиад «Эрхэм багш Тандаа баяр хүргэе» гэж самбарт бичсэнээр ажлаа хязгаарлав. Зарим нь «аз жаргал, эрүүл энхийг хүсье» гэж нэмж бичье, зарим нь «гоё хар хүнтэй болоорой» гэж нэмж бичье гэх зэрэг олон санал гарсан боловч бүгдийг завсарлагааны хэдэн минутад амжуулах ёстой байсан тул тэр бүхнийг авч хэлэлцсэнгүй.

	Багш орж ирээд самбар луу нэг харснаа юм ч хэлсэнгүй, зүгээр инээмсэглэлээ. Биднийг баяр хүргэнэ дээ гэж мэдэж байсан бололтой.

	Бид хичээл хийсэнгүй. «Манай хөвүүд» гэсэн гарчигтай, уншихад аятайхан ном багш авчирч түүнийгээ чанга дуугаар уншлаа. Жаахан уншчихаад эргэж тайлбарлана. Сонирхол муутай, учир нь ойлгогдохгүй зүйлийг бол ингэж болох юм. Гэтэл энэ бол тэгэх хэрэггүй зохиол юм. Ингэж тайлбарлаж байтал хонх дуугарчих вий дээ гэж дэмий санаа зовно. Сонирхолгүй зүйлийг бол их л тайлбарлах болтугай, цаг түргэн өнгөрнө гэж бодогдоно. Хонх дуугарахын өмнөхөн багш нөгөөдхөө уншиж дуусаад, баяр хүргэсэн явдалд бидэнд талархлаа илэрхийллээ.

	Хичээл дууссаны дараа хариу талархсаны учрыг би бас мэдэж байна. Эхлээд хэлчихсэн бол ангид үймээн шуугиан дэгдэх болно. Ангид хөгжилтэй байх, баяр хөөр болох зэрэгт багш нар дургүй байдаг.

	Бид бас хашаан дотор янз бүрээр тоглодог байлаа. За тэгээд л бидний бүхий л хөгжил цэнгээн энэ дээ. Гомдож гонсойх явдал мундахгүй л тохиолдоно. Үүнд бусдыг өрөвдөх явдал их гарна. Жишээ нь багш нэг өдөр «Юу гэж ингэж сандарсан юм бэ? Өчүүхэн ч хичээгээгүй байна» гэж хэлээд Хессийн шинэхэн дэвтрийг нь ураад хаячихлаа. Уг нь Хессийн эх нь өвчтэй, гэрийн ажил их байсан болохоор Хесс гэрийн даалгавраа хийдэггүй ч юм бил үү гэж бодож байсан боловч багшийг загнаж магад гээд юм бичмэглэсэн нь бүр ч гай болж «Ийм юм биччихээд өгч байхдаа ичихгүй байна уу?» гэж багш хэлээд дэвтрийг нь ураад хаячихлаа. Хесс бид хоёр нэг их найз биш надаас холхон суудаг. Хоорондоо юм ярьдаггүй. Тоглоом наадам, зүггүйтэх зэрэгт нэлээн хийтэй хүүхэд гэдгийг л сайн мэднэ. Бас тэгээд нэлээн ядуу бололтой. Хесс уйлж байна.

	Би Хессийг урьд өмнө уйлж, нулимс нь асгарч байхыг нь хараагүй болохоор над сонин санагдлаа. Бүхэл хичээлийн турш хөмсгөө зангидан суух үзэгдэнэ.

	Уг нь ямар ч арчаагүй эр гэсэн шинэ дэвтэр эхлэхээрээ эрхбиш хичээж бичих гэж боддог шүү дээ...

	Бас ч гэж эх нь өвчтэй юм даа. Тэгээд ч Хесс урьд өмнө сайхан бичдэг байсан биш дээ. Зарим үед сайхан бичих гэж хичээхэд дэвтрийн цаас уух ч юм уу, үзэг гарахгүй ч юм уу, шалтгаан мундахгүй явдал аль элбэг шүү дээ. Над нэг шинэ дэвтэр байснаа түүнд өгсөн чинь мань эр их баярлах шиг бололтой. Эх нь өвчтэй, мөнгөний шаардлага нэлээд болохоор Хесс яаж ч ааваасаа «мөнгө» гэхэв дээ.

	Бас нэг гайтай явдал боллоо. Сургуулийн шинэ эмч Крукаас бөөс олжээ. За ингээд л бид бүхнийг доромжилж эхэллээ. Яагаад хүүхдүүд усанд ордоггүй, хумс нь учиргүй ургачихсан, гутал нь нуль шороо болчихсон явдаг юм гэнэ. Нэг хүүхдээс бөөс гарсны төлөө бүх ангийг зэмлэх хэрэг байна уу? Тэгээд ч тэр бөөс хаанаас ч наалдчихсан байж болно. Бид цаг бүр цэвэр нямбай хүнтэй хамт байх биш. Бидний пальтог дээр дээрээс нь өлгөнө. Хүүхдийн гэр орныхон нь ч ямар улс байдаг юм бил ээ. Жаахан дүү нар дандаа гадаа тоглоцгооно. Энэний төлөө айхавтар юм болж шоолж доромжлоод л, тэр ч байтугай та нарын эх гэж яачихсан улс байдаг юм гэнэ. Энэ ч эмч гуай арай хэтрүүлчхэв бололтой.

	Сахилгагүй, долигонуур нөхдөд энэ бүр таатай болж, инээд хөөр болгоно. Гутлаа цэвэрлэлгүй л яах вэ. Цэвэрлэхийн тулд гутлын сойз, тос хэрэгтэй. Гутлын сойзны бүх үс нь ойчоод мод нь үлдчихсэн бол яах вэ? Нэг хайрцаг тос нэг төгрөгөөр авна. Тосгүй бол нэг хоёр удаа шүлсээрээ өнгөлнө. Тэгсний дараа гутал бүр өнгө орохоо болино.

	Манекийн гутал нь барьж, хөлийг нь холгосноос болж улам доголох боллоо. Энэ бол миний пальто богинодсоноос ч долоон дор хэрэг байлаа.

	Хоршооноос гутал анх авахад нэг номероор том авъя гэхэд нь Манек өөрөө томдох байх гэчихсэн тул хэлбэл гэрийнхнийгээ загнана гэж бодохоос Манек дэмий дуугүй яваа аж.

	— Би бүр учраа ойлгохоо болиод байна. Хүн цаг цагт өөр өөрөөр өсдөг юм уу. Ноднингийн миний өмсөж урсан гутал бүр уранхай болсон хойноо ч гэсэн ер хөл барихгүй байсан. Тэгэхэд би өсөж л байсан байх. Гэтэл одоо бүх хувцас минь багадаад. Ширүүн шиг хөдөлбөл оёдлоороо явчих гээд болж өгдөггүй. Ямар сайндаа биеийн тамирын багш намайг тэгж ч өөдтэй алхсангүй, тэгж ч бөхийсөнгүй, тэгж ч гар хөлөө сунгасангүй гэхэв дээ. Миний ямаршуу хувцас өмссөнийг ажигладаггүй гэж Манек аргаа барсан янзтай ярина.

	— Чи тэгээд яая гэж бодож байна гэж намайг асуухад

	— Би юугаа мэдэх вэ дээ. Хувцсандаа баригдаад явж чадахаа болихоор мэдэх болов уу л гэж санах юм. Тэр үед юу л болбол болохоос биш дээ. Зодвол ч зодог загнавал ч загнаг. Яая гэхэв, өдрөөс өдөрт өсөөд байдаг минь миний буруу биш. Нэг цагт өсөхөө болих л байлгүй гэж Манек аргаа барсан янзтай ярина.

	Нохой, гөлгөнд архи өгчихвөл өсөхөө байчихдаг юм гэнэ бил ээ. Хармаг адуу тийм учраас их жижигхэн биетэй байдаг юм болов уу. Өнгөрсөн жил нэг жаахан арвай адуунд циркийн зарлал аччихсан явсныг хаа үзсэн зэргээ бид хоёр ярьцгаалаа.

	Миний хувьд хамгийн гомдолтой зүйл бол сургуульд сурахад хэцүү байгаа явдал юм. Том байхдаа мэдэж байсан бүх зүйлээ би мартаж эхэлж байна.

	Одоо хичээл дээр урьдын адил анхаарал муутай сууж болохоо больж байна. Гэрийн даалгавраа ч нягт нямбай хийх ёстой болж байна.

	Хариулах хариултдаа итгэл муу юм хариулахад ч яггүй хэцүү, хариулж чадахгүй болов уу гэж айх явдал алхам бүр тохиолдоно. Багш юм асуух болоод л хүүхдүүд рүү харахаар зүрх цохилоод л айж байна гэхээр айж байгаа ч биш, нэг л гэм хийгээгүй мөртөө хэрэгтэн болоод асуугдах гэж байгаа юм шиг хачин оргино.

	Ангийнхан бүгд ойлгож байгаа үед хариулах, нэг өөр. Бүгдээрээ юу хариулахаа мэдэхгүй, тэгснээс болоод багш уурлачихсан байхад хариулах бас нэг янз. Аль нэг маань л босоод хэлэх юмаа олж чадахгүй, буруу юм ярьчихвал дараа нь хариулахад хэцүү болдог. Тийм учраас зарим үед юм бүхний хүүхэд бүхэн мэддэг үе ч байна. Асуусан юмыг ангиараа хариулж чадахгүй цаг ч алиныг тэр гэх вэ! Тэгээд бодохоор ер нь яах ч аргагүй үе үе алиныг тэр гэхэв! Юу ч мэдэхгүй байгаа хүүхэд энэ ертөнцөөс халилтай биш.

	Гэнэт багш намайг самбарт дуудлаа. Цээжинд дахиад л муу тавиуллаа гэсэн ганц бодол уяастай. Ийм үед мэдэж байгаа дүр үзүүлэн, хоолойгоо засаж, бусдаас идэх будаа хүлээн янз янз болдог этгээдийг алиныг тэр гэхэв.

	Эцсийн дүнд ийм үед намайг энэ аюулаас аврах юм таардаг болов уу, үгүй болов уу!

	Зарим хүүхэд завсарлах боллоо гэсэн шиг хуруу гараа гозолзуулна. Энэ ч ямар тус болох вэ! Хичээл тарсны дараа багш намайг аваад хоцорвол тэрүүн шиг муухай юм яаж байх вэ! Ийм үед багш над «муу» тавьдаггүй юм аа гэхэд ер ямар өөд байх вэ дээ. Гэтэл үүнээс ч долоон дор юм болох нь тэр.

	— Муу л байна даа. Бид өнөөдөр иймэрхүү бодлого бодсон. Чи анхааралгүй сууснаас л энэ шүү дээ. Чи сүүлийн үед бүр биеэ сул тавьж гүйцжээ. Өчүүхэн төдий анхааралтай байсан сан бол арай ч ингэхгүй сэн байх гэж багш намайг зэмлэлээ. Ингээд бодохоор нэг л дунд зэргийн амьтан нийтийн дүйвээн дотор гэлдэрч явдаг нь ч дээр юм шиг санагдана. Тэгвэл хэн хэндээ хал балгүй байх сан байх.

	Ийм юм бодоод дэмий л багшийнхаа царайг сэмхэн ажиглана. Багш ер нь юу гэж бодож байгаа бол? Намайг харахаар харамсаж байгаа болов уу? эсвэл энэ ер нь өөдгүй амьтан юм гэж бодож байгаа болов уу гэсэн шиг бодогдоно.

	Багш хүн өөрийнхөө үнэн чанарыг үгээр хэлдэггүй ч гэсэн харахад нэг л андашгүй.

	Зарим үед өөрийнхөө ямар ч гэмгүй гэдгийг бодохоор зүггүйтмээр санагдана. Жишээ нь намайг зүгээр байж байтал Бараньский гэж нэг нөхөр жүржийн хальс барьж байгаад нүд рүү чимхчихсэн чинь нүд хорсоод түүнийгээ арчиж ядаж байтал багш

	— Чи хичээл анхааралтай сонсохын оронд юу л болоод байна даа гэлээ. Би юу гэхэв дээ. Үгүй бол зүгээр сууж байтал хэн нэг нь санаандгүй чимхээд авахад өөрийн эрхгүй орилоод босон харайхад бас л чи буруутан нь болно.

	Гэмгүй царайлсан «дуугай хүнээс» бид хэчнээн их айж явдгийг багш нар мэддэггүй юм. Тийм хүүхэд гэмгүй царай гаргаад юу ч хийсэн мэдэгдэхгүй. Тийм жаалтай ойролцоо буюу нэг ширээнд суухаас илүү зовлонтой юм үгүй.

	Нэг удаа би бас нэг жаахан буруутан боллоо. Шчавиньскийн ар нуруун дээр нэг хүүхэд гараа шохойдож байгаад нэлээн том тамгалж орхижээ. Баруун гараар дарсан юм бол уу, эсвэл зүүн гар юм болов уу гэж бодоод барагцаалж үзэх гэж байтал санаанд үгүй ууцанд нь хүрчихсэн чинь нөгөө нөхөр маань эргээд хардаг байгаа даа. Тэгсэн чинь багш «Юу гэж эргэж хараад байгаа юм» гэж Шчавиньскийг загналаа.

	— Ар ууцан дээр нь таван хуруугаар ёстой гоё тамгалж дээ гэж хүний мууд дуртайгаараа тэндээс Висьневский хашхирлаа. Багш намайг загнаж эхлэхэд нь би гэмгүй гэдгээ илтгэн гарынхаа алгыг харууллаа.

	— Та хоёр хоёулаа бос! гэхэд бид бослоо. Бид төдий л удаан номхон зогсоогүй ч гэсэн томчуул бидний асуудлыг хааш яаш шийдэж бидний амьдран мэдэрч буй зүйл жаргал зовлонг ямагт хоёрдугаар зэрэгт тавьдаг нь харамсалтай санагдана. Нэг үгээр хэлэхэд томчуул ба хүүхдийн амьдрал гэж хоёр өөр зүйл нэг нь жинхэнэ ёсны хүндэтгэвэл зохих, нөгөө нь шальгүй зүйл шиг ойлгоод хүүхэд гэдэг ирээдүйн улс болохоор одоогийн байдал нь хамаагүй, амьдрал гэдэг нь ирээдүйд л бий болох мэтээр ойлгодог явдал бий. Чанартаа хүүхэд бид жинхэнэ ёсоор амьдарч, зовж жаргаж байдаг улс. Хүүхэд ахуйн үе бол жинхэнэ амьдрал мөн.

	Тэгтэл яах гэж биднийг тэсэн хүлээх ёстой гэж ойлгодог юм бол?

	Хуучин том хүн байсан уйтгарт үе, хүүхэд ахуй цагийн тод содон амьдралын эргэцүүлэн бодоход эргээд хүүхэд болсон минь тийм ч их хожоод байхаар зүйл биш байлаа. Хүүхэд хүний амьдралын нэг онцлог нь болох болохгүй юмтай худлаа эвлэрч л чаддаггүй юм байна гэдгийг бодохоор уйтгартай санагдана. Уруу царайлан сууна.

	Ингэсхийгээд би энэхүү хачин туужаа дуусгая даа. Өдөр хоног үйл явдал нэг нь нөгөөгөөр амархан солигдоно. Би нөгөө ил захидлаа Манект үзүүлэх санаатай сургууль дээрээ авчирсан чинь Висьневский гараас булааж аваад «Хүүхдүүд ээ» та нар үүнийг хараач, «гурвалсан зураг» охиноос захиа авчхаж гэж ширээ ширээ дамжин гүйгээд над баригдаж өгдөггүй. «Та нар, үүнийг хараа, өдөрт үүнийгээ хэдэн мянга үнсдэг гэнэ ээ» гээд хашхираад байхаар нь би хүрч очоод хамар луу нь дэлсчихлээ. Яг ингэж байгаад захиралд баригдчихлаа. Уг нь сайхан зурдаг бичдэг дориун хүүхэд байж бил ээ. Одоо бүр задарч гүйцжээ. Хичээл муу бэлдэнэ, ямар ч тогтворгүй гэж загнаад

	— «Ээжийгээ авчир» гэлээ.

	— За яах вэ чи, аав чинь ажлаасаа ирэг. Кино мино гэж шалчигнаж явахаа болих вий гэж ээж заналаа. Ингээд би тал бүрээсээ ганцаарддаг байжээ.

	Манек минь л аргаа ядсан янзтай тайтгаруулах гэж оролдоно. Би тэнэглэхдээ:

	— «Чамаас л хамаг юм болов» гэлээ. Манек «Юу гэсэн үг вэ? Яагаад тэр вэ?» гэж аргаа баран асууна. Бүх юм Марынягаас л боллоо. Тэр л ийм ил захиа явуулаагүй бол би юу гэж ингэх вэ? гэж бодохоос Марыняг үзэн ядна.

	«Нүд нь тэнгэр өөд сөлийсөн муухай золигоос боллоо. Ямар л өөдтэй охин байв гэж шөнөжин ч бүжиглэж чадах л байсан» гэж бодохоос ойрхон байсан бол түлхээд авмаар, үсэн дэх туузыг нь мулт татаж аваад шуудуу руу шидчихмээр бодогдоно.

	Цэцгийн саванд суулгасан зүйлийг нь суга татан аваад цонхоор шидтэл Иренк намайг хараад айсандаа нулимс нь гарна.

	Одоо би гав ганцаараа боллоо. Алагаа маань ч байхгүй. Бончкевичид худалдагдсан болохоор эзнийхээ л гарыг долоож байдаг юм байгаа биз.

	Ийнхүү ертөнцөд хайрлаж байсан бүх юмаа нэг өдөр устгаад ганцаараа болдог байж. Ээж минь ч гэсэн «Иренк минь л сайн охин, ёстой миний охин, чи ч хэрэг алга» гэсэн хичээл хийдэггүй, сахилгагүй, салхин дэвүүр, муу бүх нэрийг хүлээгээд гав ганцаараа болдог байжээ.

	 

	* * *

	 

	Бухимдахдаа байшингийн дээвэр лүү ордог хаалган дээр очиж ганцаараа суулаа.

	Эргэн тойрон хов хоосон, сэтгэл дотор минь ч бас л хоосон... бодох юм юу ч алга... Дэмий л гэнгэнэтэл санаа алдлаа.

	Гэнэт хаалганы завсраар гэрэл тусч гартаа дэнлүү барьсан анахай харагдаж, юу ч үл дуугаран цагаан сахлаа илж зогсоход нь «дахин л том хүн болмоор байна...» гэж нулимс асгаруулан шивнэхэд өвгөний барьсан дэнлүүний гэрэл нэг гялсхийгээд алга боллоо.

	 

	* * *

	 

	Бичгийн ширээний ард сууж уул овоо шиг хураасан дэвтэр засаж сууна.

	Орны өмнө хивс дэвсээтэй. Дэвтэр засаж байтал цонх гэсэн үгийн эхний «Ц»-гийн оронд эхлээд «Ч» биччихээд, түүнийгээ засаж «Ц» болгосноо, нөгөөдхөө баллачхаад дахиад «Ч» болгожээ.

	Хүүхэд байхад ийм л байдаг юм даа гэж бодогдоод дардаг цаасан дээр хөх харандаагаар зориут «Чонх» гэж бичихэд хүүхэд байсан цагаасаа салсан минь тун ч харамсалтай санагдавч, дахиад хүүхэд болъё доо гэх сэтгэл ер төрөхгүй байгаа нь нэг учиртай биз.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1976 оны хэвлэлийн Хэвлэн нийтлэлийн мэдээлэл

	ЯНУШ КОРЧАК

	 

	ЭРГЭЭД ХҮҮХЭД БОЛСОН ЧИНЬ...

	Сургуулийн дунд насныханд

	 

	БНМАУ

	АРДЫН БОЛОВСРОЛЫН ЯАМНЫ ХЭВЛЭЛ

	 

	Орчуулагч С. Галсан

	Редактор Ц. Сандаг

	 

	Зураач X. Балжин

	Уран сайхны редактор Д. Батсуурь

	Техник редактор З. Бурмаа

	Хянагч Д. Пүрэвдорж, Т. Алтанцэцэг

	 

	Зах № 104 

	Хэв. газ. № 502/75

	 

	Өрөлтөд 1976 оны 3-р сарын 30-нд шилжүүлж, 

	1976 оны 7-р сарын 14-нд 8000 хувь хэвлэв. 

	 

	Цаасны хэмжээ 84x108 / 32

	X. х. 3,75 

	Х. н. х. 6,15 

	Т. х. 5,62

	 

	БНМАУ-ын Ардын Боловсролын Яам 

	Барилгачдын талбай 13,

	 

	Д. Сүхбаатарын нэрэмжит хэвлэлийн комбинатад хэвлэв.

	Д. Сүхбаатарын талбай 2

	
Заметки

		[←1]
	 Польшийн мөнгөний нэгж С. Г.

